ಏಳು ಊರಿನ ದೇವತೆಗಳು: ಅನುಬಂಧಗಳು: ೧. ಮಾಹಿತಿ ನೀಡಿದವರ ವಿವರಗಳು
 
ಕ್ರ.ಸಂ.    ಹೆಸರು   ಪಂಗಡ   ವಯಸ್ಸು           ಊರು
೦೧.       ಗವಿಯಪ್ಪ S/O ಪುಟ್ಟಯ್ಯ           ಗಂಗಮತ            ೨೫        ಅರಕೆರೆ
೦೨.       ಮಾಯಾಣ್ಣ S/O ತಂಬಡಿ ಪಾಪಣ್ಣ            ಒಕ್ಕಲಿಗ ೬೦        ಅರಕೆರೆ
೦೩.       ರಂಗನಾಥ S/O ಕರಿಘಟ್ಟೇಗೌಡ      ಒಕ್ಕಲಿಗ ೪೫        ಚಂದೇಗೌಡನ ಕೊಪ್ಪಲು
೦೪.       ಪಾಪಯ್ಯ          ಒಕ್ಕಲಿಗ ೮೦        ಚಂದೇಗೌಡನ ಕೊಪ್ಪಲು
೦೫.       ಮರೀಗೌಡ          ಒಕ್ಕಲಿಗ ೪೫        ಲಾಳನಕೆರೆ
೦೬.       ತಮ್ಮಯ್ಯ          ಪ. ಪಂಗಡ          ೭೫        ಚಿನ್ನೇಗೌಡನ ಕೊಪ್ಪಲು
೦೭.       ಸಿದ್ಧಯ್ಯ           ಪ. ಜಾತಿ ೫೫        ಬಳ್ಳೆಕೆರೆ
೦೮.       ದ್ಯಾವರಸ           ಅಗಸ     ೪೫        ನೇರಳೆಕೆರೆ
೦೯.       ತಮ್ಮೇಗೌಡ        ಒಕ್ಕಲಿಗ ೭೦        ಅರಕೆರೆ
೧೦.       ಚಿನ್ನಯ್ಯ           ಪ.ಜಾ.   ೫೮        ಮಂಡೆಕೊಪ್ಪಲು
೧೧.       ಜಯರಾಮು       ಒಕ್ಕಲಿಗ ೪೫        ಅರಕೆರೆ
೧೨.       ನಾಗೇಶ್ ಒಕ್ಕಲಿಗ ೫೦        ಅರಕೆರೆ
೧೩.       ಪುಟ್ಟಸ್ವಾಮಿಗೌಡ ಎ.ಎಸ್.            ಒಕ್ಕಲಿಗ ೬೫        ಅರಕೆರೆ
೧೪.       ಜಯರಾಮು       ಒಕ್ಕಲಿಗ ೪೦        ಅರಕೆರೆ
೧೫.       ಚನ್ನೇಗೌಡ         ಒಕ್ಕಲಿಗ ೫೫        ಅರಕೆರೆ
೧೬.       ರಾಮೇಗೌಡ        ಒಕ್ಕಲಿಗ ೮೦ ಅರಕೆರೆ
೧೭.       ಶಿವಣ್ಣ  ಒಕ್ಕಲಿಗ ೫೦        ಅರಕೆರೆ
೧೮.       ರಮೇಶ್ ಒಕ್ಕಲಿಗ ೩೮        ಬಳ್ಳೆಕೆರೆ
೧೯.       ನಿಂಗಯ್ಯ            ಒಕ್ಕಲಿಗ ೫೩        ಬನ್ನಳ್ಳಿ
೨೦.       ಮಾಬುಸಾಬ್      ಮುಸ್ಲಿಂ            ೪೯        ಮಂಡೆಕೊಪ್ಪಲು
೨೧.       ಮಲ್ಲೇಶ್          ಒಕ್ಕಲಿಗ ೩೫        ಗೆಂಡೆಹೊಸಳ್ಳಿ
೨೨.       ಚೆನ್ನಪ್ಪ ಒಕ್ಕಲಿಗ ೫೨        ಗಾಮನಹಳ್ಳಿ
 
 
ಏಳು ಊರಿನ ದೇವತೆಗಳು: ಅನುಬಂಧಗಳು: ೨. ಸಂಘದ ಸದಸ್ಯರ ವಿವರಗಳು
ಕ್ರ.ಸಂ.  ಹೆಸರು  ಹುದ್ದೆ ವಯಸ್ಸು        ಊರು
೦೧.       ನಾಗೇಶ್ S/O ಪುಟ್ಟಣಯ್ಯ           ಅಧ್ಯಕ್ಷರು           ೫೦ ಅರಕೆರೆ
೦೨.       ಪುಟ್ಟಸ್ವಾಮಿಗೌಡ ಎ.ಎಸ್.            ಉಪಾಧ್ಯಕ್ಷರು      ೬೫        ಅರಕೆರೆ
೦೩.       ಪಿ. ಅರಕೇಶ್ S/O ಪುಟ್ಟಸ್ವಾಮಿಗೌಡ          ಖಜಾಂಚಿ            ೩೫        ಅರಕೆರೆ
೦೪.       ಚನ್ನೇಗೌಡ S/O ನಿಂಗಪ್ಪ ಕಾರ್ಯದರ್ಶಿಗಳು  ೫೫        ಅರಕೆರೆ
೦೫.       ತಮ್ಮೇಗೌಡ S/O ನಿಂಗೇಗೌಡ        ಸದಸ್ಯರು            ೭೦        ಅರಕೆರೆ
೦೬.       ತಮ್ಮಯ್ಯ S/O ಜೋಗಿಗೌಡ         ಸದಸ್ಯರು            ೪೫        ಅರಕೆರೆ
೦೭.       ಜಯರಾಮು S/O ಗವಿಯಪ್ಪ        ಸದಸ್ಯರು            ೪೦        ಅರಕೆರೆ
೦೮.       ಜಯರಾಮು S/O ಗುಳ್ಳೆ ಕೆಂಪೇಗೌಡ           ಸದಸ್ಯರು            ೪೦        ಅರಕೆರೆ
೦೯.       ದ್ಯಾವರಸಯ್ಯ S/O ದ್ಯಾವೇಗೌಡ   ಸದಸ್ಯರು            ೫೫        ಅರಕೆರೆ
೧೦.       ಸಿದ್ದೇಗೌಡ S/O ಉಳಕೇಗೌಡ        ಸದಸ್ಯರು            ೪೫        ಅರಕೆರೆ
೧೧.       ರಾಮೇಗೌಡ S/O ಮಲ್ಲೇಗೌಡ      ಸದಸ್ಯರು            ೮೦        ಅರಕೆರೆ
೧೨.       ಶಿವಣ್ಣ S/O ಸಿದ್ದಪ್ಪ      ಸದಸ್ಯರು            ೫೦        ಅರಕೆರೆ
೧೩.       ಮರೀಗೌಡ S/O ಸುಬ್ರಮಣ್ಯ         ಸದಸ್ಯರು            ೪೫        ಅರಕೆರೆ
೧೪.       ತಮ್ಮಯ್ಯ S/O ಚನ್ನಪ್ಪ  ಸದಸ್ಯರು            ೬೦        ಅರಕೆರೆ
೧೫.       ಆನಂದ S/O ಪ. ಮರೀಗೌಡ           ಸದಸ್ಯರು            ೪೫        ಅರಕೆರೆ
೧೬.       ರಂಗನಾಥ S/O ಕರಿಘಟ್ಟಗೌಡ        ಸದಸ್ಯರು            ೫೦        ಅರಕೆರೆ
 
ಅಧ್ಯಕ್ಷರು           ಖಜಾಂಚಿ            ಕಾರ್ಯದರ್ಶಿ
ನಾಗೇಶ್ ಪಿ.ಅರಕೇಶ್         ಚನ್ನೇಗೌಡ
 
ಶ್ರೀ ಬಿಸಿಲು ಮಾರಮ್ಮ ದೇವಸ್ಥಾನ ಸಮಿತಿ
ಅರಕೆರೆ, ಮಂಡ್ಯಜಿಲ್ಲೆ
ಏಳು ಊರಿನ ದೇವತೆಗಳು: ಅನುಬಂಧಗಳು: ೩. ಪರಾಮರ್ಶನ ಗ್ರಂಥಗಳು
೧.      ಡಾ. ಹಿ.ಚಿ. ಬೋರಲಿಂಗಯ್ಯ, ೨೦೦೧, ಉಜ್ಜನಿ ಚೌಡಮ್ಮ, ಪ್ರ: ಕನ್ನಡ ಪುಸ್ತಕ ಪ್ರಾಧಿಕಾರ, ಬೆಂಗಳೂರು.
೨.      ಡಾ. ಜೀ.ಶಂ. ಪರಮಶಿವಯ್ಯ, ೧೯೮೯, ಕರ್ನಾಟಕ ಜಾನಪದ, ಪ್ರ: ಕರ್ನಾಟಕ ಜಾನಪದ ಮತ್ತು ಯಕ್ಷಗಾನ ಅಕಾಡೆಮಿ. ಬೆಂಗಳೂರು.
೩.      ಶ್ರೀ. ಎಸ್.ಎಸ್. ಹಿರೇಮಠ, ೧೯೯೨, ಕರ್ನಾಟಕ ಸಂಸ್ಕೃತಿ ಪರಂಪರೆ ಭಾಗ-೧, ಪ್ರ: ಸಮತಾ ಪ್ರಕಾಶನ, ಹರಪನಹಳ್ಳಿ.
೪.      ಶ್ರೀ. ಎಸ್.ಎಸ್. ಹಿರೇಮಠ, ಕರ್ನಾಟಕ ಸಂಸ್ಕೃತಿ ಪರಂಪರೆ ಭಾಗ-೨, ಜಾತ್ರೆಗಳು, ಪ್ರ: ಸಮತಾ ಪ್ರಕಾಶನ, ಹರಪನಹಳ್ಳಿ.
೫.      ಡಾ. ಹಿ.ಚಿ. ಬೋರಲಿಂಗಯ್ಯ, ೧೯೯೫, ಕಾಡು-ಕಾಂಕ್ರೀಟ್ ಮತ್ತು ಜಾನಪದ, ಪ್ರ: ಅಕ್ಷರ ಪ್ರಕಾಶನ, ಸಾಗರ.
೬.      ಡಾ. ಪುರುಷೋತ್ತಮ ಬಿಳಿಮಲೆ, ೧೯೯೬, ಕೂಡುಕಟ್ಟು, ಪ್ರ: ಆನಂದಕಂದ ಗ್ರಂಥಮಾಲೆ, ಮಲ್ಲಾಡಿಹಳ್ಳಿ.
೭.      ಶ್ರೀ ಚೆನ್ನಬಸಪ್ಪ, ಗೊ.ರು (ಸಂ), ಗ್ರಾಮಜ್ಯೋತಿ, ೧೯೭೯, ಪ್ರ: ಕೆ.ಆರ್. ಲಿಂಗಪ್ಪ ಅಭಿನಂದನಾ ಸಮಿತಿ, ಬೆಂಗಳೂರು.
೮.      ಡಾ. ಸಿದ್ದಲಿಂಗಯ್ಯ, ೧೯೯೭, ಗ್ರಾಮದೇವತೆಗಳು, ಪ್ರ: ಮೂಲ ಭಾರತಿ ಪ್ರಕಾಶನ, ಬೆಂಗಳೂರು.
೯.      ಪ್ರೊ. ಡಿ. ಲಿಂಗಯ್ಯ, ಗ್ರಾಮದೇವತೆಗಳು
೧೦.    ಡಾ. ಬಿ.ಪಿ. ಪಾಟೀಲ, ೧೯೯೯, ಗ್ರಾಮದೇವತೆಗಳು, ಪ್ರ: ಪ್ರಸಾರಾಂಗ, ಕರ್ನಾಟಕ ವಿದ್ಯಾಲಯ, ಧಾರವಾಡ.
೧೧.    ಶ್ರೀ ಎಚ್.ವಿ. ನಾಗೇಶ್, ೧೯೮೧, ಗ್ರಾಮ ವ್ಯಾಸಂಗ, ಪ್ರ: ಚಂದ್ರನಾಥ ಪ್ರಕಾಶನ, ಧಾರವಾಡ.
೧೨.    ಡಾ. ದೇ. ಜವರೇಗೌಡ, ೨೦೦೧. ಜಾನಪದ ಅಧ್ಯಯನ, ಪ್ರ: ಕನ್ನಡ ಪುಸ್ತಕ ಪ್ರಾಧಿಕಾರ, ಬೆಂಗಳೂರು.
೧೩.    ಡಾ. ಎಚ್.ಜೆ. ಲಕ್ಕಪ್ಪಗೌಡ, ಪ್ರ.ಸಂ., ೧೯೯೭, ಜಾನಪದ ಕೈಪಿಡಿ, ಪ್ರ: ಕನ್ನಡ ಪುಸ್ತಕ ಪ್ರಾಧಿಕಾರ, ಬೆಂಗಳೂರು.
೧೪.    ಡಾ. ಎಂ.ಬಿ. ಕೊಟ್ರಶೆಟ್ಟಿ, ೧೯೯೦, ಜಾನಪದ ಸಾಹಿತ್ಯ ದರ್ಶನ ಭಾಗ-೮, ಪ್ರ: ಕನ್ನಡ ಅಧ್ಯಯನ ಪೀಠ, ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ.
೧೫.    ಪ್ರೊ. ಡಿ.ಕೆ. ರಾಜೇಂದ್ರ, ನಮ್ಮ ಸುತ್ತಿನ ನಂಬಿಕೆಗಳು.
೧೬.    ಬಾಲಗೋಪಾಲ್, ಅನುವಾದ : ಎಚ್.ಎಸ್. ಶ್ರೀಮತಿ, ಪ್ರಾಚೀನ ಭಾರತ ಚರಿತ್ರೆ, ಪು: ಬೆಳ್ಳಿ ಚುಕ್ಕಿ ಟ್ರಸ್ಟ್, ಮೈಸೂರು.
೧೭.    ಪ್ರೊ. ಎಸ್.ಕೆ. ರಾಮಚಂದ್ರರಾವ್, ೧೯೮೦, ಭಾರತದ ದೇವಾಲಯ ನೆಲೆ ಹಿನ್ನಲೆ, ಪ್ರ: ಐ.ಬಿ.ಎಚ್, ಪ್ರಕಾಶನ, ಬೆಂಗಳೂರು.
೧೮.    ಪ್ರೊ. ಎಸ್.ಕೆ. ರಾಮಚಂದ್ರರಾವ್, ೧೯೮೧, ಭಾರತೀಯ ದೇವಾಲಯಗಳ ಜಾನಪದ ಮೂಲ, ಪ್ರ: ಐ.ಬಿ.ಎಚ್. ಪ್ರಕಾಶನ, ಬೆಂಗಳೂರು.
೧೯.    ಡಾ. ಹಿ,ಚಿ. ಬೋರಲಿಂಗಯ್ಯ, ೨೦೦೦, ಬುಡಕಟ್ಟು ದೈವಾರಾಧನೆ, ಪ್ರ : ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ ೫೮೩ ೨೭೬.
೨೦.    ಡಾ. ಎಚ್.ಜೆ. ಲಕ್ಕಪ್ಪಗೌಡ, ೧೯೮೧, ಮಲೆನಾಡು ಜಾನಪದ, ಪ್ರ: ಮೈಸೂರು ವಿಶ್ವವಿದ್ಯಾನಿಲಯ, ಕನ್ನಡ ವಿಭಾಗ, ಸ್ನಾತಕೋತ್ತರ ಕೇಂದ್ರ, ಬಿ.ಆರ್, ಪ್ರಾಜೆಕ್ಟ್, ಶಿವಮೊಗ್ಗ.
೨೧.    ಶ್ರೀ ಹ.ಕ. ರಾಜೇಗೌಡ, ಡಾ. ಜಿ.ಶಂ.ಪ. ೧೯೮೬, ಮುತ್ತ ತುಂಬೆವು ಕಣಜಕೆ, ಡಾ. ಸಿ.ಪಿ. ಕೃಷ್ಣಕುಮಾರ್, ಪ್ರ: ಎಂ.ಎಲ್. ಶ್ರೀಕಂಠೇಗೌಡ ಸಂಸ್ಮರಣ ಸಮಿತಿ, ಕನ್ನಡ ಅಧ್ಯಯನ ಸಂಸ್ಥೆ, ಮೈಸೂರು.
೨೨.    ಡಾ. ಜಿ.ವಿ. ದಾಸೇಗೌಡ, ೨೦೦೦, ಮಂಡ್ಯ ಜಿಲ್ಲೆಯ ಜಾತ್ರೆಗಳು, ಪ್ರ: ಕನ್ನಡ ಪುಸ್ತಕ ಪ್ರಾಧಿಕಾರ, ಬೆಂಗಳೂರು.
೨೩.    ಡಾ. ಎಚ್, ವಿಶ್ವನಾಥ, ೧೯೯೬, ಸಕಲೇಶಪುರದ ಸ್ಥಳನಾಮಗಳು, ಪ್ರ: ದೇವಿ ಪ್ರಕಾಶನ, ಮೈಸೂರು.
೨೪.    ಡಾ. ದೇ.ಜ,ಗೌ. ಹ.ಕ. ರಾಜೇಗೌಡ, ೧೯೯೪, ಸಿರಿಯೊಡಲು, ಪ್ರ: ಸ್ವಾಗತ ಸಮಿತಿ, ೬೩ನೆಯ ಅಖಿಲ ಭಾರತದ ಕನ್ನಡ ಸಾಹಿತ್ಯ ಸಮ್ಮೇಳನ, ಮಂಡ್ಯ
ಏಳು ಊರಿನ ದೇವತೆಗಳು: ಬಯಲನು ತುಂಬುವ ಆಲಯದ ಬೆಳಕಿನ ಬೀಜಗಳು
ಕನ್ನಡ ವಿಶ್ವವಿದ್ಯಾಲಯ ಕನ್ನಡ ಸಂಸ್ಕೃತಿಯ ಬಹುತ್ವದ ನೆಲೆಗಳನ್ನು ಹುಡುಕುವ, ಗಟ್ಟಿಗೊಳಿಸುವ, ಹರಡುವ ಕಾಯಕವನ್ನು ನೋಂಪಿಯಂತೆ ನಡೆಸಿಕೊಂಡು ಬಂದಿದೆ. ಕನ್ನಡ ಸಂಸ್ಕೃತಿಯನ್ನು ಮತ್ತೆ ಮತ್ತೆ ನಿರ್ವಚನ ಮಾಡಿಕೊಳ್ಳುವ ಪ್ರಕ್ರಿಯೆಯಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಒಂದು ಆಡುಂಬೋಲವಾಗಿ ಕಾರ್ಯನಿರ್ವಹಿಸುತ್ತಿದೆ. ನಮಗೆ ಗೊತ್ತಿರುವ ಸಂಸ್ಕೃತಿಯ ಅರ್ಥಗಳ ಆಚೆಗೆ ಅನೂಹ್ಯ ಲೋಕಗಳ ಕಡೆಗೆ ತನ್ನನ್ನು ಮತ್ತು ಕನ್ನಡಿಗರನ್ನು ಒಯ್ಯುವ ಪಯಣದ ದಾರಿಗಳನ್ನು ರೂಪಿಸುವ ಮಹತ್ವದ ಸಾಹಸದ ಹೆಜ್ಜೆಗಳು ಮೂಡಿಬಂದಿವೆ. ಇದು ನಿರಂತರ ನಡೆಯಬೇಕಾದ ಬಹುದಾರಿಗಳ ಮಹಾಯಾನ.
ಇಪ್ಪತ್ತೊಂದನೆಯ ಶತಮಾನದ ಆರಂಭದಲ್ಲಿ ಜಾಗತೀಕರಣದ ಈ ಸಂಕ್ರಮಣ ಸ್ಥಿತಿಯಲ್ಲಿ ಕನ್ನಡ ವಿಶ್ವವಿದ್ಯಾಲಯದ ರಚನೆ ಮತ್ತು ಕಾರ್ಯಗಳು ಸವಾಲಿನವು ಮತ್ತು ಜವಾಬ್ದಾರಿಯವೂ ಆಗಿವೆ. ‘ಕನ್ನಡ’ ಎನ್ನುವ ಪರಿಕಲ್ಪನೆಯನ್ನು ಭಾಷೆ, ಸಾಹಿತ್ಯ, ಬದುಕು ಮತ್ತು ಅದರ ಆಧುನಿಕ ಸನ್ನಿವೇಶಗಳಲ್ಲಿ ಅರ್ಥೈಸುವ ಮತ್ತೆ ಕಟ್ಟುವ ಕೆಲಸವನ್ನು ಕನ್ನಡ ವಿಶ್ವವಿದ್ಯಾಲಯ ಒಂದು ಕಾಯಕದಂತೆ ಕೈಗೆತ್ತಿಕೊಂಡಿದೆ ಕನ್ನಡ ಮತ್ತು ಅಭಿವೃದ್ಧಿ ಎನ್ನುವ ಎರಡು ಪರಿಕಲ್ಪನೆಗಳು ಎದುರುಬದುರಾಗುವ ಆತಂಕ ಒಂದು ಕಡೆಯಾದರೆ, ಅವು ಒಂದನ್ನೊಂದು ಪ್ರಭಾವಿಸಿ ನೆರವಾಗುವ ಆವರಣವನ್ನು ನಿರ್ಮಾಣ ಮಾಡುವುದು ಇನ್ನೊಂದೆಡೆ ಇರುತ್ತದೆ. ಇಂತಹ ಸಂದರ್ಭದಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಈ ಸಂಬಂಧಿಯಾದ ಹೊಸ ಆಲೋಚನೆಗಳ ಸಂವಾದ ಮತ್ತು ಅದರ ಅನ್ವಯಿಕ ಸಾಧನೆಗಳಲ್ಲಿ ತನ್ನನ್ನು ತೊಡಗಿಸಿಕೊಳ್ಳಲು ಬಯಸಿದೆ.
ಮಾಹಿತಿ ತಂತ್ರಜ್ಞಾನವು ಜಾಗತೀಕರಣದ ಪ್ರಮುಖ ಅಸ್ತ್ರವಾಗಿ ಪ್ರಯೋಗವಾಗುತ್ತಿರುವಾಗ ಈ ಅಸ್ತ್ರವನ್ನು ಕನ್ನಡದ ಅಭಿವೃದ್ಧಿಗಾಗಿ ಬಳಸುವ ಹೊಣೆಗಾರಿಕೆಯು ಕನ್ನಡ ವಿಶ್ವವಿದ್ಯಾಲಯಯದ ಮೇಲೆ ಇದೆ. ಕನ್ನಡ ತಂತ್ರಾಂಶಗಳ ಅಭಿವದ್ಧಿಯ ಎಲ್ಲಾ ತೊಡಕುಗಳನ್ನು ನಿವಾರಿಸಿಕೊಂಡು ಮುಂದೆ ಸಾಗಬೇಕೆನ್ನುವ ಉದ್ದೇಶದಿಂದ ಕನ್ನಡ ವಿಶ್ವವಿದ್ಯಾಲಯ ಈ ಸಂಬಂಧ ಸಾಹಿತಿಗಳ, ಭಾಷಾತಜ್ಞರ, ತಂತ್ರಜ್ಞರ ಸಮಾಲೋಚನೆಯನ್ನು ನಡೆಸಿ ಕನ್ನಡವು ಸರ್ವವ್ಯಾಪಿಯಾಗಿ ಬೆಳೆಯಲು ಶ್ರಮಿಸುತ್ತಿದೆ.
ಕನ್ನಡವು ಕಾಗದರಹಿತ ಮಾಧ್ಯಮದಲ್ಲಿ ಕಾಣಿಸಿಕೊಳ್ಳುತ್ತಿರುವಾಗಲೂ ಪುಸ್ತಕ ರೂಪದಲ್ಲಿ ಕನ್ನಡ ಕೃತಿಗಳ ಪ್ರಕಟಣೆ ಸಮಾನಾಂತರವಾಗಿ ಕ್ರಿಯಾಶೀಲವಾಗಿ ನಡೆಯುವುದು ಬಹಳ ಮುಖ್ಯವಾದದ್ದು. ತಾಂತ್ರಿಕ-ಮೌಖಿಕ ಮಾಧ್ಯಮದಲ್ಲಿ ಕನ್ನಡವು ಬಳಕೆಯಾಗುತ್ತಿರುವಾಗಲೇ ಕಾಗದದಲ್ಲಿ ಕನ್ನಡ ಅಕ್ಷರಗಳು ಮುದ್ರಣಗೊಂಡು ಕಣ್ಣಿಗೆ, ಕಿವಿಗೆ ಮತ್ತು ಮನಸ್ಸಿಗೆ ಕನ್ನಡವನ್ನು ಸಂವಹನಗೊಳಿಸುವ ಪ್ರಕ್ರಿಯೆ ನಿರಂತರವಾಗಿ ನಡೆಯಬೇಕಿದೆ. ಇಲ್ಲಿ ಪ್ರಕಟಗೊಳ್ಳುವ ಮಾಧ್ಯಮದೊಂದಿಗೆ ಅಭಿವ್ಯಕ್ತಗೊಳ್ಳುವ ಚಿಂತನಾ ಶರೀರವೂ ಮುಖ್ಯವಾದದ್ದು. ಭಾಷೆ, ಸಾಹಿತ್ಯ, ಕಲೆಗಳು, ವಿಜ್ಞಾನ, ತಂತ್ರಜ್ಞಾನ, ಸಮಾಜವಿಜ್ಞಾನ ಎನ್ನುವ ಬೌದ್ಧಿಕ ಗಡಿರೇಖೆಗಳನ್ನು ಕಳಚಿಕೊಂಡು ಕನ್ನಡ ಜ್ಞಾನವು ಕನ್ನಡ ವಿಶ್ವವಿದ್ಯಾಲಯದಲ್ಲಿ ರೂಪುಗೊಳ್ಳುವ ಮತ್ತು ಪ್ರಕಟಗೊಳ್ಳುವ ಪ್ರಕ್ರಿಯೆ ನಡೆಯುತ್ತಿದೆ.
ಡಾ. ಸಿ.ಟಿ. ಗುರುಪ್ರಸಾದ್ ಅವರು ‘ಏಳು ಊರಿನ ದೇವತೆಗಳು: ಒಂದು ಅಧ್ಯಯನ’ ಎನ್ನುವ ತಮ್ಮ ಸಂಶೋಧನಾ ಗ್ರಂಥದಲ್ಲಿ ಗ್ರಾಮದೇವತೆಗಳ ಸ್ವರೂಪ ಮತ್ತು ಅವುಗಳ ಜೊತೆಗಿರುವ ಪರಂಪರೆಯ ಭಿನ್ನ ಬಗೆಗಳನ್ನು ಹಿನ್ನೆಲೆಯಾಗಿಟ್ಟುಕೊಂಡು ಆಧುನಿಕ ಸಂದರ್ಭದಲ್ಲಿ ಅವುಗಳಲ್ಲಿ ಆಗಿರುವ ಸ್ಥಿತ್ಯಂತರಗಳನ್ನು ಪರಿಚಯಿಸಿದ್ದಾರೆ. ಜಾನಪದದಲ್ಲಿ ‘ಏಳು’ ಎಂಬ ಅಂಕಿಯ ಸಾಂಕೇತಿಕ ಮಹತ್ವವನ್ನು ವಿವರಿಸುತ್ತ ಜಾನಪದ ದೇವತೆಗಳಿಗೆ ಸಂಬಂಧಿಸಿದ ಹಬ್ಬಗಳು, ಆಚರಣೆಗಳು, ಜಾತ್ರೆಗಳು ಹೀಗೆ ಸಾಮಾಜಿಕ ಸಂಘಟನೆಗಳನ್ನು ಸಾಂಸ್ಕೃತಿಕವಾಗಿ ವಿವೇಚಿಸುತ್ತಾರೆ. ಸಾಂಸ್ಕೃತಿಕವಾಗಿ ಹಬ್ಬ, ಆಚರಣೆ, ಜಾತ್ರೆಗಳಿಗೆ ಜನಮುಖಿಯಾದ ಅನೇಕ ಆಯಾಮಗಳಿವೆ. ಕೌಟುಂಬಿಕವಾಗಿ ಹಾಗೂ ಸಾಮಾಜಿಕ, ಆರ್ಥಿಕ ಮತ್ತು ಆಧ್ಯಾತ್ಮಿಕ ನೆಲೆಗಳಲ್ಲಿ ಇವನ್ನು ಗಮನಿಸಬೇಕಾಗುತ್ತದೆ. ಡಾ. ಸಿ.ಟಿ. ಗುರುಪ್ರಸಾದ್ ಅವರು ಮಂಡ್ಯ ಜಿಲ್ಲೆಯ ಹರಹಿನಲ್ಲಿ ಬರುವ ಏಳು ಊರಿನ ದೇವತೆಗಳನ್ನು ಈ ನೆಲೆಯಲ್ಲಿ ಅಧ್ಯಯನ ಮಾಡಲು ಪ್ರಯತ್ನಿಸಿದ್ದಾರೆ. ಕ್ಷೇತ್ರಕಾರ್ಯ ಸಂಬಂಧಿಯಾದ ಮಾಹಿತಿಗಳು ಸಾಂಸ್ಕೃತಿಕ ಚಿಂತನೆಯ ರೂಪಾಂತರಕ್ಕೆ ಬಂದಾಗ ದೇಸಿ ತಿಳುವಳಿಕೆ ಎನ್ನುವ ಮಹತ್ವದ ಶೋಧವೊಂದು ನಡೆಯಲು ಸಾಧ್ಯವಾಗುತ್ತದೆ. ಇಂತಹ ದೇಸಿ ತಿಳುವಳಿಕೆಯ ಉತ್ಖನನದ ದೃಷ್ಟಿಯಿಂದ ಡಾ. ಸಿ.ಟಿ. ಗುರುಪ್ರಸಾದ್ ಅವರ ಕಾರ್ಯ ಅಭಿನಂದನೀಯ.
ಬಿ.ಎ. ವಿವೇಕ ರೈ
ಕುಲಪತಿ
ಏಳು ಊರಿನ ದೇವತೆಗಳು: ಕೃತಜ್ಞತೆ
ಈ ಯೋಜನೆಯನ್ನು ಸಿದ್ಧಪಡಿಸಲು ಹಾಗೂ ಪ್ರಕಟಿಸಲು ಅನೇಕರು ನೆರವಾಗಿದ್ದಾರೆ.
ಈ ಯೋಜನೆಯನ್ನು ರೂಪಿಸಲು ಪ್ರೋತ್ಸಾಹ ನೀಡಿದ ಹಿಂದಿನ ಕುಲಪತಿಗಳಾದ ಡಾ. ಎಚ್.ಜೆ. ಲಕ್ಕಪ್ಪಗೌಡ ಅವರಿಗೆ ಹಾಗೂ ಇಂದಿನ ನಮ್ಮ ಪ್ರೀತಿಯ ಕುಲಪತಿಗಳಾದ ಡಾ. ಬಿ.ಎ. ವಿವೇಕ ರೈ ಅವರಿಗೆ,
ಈ ಯೋಜನೆಯನ್ನು ಕಾರ್ಯರೂಪಕ್ಕೆ ತರಲು ಸ್ಫೂರ್ತಿ ಹಾಗೂ ಸಲಹೆಗಳನ್ನು ನೀಡಿ ಪ್ರೋತ್ಸಾಹಿಸಿದ ಕುಲಸಚಿವರಾದ ಡಾ. ಕರೀಗೌಡ ಬೀಚನಹಳ್ಳಿ ಅವರಿಗೆ, ಬುಡಕಟ್ಟು ಅಧ್ಯಯನ ವಿಭಾಗದ ಪ್ರಾಧ್ಯಾಪಕರೂ, ಈ ಪ್ರಕಟಣೆಯನ್ನು ಹೊರತರುತ್ತಿರುವ ಡಾ. ಹಿ.ಚಿ. ಬೋರಲಿಂಗಯ್ಯ ಅವರಿಗೆ ಹಾಗೂ ನನ್ನಲ್ಲಿರುವ ಕ್ರಿಯಾಶೀಲತೆಯನ್ನು ಹೆಚ್ಚಿಸುತ್ತಾ ಬಂದಿರುವ ಪ್ರೊ. ಅಂಬಳಿಕೆ ಹಿರಿಯಣ್ಣ, ಪ್ರೊ. ಕಾಳೇಗೌಡ ನಾಗವಾರ, ಪ್ರೊ. ಕೆ. ಚಿನ್ನಪ್ಪಗೌಡ, ಪ್ರೊ. ಜಯಪ್ರಕಾಶಗೌಡ, ಪ್ರೊ. ವೀರಣ್ಣದಂಡೆ, ಪ್ರೊ. ಡಿ.ಬಿ. ನಾಯಕ ಅವರಿಗೆ,
ಈ ಪುಸ್ತಕದ ರಚನೆಯ ಸಂದರ್ಭದಲ್ಲಿ ಮಾಹಿತಿಗಳನ್ನು ನೀಡಿದ ವಿದ್ವಾಂಸರಾದ ಶ್ರೀ ವಿ.ಎನ್. ಶಿವರಾಮು, ತೈಲೂರು ವೆಂಕಟಕೃಷ್ಣ ಅವರಿಗೆ ಹಾಗೂ ಅರಕೆರೆ ಗ್ರಾಮಸ್ಥ ಜನತೆಗೆ ಮತ್ತು ಕ್ಷೇತ್ರಕಾರ್ಯ ಸಂದರ್ಭದಲ್ಲಿ ಸಹಕರಿಸಿದ ನನ್ನ ಅಣ್ಣನ ಮಗ ಮಂಜುನಾಥ ಮತ್ತು ಅವರ ಕುಟುಂಬ ವರ್ಗದವರಿಗೆ,
ಈ ರೀತಿಯ ಬರಹಗಳನ್ನು ಹಿಂದಿನಿಂದಲೂ ಪ್ರೋತ್ಸಾಹಿಸುತ್ತಿರುವ ಪ್ರೊ. ಲಕ್ಷ್ಮಣ್ ತೆಲಗಾವಿ, ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ, ಪ್ರೊ. ದೇವರಕೊಂಡಾರೆಡ್ಡಿ, ಪ್ರೊ. ಟಿ.ಪಿ. ವಿಜಯ್, ಡಾ. ಪಾಂಡುರಂಗಬಾಬು, ಡಾ. ಸಿ. ಮಹದೇವ, ಡಾ. ಕೆ.ಸಿ. ಶಿವಾರೆಡ್ಡಿ, ಡಾ. ಸಿ.ಆರ್. ಗೋವಿಂದರಾಜು ಅವರಿಗೆ,
ಈ ಪುಸ್ತಕವನ್ನು ರೂಪಿಸಲು ಸಹಕರಿಸಿದ ವಿಭಾಗದ ಸಹದ್ಯೋಗಿ ಸ್ನೇಹಿತರಾದ ಡಾ. ಮಂಜುನಾಥ ಬೇವಿನಕಟ್ಟಿ, ಡಾ. ಸ.ಚಿ. ರಮೇಶ್, ಡಾ. ಮೊಗಳ್ಳಿ ಗಣೇಶ್, ಡಾ. ಹೆಬ್ಬಾಲೆ ಕೆ. ನಾಗೇಶ್, ಡಾ. ಹರಿಶ್ಚಂದ್ರ ದಿಗ್ಸಂಗಿಕರ ಅವರಿಗೆ ಹಾಗೂ ನನ್ನ ಬರಹಗಳಿಗೆ ಇಂಬು ನೀಡುತ್ತಿರುವ ಸಮಾನ ಮನಸ್ಕರಾದ ಡಾ. ಮಾಧವ ಪೆರಾಜೆ, ಶ್ರೀ ಸಿ. ವೆಂಕಟೇಶ, ಶ್ರೀ ಎ.ಎನ್. ಪ್ರಭಾಕರ ಅವರಿಗೆ ಹಾಗೂ ವಿಶ್ವವಿದ್ಯಾಲಯದ ಅಧ್ಯಾಪಕ ವರ್ಗದವರಿಗೆ.
ಪುಸ್ತಕದ ಪುಟವಿನ್ಯಾಸವನ್ನು ರೂಪಿಸಿದ ಪ್ರಸಾರಾಂಗದ ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿಯವರಿಗೆ, ಅಕ್ಷರ ಸಂಯೋಜನೆಯನ್ನು ಅಚ್ಚುಕಟ್ಟಾಗಿ ಮಾಡಿಕೊಟ್ಟ ಶ್ರೀ ಜೆ. ಬಸವರಾಜ ಅವರಿಗೆ, ಮುಖಪುಟ ಚೆನ್ನಾಗಿರುವಂತೆ ಕಾಳಜಿ ವಹಿಸಿದ ಶ್ರೀ ಕೆ.ಕೆ. ಮಕಾಳಿ ಅವರಿಗೆ ನನ್ನ ಕೃತಜ್ಞತೆಗಳು ಸಲ್ಲುತ್ತವೆ.
ಸಿ.ಟಿ. ಗುರುಪ್ರಸಾದ್ 
ಏಳು ಊರಿನ ದೇವತೆಗಳು: ೧. ದೈವತ್ವದ ಕಲ್ಪನೆ
ಮಾನವನ ಪ್ರಾಗೈತಿಹಾಸಿಕ ಕಾಲದ ಅವಲೋಕನದಿಂದ ಅವನು ತನ್ನ ಉತ್ಪತ್ತಿಯ ಆರಂಭದ ಹಂತದಲ್ಲಿ ಕಾಡುಮಾನವನಾಗಿ ಪ್ರಾಣಿಜೀವನ ನಡೆಸುತ್ತಿದ್ದುದು ತಿಳಿದು ಬರುತ್ತದೆ. ಕಾಡಿನಲ್ಲಿ ಒಂಟಿಯಾಗಿ ಅಲೆದಾಡುತ್ತಾ ಹೊಟ್ಟೆಪಾಡಿಗಾಗಿ ಕೈಗೆ ದೊರಕಿದ ಹಣ್ಣು-ಹಂಪಲು, ಗೆಡ್ಡೆ-ಗೆಣಸುಗಳನ್ನು ತಿಂದುಕೊಂಡು ಜೀವಿಸುತ್ತಿದ್ದು, ಆತನ ಜೀವನ ಕ್ರಮದಲ್ಲಿ ಬೆಳವಣಿಗೆಯಾದಂತೆ ಬೇಟೆ ಆಡುವುದನ್ನು ಒಂದು ಪ್ರಮುಖ ಕಸುಬನ್ನಾಗಿ ಮಾಡಿಕೊಂಡು ಪ್ರಾಣಿಗಳ ಮಾಂಸವನ್ನು ತಿನ್ನುತ್ತ ತನ್ನ ಹಸಿವೆಯನ್ನು ಹಿಂಗಿಸಿಕೊಳ್ಳತೊಡಗಿದನು. ಕ್ರಮೇಣ ಬೆಂಕಿಯ ಬಳಕೆ ಹೊಳೆದಾಗಿನಿಂದ ಮಾಂಸವನ್ನು ಬೇಯಿಸಿಕೊಂಡು ತಿನ್ನಲು ಪ್ರಾರಂಭಿಸಿದನು. ಇವುಗಳ ಹಿನ್ನೆಲೆಯಲ್ಲಿ ಮಾನವನಿಗೆ ಬರುಬರುತ್ತಾ ಮಾನವನಿಗೆ ಉದ್ಯೋಗದ ಕಲ್ಪನೆ ಮೂಡಿ ಒಂದು ವಿಶಾಲವಾದ ಬಯಲು ಪ್ರದೇಶದಲ್ಲಿ ನೆಲೆನಿಂತು ಪ್ರಾಣಿಗಳನ್ನು ಸಾಕಿ ಅವುಗಳ ಸಹಾಯದಿಂದ ಬೇಸಾಯವನ್ನು ಪ್ರಾರಂಭಿಸಿದನು. ಆಕಳುಗಳಿಂದ ಹಾಲುತುಪ್ಪ ಮುಂತಾದವುಗಳನ್ನು ದೊರಕಿಸಿಕೊಂಡನು. ಕುರಿಗಳ ಉಣ್ಣೆಯಿಂದ ಬಟ್ಟೆಯನ್ನು ತಯಾರಿಸಲು ಕಂಡುಕೊಂಡನು. ಇದಕ್ಕಿಂತ ಪೂರ್ವದಲ್ಲಿ ಕಾಡಿನಲ್ಲಿ ಅಲೆಯುತ್ತಿದ್ದಾಗ ಗಿಡದ ಎಲೆಗಳು ಅವನ ಉಡುಗೆಗಳಾಗಿದ್ದವು ಹಾಗೂ ಮರದ ಪೊದೆಗಳು ಅವನ ಆಶ್ರಯ ತಾಣಗಳಾಗಿದ್ದವು. ಹೀಗೆ ಮಾನವನ ವಿಕಾಸದ ಪ್ರಥಮ ಹಂತವನ್ನು ಕಾಣಬಹುದಾಗಿದೆ.
ಮುಂದೆ ಮಾನಸಿಕ ಬೆಳವಣಿಗೆ ಪಡೆದಂತೆ ಮಾನವರಲ್ಲಿ ಭಾವನೆಗಳು ಪಕ್ವವಾದಂತೆ ಏಕಾಏಕಿಯಾಗಿ ಅಲೆದಾಡುವುದನ್ನು ನಿಲ್ಲಿಸಿ, ಸಾಂಘಿಕ ಜೀವನದಲ್ಲಿ ಆಸಕ್ತಿಯನ್ನು ಹೊಂದಿದನು, ಸಂಘವನ್ನು ಕಟ್ಟಿಕೊಂಡನು, ಕೌಟುಂಬಿಕ ಜೀವನವನ್ನು ಪ್ರಾರಂಭಿಸಿದನು. ಭಾವುಕ ಜೀವಿಯಾದಂತೆ ಹುಟ್ಟು, ಸಾವುಗಳು ಮಾನವರಲ್ಲಿ ಭಯದ ಅಂಶವನ್ನು ಭಿತ್ತಿದವು. ಈ ಭಯದ ನಿವಾರಣೆಗಾಗಿ ಮಾನವನು ಪ್ರಕೃತಿಯ ಶಕ್ತಿಗಳಿಗೆ ಮಾರುಹೋಗಬೇಕಾಯಿತು. ಈ ಶಕ್ತಿಗಳು ಅವ್ಯಕ್ತಶಕ್ತಿಗಳಾಗಿದ್ದವು. ಪ್ರಕೃತಿಯಲ್ಲಿಯ ಗುಡುಗು, ಮಿಂಚು, ಸಿಡಿಲು, ಭೂಕಂಪ, ಜ್ವಾಲಾಮುಖಿ, ಅಗ್ನಿ, ಮುಂತಾದವು ಸುಪ್ತಶಕ್ತಿಯ ವ್ಯಕ್ತ ರೂಪಗಳಾಗಿ ಪ್ರಕೃತಿಯ ಇಂಥ ಅದ್ಭುತ, ಶಕ್ತಿಯನ್ನು ಕಂಡು ಭಯಭೀತನಾದ ಅವನು ಅದಕ್ಕೆ ಶರಣು ಹೋಗಿ ಈ ಶಕ್ತಿಯ ಪ್ರತೀಕಗಳನ್ನು ಪೂಜಿಸತೊಡಗಿದನು. ಇವುಗಳೇ ದೇವರ ಸ್ವರೂಪವೆಂದು ತಿಳಿದನು. ಆರಾಧನೆಯ ಹಿಂದಿರುವ ಭಯ ಕಾಲಾಂತರದಲ್ಲಿ ಭಕ್ತಿಯ ಸ್ವರೂಪವನ್ನು ಪಡೆಯಿತು. ವೈಯಕ್ತಿಕ ಜೀವನದಲ್ಲಿ ಮೂಡಿಬಂದ ಭಯವನ್ನು ಹೋಗಲಾಡಿಸಿಕೊಳ್ಳಲು ಭಕ್ತಿ ನೆಲೆಯೂರಲು ಪ್ರಾರಂಭಿಸಿತು. ನಂತರ ಯಾವುದೋ ಒಂದು ಚೇತನಶಕ್ತಿ ಭೂಮಿಯ ಅಂತರಾಳದಲ್ಲಿ ಹುದುಗಿಕೊಂಡಿರುವುದನ್ನು ಗುರುತಿಸಿದ ಮಾನವ ಆ ಶಕ್ತಿಯನ್ನು ದೈವತ್ವವನ್ನು ಗುರುತಿಸಿದನು. ಹೀಗೆ ಮನವರಲ್ಲಿ ದೈವತ್ವದ ಕಲ್ಪನೆ ಅಂದರೆ ದೇವರ ಕಲ್ಪನೆ ಸ್ಥಿರವಾಗಿ ನಿಂತಿತು.
ಧಾರ್ಮಿಕ ಕಲ್ಪನೆ
ಮಾನವರಲ್ಲಿ ಧಾರ್ಮಿಕ ಕಲ್ಪನೆಗಳು ನಂಬಿಕೆ ಮತ್ತು ಆಚರಣೆಗಳ ಹಿನ್ನೆಲೆಯಲ್ಲಿಯೇ ಬೆಳೆದುಕೊಂಡು ಬಂದಿರುವಂಥವು. “ಪ್ರಾಚೀನ ಶಿಲಾಯುಗದ ಆದಿ ಭಾಗದಲ್ಲಿಯೇ ಅಂದರೆ ೩೫,೦೦,೦೦೦ ವರ್ಷಗಳ ಹಿಂದೆಯೇ ಧಾರ್ಮಿಕ ಪ್ರವೃತ್ತಿ ಬೆಳೆಯಿತು ಎಂದು ತಿಳಿಯುತ್ತದೆ.” ಬುಡಕಟ್ಟು ಜನಾಂಗಗಳಲ್ಲಿ ಮನುಷ್ಯನು ಸತ್ತ ಮೇಲೆ ಅವನ ಮೆದುಳನ್ನು ತೆಗೆದು ಅದಕ್ಕೆ ವಿಧಿ-ವಿಧಾನಗಳನ್ನು ನೆರವೇರಿಸಿ ಪ್ರೇತರಲ್ಲಿ ತಿನ್ನುವ ಪದ್ಧತಿಯನ್ನು ಈ ಜನಾಂಗಗಳಲ್ಲಿ ಕಾಣುತ್ತೇವೆ. ಇದಲ್ಲದೆ ಬೋರ್ನಿಯಾ, ಮಲೇಶಿಯಾಗಳಲ್ಲಿ ಸತ್ತ ಮನುಷ್ಯನ ಮೆದುಳನ್ನು ತೆಗೆದು ಧಾರ್ಮಿಕ ವಿಧಿಗಳನ್ನು ನಡೆಸಿ ಅನಂತರ ಪ್ರೇತರಂತೆ ತಿನ್ನುವ ಪದ್ಧತಿ ಇಂದಿಗೂ ಆದಿವಾಸಿಗಳಲ್ಲಿದೆ. ಹೀಗೆ ಮೆದುಳನ್ನು ತಿನ್ನುವುದು ಧಾರ್ಮಿಕ ಕಲ್ಪನೆಗಳು ಅಂಗವಾಗಿಯೇ ಇದ್ದಿತೆನ್ನುವುದು ಗಮನಾರ್ಹ ಅಂಶವಾಗಿದೆ.
ಹೀಗೆ ಕ್ರಮೇಣವಾಗಿ ಧಾರ್ಮಿಕ ಕಲ್ಪನೆಗಳು ಅನೇಕ ಪರಿಸರದಲ್ಲಿ ಬೆಳೆದುಕೊಂಡು ಬಂದು ಮುಂದೆ ಧರ್ಮಗಳ ಉಗಮಕ್ಕೆ ದಾರಿ ಮಾಡಿದವು. ಇಂಥ ಧಾರ್ಮಿಕ ಕಲ್ಪನೆಯ ಪ್ರಭಾವದಲ್ಲಿ ಸಿಲುಕಿದ ಮಾನವನಿಗೆ ಹೊಸ ಕಲ್ಪನೆ ಮೂಡಿ ಮುಂದೆ ಅವನು ಮೂರ್ತಿ ಪೂಜೆಯನ್ನು ರೂಢಿಯಲ್ಲಿ ತಂದನು. ತನ್ನ ಕಲ್ಪನೆಗೆ ತೋಚಿದಂತೆ ಮೂರ್ತಿಯನ್ನು ಸೃಷ್ಟಿಸಿಕೊಂಡು ಅದರ ಮೇಲೆ ದೇವತಾಭಾವನೆಯನ್ನು ಇರಿಸಿ ಆರಾಧಿಸ ತೊಡಗಿದನು. ಜ್ಞಾನ ಕ್ಷಿತಿಜವು ವಿಸ್ತರವಾದಂತೆ ಮೂರ್ತಿಶಿಲ್ಪಗಳ ಜೊತೆಗೆ ದೇವಾಲಯ ನಿರ್ಮಾಣದ ಕಲ್ಪನೆಗಳು ಬಂದವು. ಹೀಗೆ ಧಾರ್ಮಿಕ ಭಾವನೆಯು ಗಟ್ಟಿಗೊಂಡಂತೆ ಅದರೊಂದಿಗೆ ಕಲೆಯು ಬೆಳೆಯುತ್ತಾ ಸಾಗಿತು. ಹೀಗೆ ಕಾಲಕ್ರಮೇಣ ಮಾನವನಲ್ಲಿ ಉಂಟಾದ ಭಾವನೆಗಳ ಬೆಳವಣಿಗೆ ಆಯಾ ಪರಿಸರಕ್ಕೆ ಅನುಗುಣವಾಗಿ ಹಲವಾರು ದೇವತೆಗಳ ಉಗಮಕ್ಕೆ ಕಾರಣವಾಗಿರಬಹುದು. ಮಾನವ ತನಗೆ ಇಷ್ಟ ಬಂದಂತೆ ದೇವತೆಗಳನ್ನು ಸೃಷ್ಟಿಸಿಕೊಂಡನೆಂದು ಹೇಳಬಹುದು. ದೇವತೆಗಳ ಉಗಮವಾದ ನಂತರ ಅವನ ಮನಸ್ಸಿನಲ್ಲಿ ಪೂಜಾ ವಿಧಿ-ವಿಧಾನಗಳ ಕಲ್ಪನೆಗಳು ಮೂಡಿದವು. ಹೀಗೆ ದೇವರನ್ನು ಸೃಷ್ಟಿಸಿದ ಮಾನವ ತಾನು ಸೃಷ್ಟಿಸಿದ ದೇವತೆಗಳಿಗೆ ಮಾನವನ ಗುಣ-ಸ್ವಭಾವ ಮನೋಧರ್ಮಗಳನ್ನು ಆರೋಪಿಸಿದ. ಅದರ ಪರಿಣಾಮವಾಗಿ ನೀನು ನನ್ನನ್ನು ಉದ್ಧಾರ ಮಾಡಿದರೆ ನಾನು ನಿನಗೆ ಪ್ರತಿಯಾಗಿ ಬಲಿಯ ರೂಪದಲ್ಲೋ ಅಥವಾ ಇನ್ನಾವುದೋ ರೂಪದಲ್ಲಿಯೋ ಕಾಣಿಕೆ ಅರ್ಪಿಸುವೆನು ಎಂದು ಅದರ ಪ್ರಯೋಜನ ದೃಷ್ಟಿಯಿಂದ ಪ್ರಾರ್ಥಿಸಿಕೊಂಡಿರಬೇಕು. ಹೀಗೆ ಪ್ರಾರ್ಥನೆ ಪೂಜೆಯಿಂದ ತಕ್ಕ ಫಲ ದೇವರಿಂದ ದೊರೆಯುತ್ತದೆ ಎಂಬ ಗಾಢ ನಂಬಿಕೆ, ಮೂಡಿಕೊಂಡು ಬಂದಿತು. ಇದರಿಂದ ಪೂಜೆ ಪ್ರಾರ್ಥನೆಯ ಮಹತ್ವವೂ ಹೆಚ್ಚಿತು.
“ಮಾನವನ ಸಾಂಘಿಕ ಜೀವನದ ಫಲವಾಗಿ ಕ್ರಮೇಣ ಒಂದೊಂದು ಗುಂಪುಗಳೇ ಒಂದೊಂದು ಬುಡಕಟ್ಟುಗಳಾಗಿ ಪರಿಣಮಿಸಿದವು. ಒಂದೊಂದು ಬುಡಕಟ್ಟಿನ ಜನರಲ್ಲಿ ಒಂದೊಂದು ಬಗೆಯ ನಂಬಿಕೆ. ಒಂದೊಂದು ರೀತಿಯ ಪದ್ಧತಿ, ಆಚರಣೆಗಳು ಪ್ರತ್ಯೇಕ ಪ್ರತ್ಯೇಕವಾಗಿ ಕಾಣಿಸಿಕೊಳ್ಳಲರಂಭಿಸಿದವು.” ಸಾಂಘಿಕ ಜೀವನದ ಪರಿಕಲ್ಪನೆಗಳಿಂದಾಗಿ ಅವನ ಮನಸ್ಸು ವಿಶಾಲಗೊಂಡು ವಿಚಾರಶಕ್ತಿ ಇಮ್ಮಡಿಸಿ, ವಿಕಾಸಶೀಲ ಮನೋಭಾವ ತಳೆಯಿತು. ತತ್ಪರಿಣಾಮವಾಗಿ ಅವನಲ್ಲಿ ವಾಸ್ತುಶಿಲ್ಪದ ಕಲ್ಪನೆಗಳು ಮೂಡಿಬಂದುವು. ಇವುಗಳನ್ನು ಹಂತ ಹಂತವಾಗಿ ಕಾರ್ಯಾಚರಣೆಯಲ್ಲಿ ತರುತ್ತ ಮಾನವ ಮುಂದುವರಿದನು. ಆಗಿನ ಕಾಲದಲ್ಲಿ ಗುಡಿ-ಗುಂಡಾರಗಳು ಕೇವಲ ಒಂದು ಬುಡಕಟ್ಟಿನವರಿಗೆ ಅನ್ವಯವಾಗದೆ ಇಡೀ ಜನಾಂಗಕ್ಕೆ ಮೂಲವಾಗಿ ಕಂಡುಬಂದವು.
ಸಮಾಜಶಾಸ್ತ್ರದ ದೃಷ್ಟಿಯಿಂದ ಧರ್ಮ ದೇವರು ಎಂಬ ಪರಿಕಲ್ಪನೆಗಳು ಮಾನವನ ಬದುಕಿನ ಅವಿಭಾಜ್ಯ ಅಂಗಗಳಾಗಿವೆ. ಇವು ಸಾಮಾಜಿಕ ಸಂಬಂಧವನ್ನು ಕಲ್ಪಿಸುವುದರ ಜೊತೆಗೆ ದೇವರು ಮತ್ತು ಧರ್ಮದ ಸುತ್ತ ಅನೇಕ ಆಚರಣೆಗಳನ್ನು ಹೆಣೆದವು. ಹಬ್ಬ-ಹುಣ್ಣಿಮೆ, ಜಾತ್ರೆ – ಹೀಗೆ ಅನೇಕ ಕಟ್ಟಳೆಗಳು ಮೂಡಿಬಂದವು. ಇದರಿಂದ ಜನರಲ್ಲಿ ಭಕ್ತಿಯ ಮೊಳಕೆಯೂ ಉದಯಿಸಿತು. ತಮ್ಮ ಭಕ್ತಿಯ ದಾಹವನ್ನು ಹಿಂಗಿಸಿಕೊಳ್ಳಲು ದೇವಾಲಯಗಳ ನಿರ್ಮಾಣದ ಕಡೆಗೆ ಹೆಚ್ಚು ಗಮನಕೊಟ್ಟರು.
ಸತ್ತವರ ಸಮಾಧಿಗಳೇ ಮುಂದೆ ಮಾರ್ಪಟ್ಟು ಹಿಂದಿನ ಕಾಲದ ದೇವಾಲಯಗಳಾಗಿವೆ ಎಂದು ಅಭಿಪ್ರಾಯಪಡುವವರೂ ಇದ್ದಾರೆ. ಆದರೆ ಇದಕ್ಕೆ ಪೋಷಕವಾದ ವಿಪುಲ ಆಧಾರಗಳಿಲ್ಲ. ದೇವಾಲಯಗಳ ಕಲ್ಪನೆ ಮೂಡಿಬರುವ ಮೊದಲು ಬಯಲಿನಲ್ಲಿ ಗಿಡಗಂಟೆಗಳ ಪೊದರಿನಲ್ಲಿ ಆರಾಧನೆ ಕಂಡುಬರುತ್ತಿತ್ತು. ಕ್ರಮೇಣ ಪ್ರಕೃತಿಯಲ್ಲಿ ಮರಗಳೇ ದೇವಾಲಯಗಳಾಗಿ ಪರಿವರ್ತನೆ ಹೊಂದಿರಬೇಕು. ಆ ಮರಗಳ ಕೆಳಗೆ ಪೂಜಿಸಿದ ಒರಟು ಕಲ್ಲುಗಳೇ ದೇವರ ಸಂಕೇತವಾಗಿ ಬೆಳೆದು ಬಂದಿವೆ ಎಂದು ತಿಳಿಯಬಹುದು.
 
ಗುಪ್ತರ ಕಾಲದಲ್ಲಿ ಗುಡಿಗಳು ಇದ್ದ ಉಲ್ಲೇಖಗಳು ಬರುತ್ತವೆ. ಅವರ ಕಾಲದ ಗುಡಿಗಳು ಮರದಿಂದ, ಮಣ್ಣಿನಿಂದ ಮಾಡಲ್ಪಟ್ಟಿದ್ದವು. ಈ ಕಟ್ಟಡಗಳು ಬಹುಕಾಲ ಉಳಿಯಲಿಲ್ಲ. ಕ್ರಿಸ್ತಾಬ್ದ ೨ನೇ ಶತಮಾನದ ಸುಮಾರಿಗೆ ನಾಗರಶೈಲಿಯ ದೇವಾಲಯಗಳಾಗಿ ಮೈದೋರಿದ್ದವು, ಇವು ಜನರ ಹರಕೆ ಪೂಜೆಗೆ ಅನುಕೂಲವು ಆಗಿದ್ದವು.
ಕಾಲಕ್ರಮೇಣ ಚೋಳ ಅರಸರ ಕಾಲದಲ್ಲಿ ಗುಡಿಗಳ ಬೆಳವಣಿಗೆಯ ಹಂತವನ್ನು ಕಾಣುತ್ತೇವೆ. ಈ ಅರಸರ ಕಾಲದಲ್ಲಿ ಪ್ರತಿಯೊಂದು ಊರಿನಲ್ಲಿ ಗುಡಿಗಳು ಬೆಳವಣಿಗೆ ಹೊಂದಿರುವುದು ಸ್ವಷ್ಟವಾಗುತ್ತದೆ. ಹೀಗೆ ಗುಡಿಗಳು ಕಾಲಕಾಲಕ್ಕೆ ಅಭಿವೃದ್ಧಿಯಾಗುತ್ತ ಬಂದವು. ಭಯ-ಭಕ್ತಿಯ ಪ್ರತೀಕವಾಗಿ ಜನತೆಯಲ್ಲಿ ಆರಾಧನಾ ಮನೋಭಾವನೆ ಬೆಳೆಯಿತು, ಅದರೊಂದಿಗೆ ದೇವರ ಮೂರ್ತಿಗಳನ್ನು ಇಟ್ಟುಕೊಂಡು ಪೂಜಿಸುವ ವಿಧಾನವೂ ಆರಂಭವಾಯಿತು. ಹೀಗೆ ಈ ಎಲ್ಲ ಅಂಶಗಳು ಮಾನವನ ಮನಸ್ಸಿನಲ್ಲಿ ಅಚ್ಚಳಿಯದೆ ಪ್ರಭಾವ ಮುದ್ರೆ ಬಿತ್ತಿರುವುದರಿಂದ ದೈವತ್ವದ ಕಲ್ಪನೆ ಮೂಡಿತು. ಮಾನವನು ಮಾನವೀಯತೆಯ ಅಂಶಗಳ ಸಹಾಯದಿಂದ ಮಹಾ ಮಾನವನಾಗಲು ಸಾಧ್ಯವಾಯಿತು ಎಂಬುದಕ್ಕೆ ಅವನ ವಿಕಾಸ ಹಂತವೇ ಮೂಲ ಆಧಾರವಾಗಿದೆ. ಇಂತಹ ಸಂದರ್ಭದಲ್ಲಿ ದೈವೀಕೃಪೆಯಿಂದ ಅವನಲ್ಲಿ ದೇವರ ಕಲ್ಪನೆ ಮೂಡಿ ಬಂದಿರುವುದು ಅತ್ಯಂತ ಮಹತ್ವವಾದ ವಿಷಯವಾಗಿದ್ದು ತುಂಬಾ ಪ್ರಾಮುಖ್ಯತೆಯನ್ನು ಪಡೆದಿದೆ.
ಮಾತೃದೇವತಾರಾಧನೆಯ ಕಲ್ಪನೆ
ಮಾನವನು ಸಮಾಜಜೀವಿ. ತನ್ನ ಬೌದ್ಧಿಕ ಶ್ರಮದಿಂದ ಜಗತ್ತಿನಲ್ಲಿ ಇತರ ಪ್ರಾಣಿಗಳಿಗಿಂತಲೂ ಭಿನ್ನವಾಗಿ ಉನ್ನತ ಮಟ್ಟದಲ್ಲಿರುವನು. ಪ್ರಾಚೀನಕಾಲದಿಂದಲೂ ಮಾನವನು ತಾಯಿಗೆ ದೇವತೆಯ ಸ್ಥಾನವನ್ನು ಕೊಟ್ಟಿರುವನು. ಮಾತೆಯೇ ಮಾನವನ ಪ್ರಗತಿಯಲ್ಲಿ ಪ್ರಮುಖ ಸ್ಥಾನವನ್ನು ವಹಿಸಿರುವಳು. ಆದುದರಿಂದ ಮಾತೃದೇವತೆಯ ಆರಾಧನೆಯು ಎಲ್ಲಾ ಜನಾಂಗಗಳಲ್ಲಿಯೂ ಕಂಡುಬರುತ್ತದೆ. ಒಂದು ಕಾಲದಲ್ಲಿ ಮಾತೃದೇವತೆಯ ಆರಾಧನೆಯೂ ಕೆಲವೊಂದು ಬುಡಕಟ್ಟುಗಳಿಗೆ ಅಥವಾ ಜನಾಂಗಕ್ಕೆ ಸೀಮೀತವಾದುದೆಂಬ ಭಾವನೆಯಾಗಿದ್ದು. ಆದರೆ ಆದಿಕಾಲದಿಂದಲೂ ಮಾತೃದೇವತೆಯ ಆರಾಧನೆ ಇದ್ದುದು ಸರ್ವವಿಧಿತವಾಗಿದೆ, ಆರಾಧನೆಗಳು, ಕಟ್ಟಳೆಗಳು ಮೊದಲಿನಿಂದಲೂ ಬೆಳೆದುಕೊಂಡು ಬಂದಿವೆ. ಈ ಪದ್ಧತಿಯು ಎಲ್ಲಾ ಕಾಲದಲ್ಲಿಯೂ ನಮ್ಮ ದೇಶದಲ್ಲಿ ಬೆಳೆದುಕೊಂಡು ಬಂದಿದೆ.
ಸೈಂಧವ ಸಂಸ್ಕೃತಿಯ ಅವಶೇಷಗಳನ್ನು ಅವಲೋಕಿಸಿದಾಗ ಅಲ್ಲಿ ದೇವಿಯ ಚಿತ್ರಗಳು ಮರದಿಂದಲೇ ಹೊರಹೊಮ್ಮಿಕೊಂಡು ಬಂದಂತೆ ಕಾಣುತ್ತವೆ. ಈ ಸಂಸ್ಕೃತಿಯ ಜನರು ಪ್ರಕೃತಿಯನ್ನು ಕೆಂಪು ಬಣ್ಣದಿಂದ ಕಾಯುವುದು ಪುರಾತನ ಪದ್ಧತಿಯೂ ಆಗಿತ್ತು. ಆದುದರಿಂದ ದೇವಿಯ ಮೈಬಣ್ಣ ಉಡಿಗೆ, ತೊಡಿಗೆ, ಅಲಂಕಾರ ಇವೆಲ್ಲವುಗಳು ದೇವಿಗೆ ಪ್ರಿಯವಾದ ವಸ್ತುಗಳೆಂದು ನಂಬಿಸುವುದು ಕಂಡುಬರುತ್ತದೆ.
“ಇವತ್ತಿಗೂ ದೇವಿಗೆ ಅರ್ಪಿಸುತ್ತಾ ಬಂದಿರುವ ಕುಂಕುಮ ಕೆಂಪು ದಾಸವಾಳ ಹೂವು, ರಕ್ತವಸ್ತ್ರ, ರಕ್ತಫಲ ಮೊದಲಾದವುಗಳು ದೇವಿಗೆ ಪ್ರಿಯವಾದವು ಎಂಬ ಕಲ್ಪನೆ ಇದೆ.”೨ ಇದೇ ಕಲ್ಪನೆಯನ್ನು ಧರ್ಮಗ್ರಂಥಗಳಲ್ಲಿ ಶಾಸ್ತ್ರಪುರಾಣಗಳಲ್ಲಿಯೂ ಕಾಣುತ್ತೇವೆ. ಆದುದರಿಂದ ಸೈಂಧವ ಸಂಸ್ಕೃತಿಯಲ್ಲಿ ಮಾತೃದೇವತೆಗೆ ಪ್ರಮುಖವಾದ ಸ್ಥಾನವಿತ್ತು. ಪಿತೃದೇವತೆಗಿಂತ ಮಾತೃದೇವತೆಯ ಕಲ್ಪನೆ. ಪ್ರಾಚೀನವೆಂಬ ಸತ್ಯ ಪ್ರಾಗೈತಿಹಾಸಿಕ ಜನವಾಸ್ತವ್ಯದ ನೆಲೆಗಳ ಉತ್ಖನನಗಳನ್ನು ಗಮನಿಸಿದಾಗ ನಮಗೆ ಖಚಿತವಾಗುತ್ತದೆ. ಯೂರೋಪಿನ ಶಿಲಾಯುಗದ ಉತ್ಖನನಗಳನ್ನು ಗಮನಿಸಿದಾಗಲೂ ಬಹು ಪ್ರಾಚೀನ ಮಣ್ಣಿನ ಹಾಗೂ ಕಲ್ಲಿನ ಪ್ರತಿಮೆಗಳೆಂದರೆ ಮಾತೃದೇವತೆಯ ಪ್ರತಿಮೆಗಳೇ”೪ ಇಂತಹ ಅಂಶಗಳು ಮಾತೃದೇವತೆಯ ಕಲ್ಪನೆಯ ಬಗೆಗೆ ಪುಷ್ಟಿಯನ್ನು ನೀಡುತ್ತವೆ.
ವೈದಿಕ ಸಂಸ್ಕೃತಿಯ ಜನರು ಪಿತೃಪ್ರಧಾನ ಸಮಾಜದ ವ್ಯವಸ್ಥೆಯನ್ನು ಹೊಂದಿದವರಾಗಿದ್ದರು. ಈ ಸಂಸ್ಕೃತಿಯಲ್ಲಿ ಬರುವ ಗಂಡಸರು ಬೇಟೆಯಾಡುವುದು, ಕುದುರೆ ಹತ್ತುವುದು ಈ ಅಂಶಗಳು ಪ್ರಮುಖವಾಗಿ ಕಂಡುಬರುತ್ತವೆ. ಅಲ್ಲದೆ ಇವರು ಇಂದ್ರ, ವರುಣ, ಸೂರ್ಯ, ವಿಷ್ಣು, ರುದ್ರ – ಈ ದೇವತೆಗಳ ಆರಾಧಕರಾಗಿದ್ದರು. ಆದುದರಿಂದ ಈ ಸಂಸ್ಕೃತಿಯಲ್ಲಿ ಪುರುಷಪ್ರಧಾನವಾದ ಸಮಾಜ ನಿರ್ಮಾಣಗೊಂಡಿತ್ತು. ಪುರುಷನೇ ಕುಟುಂಬದ ಯಜಮಾನನಾಗಿದ್ದು ಆ ಕುಟುಂಬಕ್ಕೆ ಕೇಂದ್ರಬಿಂದುವಾಗಿದ್ದನು.
ಭಾರತೀಯ ಸಂಸ್ಕೃತಿಯ ಹಿನ್ನಲೆಯನ್ನು ಅವಲೋಕಿಸಿದಾಗ ಈ ಸಂಸ್ಕೃತಿಯು ಆರ್ಯದ್ರಾವಿಡ ಸಂಸ್ಕೃತಿಗಳ ಸಮ್ಮಿಲನವಾಗಿದೆ. ಈ ಸಂಸ್ಕೃತಿಯಲ್ಲಿ ಮಾತೃಪ್ರಧಾನವಾದ ದ್ರಾವಿಡ ಸಂಸ್ಕೃತಿ ಹಾಗೂ ಪಿತೃಪ್ರಧಾನವಾದ ಆರ್ಯ ಸಂಸ್ಕೃತಿಗಳ ಸಮ್ಮಿಲನವಾಗಿದೆ. ಹರಪ್ಪ-ಮೊಹೆಂಜೋದಾರೋಗಳಲ್ಲಿ ದೊರೆತ ವಿಗ್ರಹವನ್ನು ಪರಿಶೀಲಿಸಿದರೆ ಅವು ಜೇಡಿಮಣ್ಣಿನ ನಗ್ನ ಸ್ತ್ರೀ ವಿಗ್ರಹಗಳು, ಶಿರೋವಸ್ತ್ರ, ಕೇಶಾಲಂಕಾರ, ಸೊಂಟದಪಟ್ಟಿ – ಹೀಗೆ ಅನೇಕ ವಸ್ತು ಒಡವೆಗಳನ್ನು ಗಮನಿಸಿದರೆ ಭಾರತೀಯ ಸಂಸ್ಕೃತಿಯಲ್ಲಿ ಮಾತೃದೇವತೆಯ ಉಪಾಸನೆಯು ಆದಿಕಾಲದಿಂದಲೂ ಪ್ರಚಾರದಲ್ಲಿತ್ತು ಎಂಬುದು ತಿಳಿದುಬರುತ್ತದೆ. ಇವುಗಳಿಗೆ ಆಧಾರವಾಗಿ ಸಿಂಧೂಕಣಿವೆಯಲ್ಲಿ ದೊರೆತ ಅವಶೇಷಗಳೇ ಆಧಾರವಾಗಿವೆ. ಮಾತೃದೇವತಾ ಪೂಜೆ, ಶಿವಭಕ್ತಿಗಳ ಆರಾಧನೆಯು ಮುಂದೆ ದ್ರಾವಿಡ ಸಂಸ್ಕೃತಿಯಲ್ಲಿ ಭಾಗಶಃ ರೂಢಿಯಲ್ಲಿ ಬಂದಿರುತ್ತದೆ. ಅಲ್ಲದೆ ಮೆಸಪಟೋಮಿಯಾ, ಸಿರಿಯಾ, ಏಷ್ಯಾಮೈನರ್, ಈಜಿಪ್ಟ್ ಮೊದಲಾದ ಕಡೆಯಲ್ಲಿಯೂ ಅನೇಕ ಸ್ತ್ರೀ ವಿಗ್ರಹಗಳು ದೊರತಿದುದರ ಬಗೆಗೆ ಉಲ್ಲೇಖಗಳು ಇವೆ. ಈ ಅಂಶಗಳನ್ನು ಗಮನಿಸಿದರೆ ಪ್ರಾಚೀನ ನಾಗರೀಕತೆಯಲ್ಲಿಯೂ ಮಾತೃದೇವತೆ ಆಗ್ರಪೂಜಿತಗಳಾಗಿದ್ದಳು ಎಂಬ ಅಂಶ ಗಮನಕ್ಕೆ ಬರುತ್ತದೆ. ಇದರಿಂದ ಇಡೀ ಭಾರತೀಯ ಸಂಸ್ಕೃತಿಯೇ ಮಾತೃಪ್ರಧಾನವಾದ ದ್ರಾವಿಡ ಸಂಸ್ಕೃತಿಯ ಮೂಲ ಲಕ್ಷಣವೆನಿಸುತ್ತದೆ. “ಮಾತೃದೇವತೆಯ ಪೂಜೆ ಇದು ಆರ್ಯ ಸಂಸ್ಕೃತಿಗೆ ಹೊರತಾದುದೆಂದೂ ಅದು ದ್ರಾವಿಡರ ಕೊಡುಗೆಯೆಂದೂ ಒಂದು ಕೂಗು ಕೇಳಿಸುತ್ತದೆ. ನಮ್ಮ ಜನಸ್ತೋಮದಲ್ಲಿ ಪ್ರಾಗಾರ್ಯ, ಆರ್ಯ, ದ್ರಾವಿಡ ಎಂಬ ವಿಭಜನೆಗೆ ಆಧಾರಗಳು ಕಡಿಮೆ ಪ್ರಮಾಣದಲ್ಲಿವೆ. ಯಾಕೆಂದರೆ ಹಲವಾರು ಬುಡಕಟ್ಟುಗಳ ಸಮ್ಮಿಳನ ಆರಂಭಕಾಲದಿಂದಲೂ ನಡೆಯುತ್ತಾ ಬಂದಿದೆ. ಅದಕ್ಕಾಗಿ ಆರ್ಯರು, ದ್ರಾವಿಡರು ಎಂದು ಪ್ರತ್ಯೇಕೀಸುವುದು ಸಾಧ್ಯವಿಲ್ಲ.”೫ ಆದರೆ ಸಿಂಧೂ ಸಂಸ್ಕೃತಿಯ ಧರ್ಮದಲ್ಲಿ ಒಂದು ಕಡೆ ಮಾತೃದೇವತೆಯ ಕಲ್ಪನೆ ವೃಕ್ಷಗಳು ಪ್ರಾಣಿಗಳು. ಇನ್ನೊಂದು ಕಡೆ ಪ್ರಕೃತಿಯ ಪೂಜೆ ಕಂಡುಬರುತ್ತದೆ. ಆ ಪ್ರಕೃತಿಯನ್ನು ಅಂತರ್ಗೊಳಿಸಿಕೊಂಡ ಶಿವ ಅವನ ಸಂಕೇತವಾದ ಲಿಂಗದ ಅನುಸಂಧಾನವನ್ನು ಕಾಣಬಹುದು. ಈ ಎಲ್ಲಾ ಅಂಶಗಳ ಸಹಾಯದಿಂದ ನಾವು ಮಾತೃದೇವತೆಯ ಕಲ್ಪನೆಯು ಪ್ರಾಚೀನ ಜನಾಂಗದಲ್ಲಿ ಪ್ರಮುಖವಾಗಿತ್ತು ಎಂಬ ಅಂಶ ಸ್ಪಷ್ಟವಾಗುತ್ತದೆ. “ಮಾನವನ ಉತ್ಪತ್ತಿಯನ್ನು ಗಮನಿಸಿದರೆ ತಂದೆ ತಾಯಿಗಳ ಪಾತ್ರ ಹಿರಿದಾಗಿದೆ. ಈ ಹಿನ್ನೆಲೆಯಲ್ಲಿ ತಂದೆ-ತಾಯಿಗಳು ದೇವರ ಸ್ವರೂಪ ಹೊಂದಿದವರು. ಆದರೆ ತಾಯಿಯ ಪಾತ್ರ ಮಹತ್ವದ್ದು ಎಂದು ಕಂಡುಬಂದಿತು. ತಾಯಿಯ ಉದರದಲ್ಲಿ ಹುದುಗಿಕೊಂಡಿರುವ ನಿಗೂಢವಾದ ಸ್ವರೂಪ ಇವೆಲ್ಲವು ಈ ಹಂತದಲ್ಲಿ ಸೇರಿಕೊಂಡವು.”೬ ಈ ರೀತಿಯಾಗಿ ಮಾತೃದೇವತೆಯ ಕಲ್ಪನೆ ಮಾನವ ಜನಾಂಗದಲ್ಲಿ ಮೂಡಲು ಯಾವ ರೀತಿಯ ಅಂಶಗಳು ಪ್ರಚೋದನೆ ನೀಡಿರಬೇಕು ಎಂಬ ಅಂಶವನ್ನು ಗಮನಿಸಿದಾಗ ಕಂಡುಬರುವ ಸಂಗತಿ ಎಂದರೆ ಪ್ರಕೃತಿಯ ಮಡಿಲಿನಲ್ಲಿರುವ ನೀರಿನ ಪ್ರವಾಹ, ಗಾಳಿಯ ರಭಸ, ಮಿಂಚು, ಗುಡುಗು, ಸೂರ್ಯ ಚಂದ್ರಾದಿಗಳ ಪ್ರಕಾಶ, ಬೆಂಕಿಯ ಪ್ರಕಾಶ, ಇತ್ಯಾದಿ ಅಂಶಗಳು ಇವು ಒಂದು ಕಡೆಯಾದರೆ, ಕಾಡಿನಲ್ಲಿ ವಾಸಿಸುವ ಕ್ರೂರ ಮೃಗಗಳು ಗಗನದಲ್ಲಿ ಹಾರಾಡುವ ಪಕ್ಷಿಗಳ ಸಮೂಹ, ಜಲಚರಗಳು ಇತ್ಯಾದಿ ಈ ಎಲ್ಲಾ ಅಂಶಗಳ ಪ್ರಭಾವದಿಂದ ಕಾಲಕ್ರಮೇಣ ಪ್ರಕೃತಿಯ ಹುಟ್ಟು ಸಾವುಗಳಿಗೆ ಹೆಣ್ಣು ಕಾರಣ ಎಂಬ ಅಂಶ ಅವನಲ್ಲಿ ಪ್ರಮುಖವಾಗಿ ಕಂಡಾಗ ಮಾನವ ಆಕೆಯನ್ನು ಅತ್ಯಂತ ಗೌರವದಿಂದ ಕಂಡಿರಬೇಕು. ಸರ್ವಸಾಕಾರ ಮೂರ್ತಿಯಾದ ಸ್ತ್ರೀಯನ್ನು ಕಂಡಂತಹ ಮಾನವ ಆಕೆಯನ್ನು ಮಾತೃದೇವತೆಯ ಕಲ್ಪನೆಯಂತೆ ರೂಪಿಸಿರುವುದು ಕಾಣುತ್ತದೆ.
ಈ ರೀತಿಯಾಗಿ ಮಾತೃದೇವತೆಯ ಇತಿಹಾಸ ಚರಿತ್ರೆಗಳು ಆರಂಭಗೊಂಡು ಜಾನಪದರ ಕಟ್ಟಳೆಗಳ ಬುನಾದಿಯ ಮೇಲೆ ಬೀಡುಬಿಟ್ಟಿವೆ. ಈ ಪುರಾತನವಾದ ಶಕ್ತಿಯು ಪ್ರಿಯವಾಗಿದ್ದು ಒಳ್ಳೆಯ ಜನರ ಸಮೂಹದಲ್ಲಿಯೂ ಪ್ರವೇಶ ಮಾಡಿ ತನ್ನ ಪ್ರಭಾವವನ್ನು ಸ್ಪಷ್ಟವಾಗಿ ಬೀರಿದೆ. ಆದರೆ ಜಾನಪದ ಪ್ರಿಯವಾಗಿದ್ದ ಶಕ್ತಿವಾದದಲ್ಲಿ, ಶಕ್ತಿ ಎಂಬ ಎಣಿಕೆಯಲ್ಲಿ, ಶಾಕ್ತರ ನಂಬಿಕೆ ಎಲ್ಲ ಹೆಂಗಸರೂ ದೇವತಾ ಸ್ವರೂಪರು ನಂಬಿಕೆ ನೂರಾರು ಮಾತೃದೇವತೆಯರಿಗೆ ದಾರಿ ಮಾಡಿಕೊಟ್ಟಿತು. ಹೀಗೆ ಮಾತೃದೇವತೆಯರಿಗೆ ಅನೇಕರ ಆಸರೆಯಲ್ಲಿ ಬೆಳೆದು ಬಂದವರಾಗಿರುವುದರಿಂದ ಈಗ ನಾವು ಸಾವಿರರು ಮಾತೃದೇವತೆಗಳ ಪ್ರಭಾವಗಳ ಪ್ರತೀತಿ ಇರುವುದನ್ನು ಕಾಣುತ್ತೇವೆ. ಈ ಎಲ್ಲಾ ಮಾತೃದೇವತೆಗಳ ಕಥೆ ಮತ್ತು ಪ್ರಭಾವಳಿಗಳಲ್ಲಿ ಸಾಮಾನ್ಯವಾಗಿ ತುಂಬಾ ಸಾಮ್ಯ ಅಂಶಗಳಿರುತ್ತವೆ. ಈ ಸಾದೃಶ್ಯವನ್ನು ಅವಲಂಭಿಸಿ ಬರಬರುತ್ತಾ ಒಬ್ಬಳೇ ಮಾತೃದೇವತೆ ಅನೇಕ ಸ್ವರೂಪಗಳಲ್ಲಿ ಮೈದೋರಿರುವಳೆಂಬ ಭಾವನೆ ಮೂಡಿಬಂದಿತು. “ದೇವನೊಬ್ಬ ನಾಮಹಲವು” ಎಂಬ ಹೆಗ್ಗಳಿಕೆಯಂತೆ ಅನೇಕ ಬಗೆಯ ಹೆಸರುಗಳನ್ನು ಹೊಂದಿದಂತಹ ದೇವಿಯರು ಮೂಲದಲ್ಲಿ ಒಂದೇ ಹೆಸರಿನವರು. ಉದಾ: ಎಲ್ಲಮ್ಮನ ಅವತಾರ-ಎಲ್ಲರ ಅಮ್ಮ ಎಲ್ಲಮ್ಮ-ಹೀಗೆ ಒಂದೇ ಅವತಾರವನ್ನು ಧರಿಸಿದ್ದರೂ ಆಕೆಯನ್ನು ಅನೇಕರು ಬೇರೆ ಬೇರೆ ಹೆಸರುಗಳಲ್ಲಿ ಕರೆಯುವುದುಂಟು. ಫಲಗೌರಿ, ರೇಣುಕೆ, ಮಾರಿಕಾಂಬೆ, ಭವಾನಿ ಇತ್ಯಾದಿ ಈ ಎಲ್ಲ ಹೆಸರು ಜಾನಪದ ನೆಲೆಯಿಂದ ಮೂಡಿಬಂದಿವೆ. ಆದುದರಿಂದ ಭಾರತೀಯ ಸಂಸ್ಕೃತಿಯಲ್ಲಿ ಮಾತೃದೇವತೆ ಅತ್ಯಂತ ಮಹತ್ವವನ್ನು ಪಡೆದಿರುವಳು. ‘ಮನೆಯೆ ಮೊದಲ ಪಾಠ ಶಾಲೆ-ಜನನಿ ತಾನೆ ಮೊದಲು ಗುರು’. ಮಾತೃದೇವೋಭವ, ಇನ್ನು ಮುಂತಾದ ಶ್ಲೋಕಗಳು ಕೂಡಾ ಮಾತೃದೇವತೆ ಕಲ್ಪನೆಯು ಭಾರತೀಯರ ಸ್ಮೃತಿ ಪಲಟದಲ್ಲಿ ಹೇಗೆ ಅಲಂಕೃತವಾಗಿತ್ತು ಎಂಬುದಕ್ಕೆ ಇಂದಿಗೂ ಈ ನುಡಿಗಳೇ ಸಾಕ್ಷಿಯಾಗಿ ನಿಂತಿವೆ. ಆದುದರಿಂದ ಸ್ತ್ರೀಯನ್ನು ಮಹಾಮಾತೆಯೆಂದೂ ಸಾರ್ವಕಾಲಿಕ ಕನ್ಯೆಯೆಂದೂ, ದಿವ್ಯಸತಿ ಮಹಾಸಂಹಾರಿಣಿ ಎಂದು ಕರೆಯುವುದುಂಟು. ಆದುದರಿಂದ ಭಾರತೀಯರು ಮಾತೃದೇವತೆಗೆ ಅತ್ಯಂತ ಗೌರವದ ಸ್ಥಾನ ನೀಡಿ ಪೂಜಿಸುತ್ತ ಬಂದಿರುವುದುಂಟು.
ಈ ರೀತಿಯಾಗಿ ಮಾನವ ಜನಾಂಗದಲ್ಲಿ ತಾಯಿಯನ್ನು ಮಾತೃದೇವತೆಯ ಸ್ಥಾನಕ್ಕೇರಿಸಿ ಆಕೆಯನ್ನು ದೇವತೆ ಅಷ್ಟೇ ಏಕೆ ಸಾಕ್ಷಾತ್ ದೇವತೆ ಎಂಬ ಪರಿಕಲ್ಪನೆ ಮೂಡಿ ಬಂದಿತು. ಇಂತಹ ನಂಬಿಕೆಯಿಂದ ಗ್ರಾಮದೇವತೆಗಳ ಕಲ್ಪನೆ ಮೂಡುವುದಕ್ಕೆ ಉತ್ತಮ ಮಾಗೃದರ್ಶಿಯಾಯಿತು ಎಂದು ಹೇಳಬಹುದು.
ಅಡಿ ಟಿಪ್ಪಣಿಗಳು
೧.    ಎಸ್.ಕೆ. ರಾಮಚಂದ್ರರಾವ್, ಮೂರ್ತಿಶಿಲ್ಪ ಹಿನ್ನೆಲೆ, ಪು. ೨೨೮.

ಏಳು ಊರಿನ ದೇವತೆಗಳು: ೨. ಗ್ರಾಮದೇವತೆಗಳ ಉಗಮ ಮತ್ತು ವಿಕಾಸ
ಮಾನವನಿಗೆ ಸಂಘ ಜೀವನದ ಪ್ರಜ್ಞೆ ಮೂಡಿದಾಗಿನಿಂದ ಅವನು ವಾಸ ಮಾಡುವುದಕ್ಕೆ ನದಿಯ ದಂಡೆಯ ಮೇಲಿರುವ ವಿಶಾಲವಾದ ಬಯಲು ಪ್ರದೇಶವನ್ನು ಆಯ್ಕೆ ಮಾಡಿಕೊಂಡ. ಇಂತಹ ಫಲವತ್ತಾದ ಭೂಮಿ ಹಾಗೂ ನೀರು ದೊರೆಯುವಂತಹ ಪ್ರದೇಶದಲ್ಲಿ, ಮಾನವನು ಮನೆಗಳನ್ನು ಕಟ್ಟಿಕೊಂಡು ನಿರಾತಂಕವಾಗಿ ಜೀವನವನ್ನು ಕಳೆಯಲು ಪ್ರಾರಂಭಿಸಿದ. ಬರುಬರುತ್ತಾ ಮಾನವ ಜನಾಂಗ ವೃದ್ಧಿಯಾಗುತ್ತಾ ನಡೆಯಿತು. ಆಗ ಒಂದು ಕುಟುಂಬಕ್ಕೆ ಬದಲಾಗಿ ಹತ್ತೆಂಟು ಕುಟುಂಬಗಳು ಬೆಳೆದವು. ಹೀಗೆ ಕುಟುಂಬಗಳು ವೃದ್ಧಿಯಾಗುತ್ತಾ ಹೋದಂತೆ ಆ ಪ್ರದೇಶವು ಗ್ರಾಮಗಳ ಉಗಮಕ್ಕೆ ಕಾರಣವಾಯಿತು. ಆಗ ಮನುಷ್ಯ ಮನುಷ್ಯರಲ್ಲಿ ಸಂಪರ್ಕ ಸಂಬಂಧಗಳು ವೃದ್ಧಿಯಾಗ ತೊಡಗಿದುದರ ಪರಿಣಾಮವಾಗಿ ಅವರಲ್ಲಿ ಅನೇಕ ಬಗೆಯ ಸಂಸ್ಕಾರಗಳು ಮೂಡಿದವು ಎನ್ನಬಹುದು.
ಮಾನವ ತನ್ನ ರಕ್ಷಣೆಗಾಗಿ ಹಾಗೂ ತನ್ನವರ ಸಂರಕ್ಷಣೆಗಾಗಿ ತಾನು ನೆಲೆಸಿದ ಪ್ರದೇಶದಲ್ಲಿ ಇರುವ ಪ್ರಕೃತಿ ದೇವತೆಗಳಿಗೆ ಮಾರು ಹೋದನು. ತನ್ನ ಕಲ್ಪನೆ ಆಳದಲ್ಲಿ ತನಗೆ ಇಷ್ಟ ಬಂದಂತಹ ದೇವತೆಗಳ ನಾಮಕರಣ ಮಾಡಿದನು. ಅವುಗಳನ್ನು ಭಕ್ತಿ-ಗೌರವ, ಶ್ರದ್ಧೆಯಿಂದ ಆರಾಧನೆ ಮಾಡತೊಡಗಿದನು. ಈ ಪರಂಪರೆಯಿಂದ ಜನರಲ್ಲಿ ನಂಬಿಕೆ, ಭಕ್ತಿ ಶ್ರದ್ಧೆಗಳು ವ್ಯಾಪಕವಾಗುತ್ತಾ ನಡೆದವು. ಆಗ ಮೂರ್ತಿಗಳಿಗೆ ಒಂದು ಸ್ವರೂಪ ಬಂದಿರಬೇಕು. ತಾನು ಆರಾಧಿಸುವಂಥಹ ದೇವತೆಗಳಿಂದ ಪ್ರತಿಫಲ ದೊರೆಯದಿದ್ದಾಗ ಮತ್ತೊಂದು ಹೆಸರಿನಲ್ಲಿ ಮೂರ್ತಿಯನ್ನು ತಯಾರಿಸಿ ಅದಕ್ಕೆ ಆರಾಧನೆ ಮಾಡಲು ಪ್ರಾರಂಭಿಸಿದನು. ಕ್ರಮೇಣ ಮಾನವನಲ್ಲಿ ಜ್ಞಾನವು ವಿಕಾಸವಾದಂತೆ ಅವನಲ್ಲಿ ಕಲ್ಪನೆಗಳು ಬೆಳೆಯತೊಡಗಿದವು. ಅವರೊಂದಿಗೆ ದೇವತೆಗಳ ಪೂಜೆ ಪ್ರಮಾಣವು ಅಧಿಕವಾಗತೊಡಗಿದವು. ಅವರು ವಾಸಿಸುವ ಪ್ರದೇಶದಲ್ಲಿ ಕಟ್ಟಿಕೊಂಡಂತಹ ಗ್ರಾಮಗಳಲ್ಲಿ ದೇವತೆಗಳ ಸಂಖ್ಯೆಯು ಬೆಳೆಯತೊಡಗಿತು. ಇದರಿಂದ ಗ್ರಾಮದೇವತೆಗಳು ಎಂಬ ಕಲ್ಪನೆಯು ಮೂಡಿ ಬಂದಿರಲು ಸಾಧ್ಯವಿದೆ ಎಂದು ಹೇಳಬಹುದಾಗಿದೆ.
ನಮ್ಮ ಹಳ್ಳಿಗರ ಬದುಕಿನಲ್ಲಿ ದೈವಗಳ ಪಾತ್ರ ಬಹು ಮಹತ್ತರವಾದುದು. ಅವರ ಎಲ್ಲಾ ರೀತಿಯ ವ್ಯವಹಾರಗಳಲ್ಲಿ ದೇವರುಗಳು ಒಂದಲ್ಲಾ ಒಂದು ರೀತಿಯಲ್ಲಿ ಪ್ರವೇಶವನ್ನು ಪಡೆದೇ ಇರುತ್ತದೆ. ಊರಿನ ಒಳಿತು ಕೆಡಕುಗಳ ತಾವು ಆಚರಿಸುವ ಹಬ್ಬ-ಹುಣ್ಣಿಮೆಗಳು ಅನುಸರಿಸಿದ ರೀತಿ-ನೀತಿಗಳನ್ನವಲಂಬಿಸಿರುತ್ತದೆಂದೂ ತಮ್ಮ ಪಾಪ-ಪುಣ್ಯಗಳನ್ನು ನಡೆ-ನುಡಿಗಳನ್ನು ದೇವರು ಸದಾ ನೋಡುತ್ತಿರುವನೆಂದೂ ನಂಬಿದ್ದಾರೆ. ನಂಬಿಕೆ ಬೇರು ಜೀವನದ ಎಲ್ಲಾ ಕ್ಷೇತ್ರಗಳಲ್ಲಿಯೂ ಬಲವಾಗಿ ಆವರಿಸಿರುತ್ತದೆ. ಊರಿನಲ್ಲಿ ದನಕರುಗಳಿಗೆ, ಮಕ್ಕಳು ಮರಿಗಳಿಗೆ ಏನಾದರೂ ರೋಗ ಸಂಭವಿಸಿದರೆ ಅಕಸ್ಮಾತ್ ಸಾವು ನೋವುಗಳುಂಟಾದರೆ ಅದೆಲ್ಲವೂ ತಾವು ಆಚರಿಸದಿರುವ ಯಾವುದೋ ದೇವರ ಕಾಟವೆಂದು ನಂಬಿ ಅವುಗಳ ಮೊರೆ ಹೋಗುತ್ತಾರೆ. ಪ್ರಕೃತಿಯ ಆರಾಧಕರಾದ ನಮ್ಮ ಜನಪದರಿಗೆ ಪ್ರಕೃತಿಯ ವೈಪರಿತ್ಯಗಳು ಭಯವನ್ನುಂಟು ಮಾಡುವುದು ಸಹಜ ಸ್ವಭಾವವಾಗಿದೆ. ಧರ್ಮ, ಪುರಾಣ, ಹಿರಿಯರ ಕಥೆಗಳು, ಇತಿಹಾಸಗಳು ಮುಂತಾದವನ್ನೆಲ್ಲಾ ಪ್ರಕೃತಿಯಲ್ಲಿ ಕಂಡುಕೊಂಡು ಅದಕ್ಕೊಂದು ಪುರಾಣ ಮೂಲವನ್ನು ಆರೋಪಿಸಿಕೊಂಡು ಪುಣ್ಯಪುರುಷರ ಸ್ಮರಣೆಯನ್ನು ಮಾಡಿಕೊಳ್ಳುತ್ತಾ ತಮ್ಮ ಬದುಕನ್ನೂ ಅದಕ್ಕೆ ಸಮೀಕರಿಸಿ ಕೊಳ್ಳುತ್ತಾರೆ ಮತ್ತು ಅದನ್ನು ಸದಾ ನೆನಪಿನಲ್ಲಿಡಲು ಕೆಲವು ಆಚರಣೆಗಳನ್ನು ರೂಢಿಸಿಕೊಂಡು ಬಂದಿದ್ದಾರೆ. ಹೀಗಾಗಿ ಹಳ್ಳಿಗರ ಪ್ರತಿಯೊಂದು ಸಂದರ್ಭದಲ್ಲಿಯೂ ದೇವರ ಮೊರೆಹೋಗುವುದನ್ನು ಕಾಣಬಹುದಾಗಿದೆ.
ಹೀಗೆ ಪ್ರಕೃತಿಯಲ್ಲಿ ಬದಲಾವಣೆಯಾದಂತೆ ಮಾನವನಲ್ಲಿ ಬದಲಾವಣೆಯಾಗುವುದು ಸಹಜ. ಆಗ ಅವನಲ್ಲಿ ವಿಕಾಸಶೀಲ ಮನೋಭಾವನೆ ಬೆಳೆಯುವುದಕ್ಕೆ ಸಾಧ್ಯವಾಗುತ್ತದೆ. ಇದರಂತೆಯೇ ಗ್ರಾಮಗಳು ವಿಕಾಸಶೀಲತೆಯ ಪ್ರಯೋಗಕ್ಕೆ ಒಳಗಾದವು. ಬರುಬರುತ್ತಾ ಪಟ್ಟಣಗಳಲ್ಲಿಯೂ ಈ ದೇವತೆಗಳು ಆವರಿಸಿಕೊಂಡವು. ಇದರಿಂದಾಗಿ ಗ್ರಾಮದೇವತೆಗಳು ಪಟ್ಟಣದ ದೇವತೆಗಳು ಆದವೆಂದು ಹೇಳಬಹುದು, ಕ್ರಮೇಣ ಮನುಷ್ಯನ ಬದುಕಿನಲ್ಲಿ ಅನೇಕ ವ್ಯತ್ಯಾಸಗಳಾದವು. ಆದರೆ ದೇವರ ಕಲ್ಪನೆಯ ಅಂಶಗಳ ಹಿನ್ನಲೆಯಲ್ಲಿ ವ್ಯತ್ಯಾಸ ಕಾಣಲಿಲ್ಲ. ಅವರಲ್ಲಿ ದೇವತೆಗಳ ಬಗೆಗೆ ನಂಬಿಕೆಯೂ ಶಾಶ್ವತವಾಗಿ ಮುಂದುವರಿಯಿತೆಂದು ಹೇಳಬಹುದು. ದೇವರ ಬಗೆಗೆ ಆರಾಧನೆ, ಪೂಜೆಗಳು, ಮುಂತಾದ ಕ್ರಿಯಾವಿಧಾನಗಳು. ಕ್ರಮೇಣ ಮೊದಲಿನಕ್ಕಿಂತಲೂ ಅಧಿಕವಾದವು ಹೊರತು ಕಡಿಮೆ ಆಗಲಿಲ್ಲ. ಆದುದರಿಂದ ದೇವತಾರಾಧನೆಯ ಅಂದಿನಿಂದ ಇಂದಿನವರೆಗೂ ಅವ್ಯಾಹತವಾಗಿ ನಡೆದುಕೊಂಡು ಬಂದಿದೆ ಎಂದು ಹೇಳಬಹುದು.
ಇವತ್ತು ನಮ್ಮ ಸಂಸ್ಕೃತಿಯ ಆಳವನ್ನು ಅವಲೋಕಿಸಿದಾಗ ಅಲ್ಲಿ ಸ್ತ್ರೀಯು ತನ್ನ ಪವಾಡವನ್ನು ಬೀರಿದ್ದು ಅರಿವಾಗದಿರದು. ಅನೇಕ ಸ್ತ್ರೀಯರು ತಮ್ಮ ಪತಿಯ ಮರಣದ ನಂತರ ಸತಿ ಹೋದರು. ಅಲ್ಲದೆ ಬೇರೆ ಬೇರೆ ವಿಧಾನಗಳಲ್ಲಿ ಸಿಲುಕಿ ಶಿಕ್ಷೆಗೆ ಗುರಿಯಾದವರು, ಆತ್ಮಹತ್ಯೆ ಮಾಡಿಕೊಂಡವರು, ಆಘಾತಕ್ಕೆ ಒಳಗಾದವರು ಇದ್ದರು. ಅನೇಕ ಸ್ತ್ರೀಯರು ತಮ್ಮನೇ ತಾವು ಬಲಿಕೊಟ್ಟ ಸಂಗತಿಗಳನ್ನು ನೋಡಬಹುದು. ಇವರೆಲ್ಲರೂ ಚರಿತ್ರೆಯ ಹಾಗೂ ಧರ್ಮದ ನಂಬಿಕೆಯ ಹಿನ್ನೆಲೆಯಲ್ಲಿ ಗ್ರಾಮದೇವತೆಗಳಾಗಿ ರೂಪಗೊಂಡಿರುವುದಕ್ಕೆ ಸಾಧ್ಯವಿದೆ. ವ್ಯಕ್ತಿಗಳ ಸುತ್ತ ಹರಡಿಕೊಂಡಿರುವ ಐತಿಹ್ಯ ಮತ್ತು ಸ್ಥಳದ ಮೇಲಿಂದ ಹುಟ್ಟಿದಂತಹ ಐತಿಹ್ಯಗಳ ಮೇಲೆ ಕೆಲವೊಂದು ದೇವತೆಗಳು ಹುಟ್ಟಿಕೊಂಡವು. ವೀರಪುರುಷರು, ಜನೋಪಕಾರ ಮಾಡಿದ ಮನುಷ್ಯರು, ಚಾರಿತ್ರಿಕ ವ್ಯಕ್ತಿ, ಮಹಾತ್ಮರು, ಪವಾಡ ಪುರುಷರು, ಈ ಹಿನ್ನಲೆಯಲ್ಲಿ ದೇವತೆಗಳು ಹುಟ್ಟಿಕೊಂಡು ಬಂದವು. ಈ ಎಲ್ಲಾ ಅಂಶಗಳ ಹಿನ್ನೆಲೆಯಲ್ಲಿ ಗ್ರಾಮದೇವರು ಹಾಗೂ ದೇವತೆಗಳಾಗಿರಬಹುದು. ತದನಂತರ ಜನರಿಗೆ ಸಣ್ಣ ಪುಟ್ಟ ತೊಂದರೆಗಳಾದಾಗ ಅವುಗಳ ನಿವಾರಣೆಗಾಗಿ ಕೆಲವು ಸಣ್ಣ ಪುಟ್ಟ ದೇವತೆಗಳು ಹುಟ್ಟಿಕೊಂಡು ಬಂದಿರಬಹುದು ಎಂಬ ಅಭಿಪ್ರಾಯವೂ ಇದೆ.
ಯಾವುದೇ ಮನುಷ್ಯನಿಗೆ ಕಾಯಿಲೆಯಾದಾಗ ಆ ಕಾಯಿಲೆಯನ್ನು ದೂರ ಮಾಡುವಂತಹ ದೇವತೆಗಳು ಹುಟ್ಟಿಕೊಂಡವು ಎಂದು ಹೇಳಬಹುದು. “ಇಂಥ ದೇವತೆಗಳನ್ನು ಆರಾಧಿಸಿ ಅಭಿಷೇಕ ಮಾಡಿಸಿ ಪ್ರಸಾದವನ್ನು ಸ್ವೀಕಾರ ಮಾಡಿದರೆ ಗುಣವಾಗುತ್ತದೆ ಎಂಬ ಕಲ್ಪನೆಯಲ್ಲಿ ಹಲವು ದೇವತೆಗಳ ಉಗಮ ಆಗಿರಬೇಕು.”೧ ಹಾವು, ಚೇಳುಗಳು ಕಚ್ಚಿದರೆ ಗುಡಿಗೆ ಹೋಗಿ ಪೂಜೆಯನ್ನು ಸಲ್ಲಿಸಿ ಪೂಜಾರಿ ಕೊಟ್ಟ ಗಂಧವನ್ನು ಹಾವು ಚೇಳುಗಳು ಕಚ್ಚಿದ ಭಾಗಕ್ಕೆ ಹಚ್ಚಿದರೆ ಪರಿಹಾರವಾಗುತ್ತದೆ ಅನ್ನುವಂಥ ನಂಬಿಕೆ. ಅಲ್ಲದೆ ದೈಹಿಕ ಹಾಗೂ ಮಾನಸಿಕ ತೊಂದರೆಗಳಿಗೆ ಒಳಗಾಗಿ ಬಳಲುತ್ತಿರುವ ವ್ಯಕ್ತಿ ತನಗೆ ಬಂದಂತಹ ತೊಂದರೆಗಳನ್ನು ನಿವಾರಿಸಿಕೊಳ್ಳಲು ಈ ದೇವತೆಗಳು ಹುಟ್ಟಿಕೊಂಡಿರಬಹುದು. ಈ ಮೇಲಿನ ಎಲ್ಲಾ ಅಂಶಗಳನ್ನು ಪರಿಶೀಲಿಸಿದಾಗ ಮಾನವನಲ್ಲಿ ಈ ಅಂಶಗಳು ಮೂಢನಂಭಿಕೆಯಿಂದ ಇಲ್ಲವೆ ತನ್ನ ಬಯಕೆಗೆ ಅನುಗುಣವಾಗುವಂತೆ ಸೃಷ್ಟಿಸಿಕೊಂಡಿರುವನು. ಜನತೆಯ ಸಂಪ್ರದಾಯಕ್ಕೆ ಅನುಗುಣವಾಗಿ ಹಾಗೂ ಗ್ರಾಮದ ಸಂಪ್ರದಾಯಕ್ಕೆ ಹೊಂದಿಕೊಂಡಂತೆ ಪ್ರತಿಯೊಂದು ಗ್ರಾಮದ ಜನರು ತಮ್ಮದೇ ಆದಂತಹ ವಿಶಿಷ್ಟ ದೇವತೆಗಳನ್ನು ಸೃಷ್ಟಿಸಿಕೊಂಡರು. ಅವುಗಳನ್ನು ತಮ್ಮ ಗ್ರಾಮದ ದೇವತೆಗಳೆಂದು ಕರೆಯತೊಡಗಿದರು. ದಕ್ಷಿಣ ಭಾರತದಲ್ಲಿ ಗ್ರಾಮದೇವತೆಗಳು ಎಂಬ ಹೆಸರಿನಲ್ಲಿಯೇ ಕರೆದರು. ಇನ್ನೂ ಕೆಲವು ಕಡೆ ಊರಿನ ಅಮ್ಮ ಎಂದೂ ಕರೆಯುವುದು ವಾಡಿಕೆ. ಅದೇ ರೀತಿ ಉತ್ತರ ಭಾರತದಲ್ಲಿ ಠಾಕುಣಿ ಎಂದು ಕರೆಯುವರು. ಆದ್ದರಿಂದ ಈ ದೇವತೆಗಳು ಊರನ್ನು ಹಾಗೂ ಊರಿನ ಜನರನ್ನು ಕಾಪಾಡುವವು ಎಂಬ ನಂಬಿಕೆ ಜನರಲ್ಲಿ ಬೇರೂರಿತು. ಒಂದು ವೇಳೆ ಮಾರಕ ಶಕ್ತಿಗಳು ಊರನ್ನು ಪ್ರವೇಶಿಸಿದರೆ ಆ ಮಾರಕ ಶಕ್ತಿಗಳನ್ನು ಈ ದೇವತೆಗಳೇ ಹೊಡೆದೋಡಿಸುತ್ತಾರೆ ಎಂಬ ನಂಬಿಕೆ ಹಳ್ಳಿಯ ಜನರಲ್ಲಿ ಬೆಳೆದುಬಂದಿದೆ. ಈ ದೇವತೆಗಳನ್ನು ಪ್ರಾದೇಶಿಕವಾಗಿ ಬೇರೆ ಬೇರೆ ಹೆಸರುಗಳಿಂದ ಕರೆಯುವರು. ಮಾರಿಯಮ್ಮ ಮಧ್ಯ ಭಾರತದಲ್ಲಿ (ಮಾರಿ, ಭವಾನಿ, ಪ್ಲೇಗ) ಗಯಾ ಜಿಲ್ಲೆಯಲ್ಲಿ ಮತ್ತು ಮುಂಬಿಯಿಯಲ್ಲಿ ಮಾಯಿ, ಬಂಗಾಳದಲ್ಲಿ ಓಲಾಯ್, ಚಂಡಿ ದಕ್ಷಿಣ ದೇಶದಲ್ಲಿ ಪೆದ್ದಮ್ಮ, ಅಣ್ಣಮ್ಮ, ನೂಕಲಮ್ಮ, ಕೊಕ್ಕಲಮ್ಮ, ಸಿಡುಬು, ಮುತ್ಯಲಮ್ಮ ಎಂದೂ ಉತ್ತರ ಕರ್ನಾಟಕದಲ್ಲಿ ಕರಿಯಮ್ಮ, ದುರುಗಮ್ಮ, ಕಾಳಮ್ಮ, ಮಾರೆಮ್ಮ, ಚೌಡಮ್ಮ – ಹೀಗೆ ಹಲವಾರು ಹೆಸರುಗಳಿಂದ ಕರೆಯುವುದು ಕಂಡು ಬರುತ್ತದೆ.
ಈ ದೇವತೆಗಳ ದೇವಾಲಯಗಳು ಊರಿನ ಪ್ರಮುಖವಾದ ಸ್ಥಳದಲ್ಲಿ ಅಥವಾ ಊರಿನ ಹೊರಭಾಗದಲ್ಲಿ, ಊರಿನ ಮಧ್ಯಭಾಗದಲ್ಲಿ ಸ್ಥಾಪಿತವಾಗುವುವು. ಯಾಕೆಂದರೆ ಊರಿಗೆ ಪೀಡೆಗಳು ಪ್ರವೇಶ ಮಾಡಿದರೆ ಅವುಗಳನ್ನು ಹೊರಗಿನಿಂದಲೇ ಓಡಿಸಬೇಕೆಂಬ ನಂಬಿಕೆ ಪ್ರಬಲವಾಗಿರಬೇಕು. ಊರಿನ ಮಧ್ಯೆ ನೆಲೆಸಿದಂತಹ ಗ್ರಾಮದೇವತೆಯು ಊರಿನ ಜನರ ರಕ್ಷಣೆಯ ಭಾರ ಹೊತ್ತು ಅವರನ್ನು ಸಂರಕ್ಷಣೆ ಮಾಡುವಂತಹವು. ಇದಲ್ಲದೆ ಊರಿನ ಹೊರಭಾಗದಲ್ಲಿ, ಬಯಲು ಪ್ರದೇಶದಲ್ಲಿ, ಮರದ ಕೆಳಗೆ ಹಳ್ಳಗಳ ದಂಡೆಯಲ್ಲಿ ನದಿ ಮತ್ತು ಕೆರೆಯ ದಂಡೆಯ ಮೇಲೆ ಕೆಲವು ದೇವತೆಗಳು ಸ್ಥಾಪಿತಗೊಂಡಿರುವುವು. ಈ ದೇವತೆಗಳನ್ನು ಊರಿನ ಜನರು ಪೂಜಿಸುವ ಅವಕಾಶಗಳು ಇವೆ. ಈ ಹಿನ್ನೆಲೆಯಲ್ಲಿ ಮಂಡ್ಯ ಜಿಲ್ಲೆಯ ಗ್ರಾಮದೇವತೆಗಳಾದ ಉಕ್ಕಡ ಮಾರಮ್ಮ, ದಂಡಿನ ಮಾರಮ್ಮ ಹಾಗೂ ಅರಕೆರೆಯ ಮಾರಮ್ಮ ಮುಂತಾದ ಗ್ರಾಮದೇವತೆಗಳು ಇದಕ್ಕೆ ಉದಾಹರಣೆಯಾಗಿವೆ. ಹೀಗೆ ಅನೇಕ ವಿಧಗಳಲ್ಲಿ ಜನಪದರ ಜೀವನದಲ್ಲಿ ಗ್ರಾಮದೇವತೆಗಳು ಹಾಸುಹೊಕ್ಕಾಗಿ ಬೆರೆತುಕೊಂಡಿರುವುದನ್ನು ಸಹಜವಾಗಿ ಕಾಣುತ್ತೇವೆ. ಹೆಣ್ಣು ದೇವತೆಗಳಲ್ಲದೆ ಗಂಡು ದೇವತೆಗಳು  ಬೆಳೆದುಕೊಂಡು ಬಂದು ಅವುಗಳೂ ಕೂಡ ಗ್ರಾಮದೇವರೆಂದು ಕರೆಸಿಕೊಂಡವು.
ಈ ಹಿನ್ನೆಲೆಯಲ್ಲಿ ವಿಷಯಕ್ಕೆ ಸಂಬಂಧಿಸಿದಂತೆ, ಮನುಕುಲದ ಚರಿತ್ರೆ ತುಂಬಾ ಆಸಕ್ತಿದಾಯಕವಾದುದು ಆಗಿದೆ. ಆಹಾರ ಸಂಗ್ರಹಣೆ, ಬೇಟೆ, ಪಶುಪಾಲನೆ ಕೃಷಿ ಮತ್ತು ಕೈಗಾರಿಕೆ ಈ ಹಂತದಲ್ಲಿ ವಿಕಸನಗೊಂಡ ಮನುಷ್ಯ ಸಂಸ್ಕೃತಿ ಇಂದು ಅತ್ಯಂತ ಸಂಕೀರ್ಣ ರೂಪ ತಾಳಿ ನೂರಾರು ಕವಲುಗಳಲ್ಲಿ ನಮ್ಮ ಮುಂದೆ ಚಾಚಿವೆ. ಈ ಪಶುಪಾಲನೆ ಕೃಷಿ ಹಂತಗಳಲ್ಲಿ ಉಗಮಗೊಂಡಿರಬಹುದಾದ ನಮ್ಮ ಗ್ರಾಮದೇವತೆಗಳ ವಿಚಾರವು ಇವತ್ತಿನ ಆಧುನಿಕ ಯುಗದಲ್ಲಿ ಯಾವ ರೀತಿ ಸ್ಪಂದಿಸುತ್ತದೆ ಎಂಬುದು ಕುತೂಹಲಕರ ವಿಚಾರವಾಗಿದೆ.
ಆದರೂ ಈ ಗ್ರಾಮದೇವತೆಗಳ ಉಗಮ ಹೀಗೇ ಆಯಿತು ಎಂದು ಹೇಳಲು ಬರುವುದಿಲ್ಲ. ನಮ್ಮ ಇಡೀ ಸಾಮಾಜಿಕ ವ್ಯವಸ್ಥೆಯ ಹಿನ್ನೆಲೆಯಲ್ಲಿ ನಾನಾ ಕಾರಣಗಳಿಗೆ ರೂಪುಗೊಂಡು ಕ್ರಮೇಣ ಆರಾಧನೆಗೆ ಒಳಗಾದ ದೇವತೆಯರು ಬಹಳಷ್ಟು ಇದ್ದಾರೆ. ನಮ್ಮ ಕರ್ನಾಟಕದ ಅಥವಾ ದಕ್ಷಿಣ ಭಾರತದ ಬಹು ಭಾಗಗಳಲ್ಲಿ ಕಂಡುಬರುವ ಮಾಸ್ತಮ್ಮಗಳು ಮಹಾಸತಿ ಯಾದ ತ್ಯಾಗಜೀವಿ ಮಹಿಳೆಯರ ನೆನಪಿನ ಆಕೃತಿಗಳು. ಮಾರಮ್ಮಗಳ ಹಿನ್ನಲೆ ಅದಕ್ಕಿಂತ ಭಿನ್ನವಾದುದ್ದು. ಉತ್ತಮ ಕುಲದ ಸ್ತ್ರೀ ದಲಿತ ವರ್ಗದ ಪುರುಷನನ್ನು ಮದುವೆಯಾದ ತಪ್ಪಿಗಾಗಿ ಅಗ್ನಿಗೆ ಅಹುತಿಯಾಗಬೇಕಾಗುತ್ತದೆ. ಈ ಪುರಾಣದ ಹಿನ್ನಲೆಯಲ್ಲಿ ಅನೇಕ ಮಾರಮ್ಮಗಳ ಹಬ್ಬ ಆಚರಣೆಗಳು ಇಂದಿಗೂ ರೂಢಿಯಲ್ಲಿರುವುದನ್ನು ಹಳ್ಳಿಗಳಲ್ಲಿ ಕಾಣಬಹುದು. ಸಾಮೂಹಿಕವಾಗಿ ಬರುತ್ತಿದ್ದ ರೋಗಗಳಿಗೆ ಇಡೀ ಹಳ್ಳಿಯ ಜನರೇ ತುತ್ತಾಗುತ್ತಿದ್ದ ಕಾಲದಲ್ಲಿ ದುಷ್ಟಶಕ್ತಿಯೇ ಇದಕ್ಕೆ ಕಾರಣ ಎಂದು ಭಾವಿಸಿ ಆ ಶಕ್ತಿಗೆ ತಮ್ಮ ಕಲ್ಪನೆಯ ಅನೇಕ ರೂಪಗಳನ್ನು ಕೊಟ್ಟು ಪೂಜಿಸಿರುವ ಅನೇಕ ಬಗೆಯ ದೇವತೆಗಳೂ ಉಂಟು. ಹೀಗಾಗಿ ಮಾರಮ್ಮ, ಚೌಡಮ್ಮ, ಪಡಲದಮ್ಮ, ಮಾಯಮ್ಮ, ಮಾಸ್ತಮ್ಮ, ಮಸಣಮ್ಮ, ಹುಲಿಗೆಮ್ಮ, ಗುಡ್ಡದಮ್ಮ, ಎಲ್ಲಮ್ಮ, ಮುಂತಾಗಿ ನೂರಾರು ದೇವತೆಯರು ಉಗಮಗೊಂಡರು.
“ಇದೇ ರೀತಿ ಗಂಡು-ದೇವತೆಗಳ ಸೃಷ್ಟಿ ಇನ್ನೊಂದು ಬಗೆಯಾಗಿದೆ. ಬಹುಶಃ ಇದು ಬೇಟೆ ಮತ್ತು ಪಶುಪಾಲನೆ ಹಂತದಲ್ಲೂ ಆಗಿರಬಹುದಾದ ಉದಾಹರಣೆಗಳು ಇವೆ. ಜುಂಜಪ್ಪ ಪಶುಸಂಗೋಪನೆ ಹಂತದ ದೇವರೆಂದು, ಬ್ಯಾಟರಾಯ ಬೇಟೆ ಹಂತದ ದೇವರೆಂದೂ ಕರೆಯಬಹುದು. ಹೀಗೆಯೇ ಸಮಾಜದ ಉನ್ನತಿಗಾಗಿ ಹೋರಾಡಿ ಶ್ರಮಿಸಿ ಜನವರ್ಗದ ಬೆಂಬಲ ಪಡೆದು ನಾಯಕರಾದ ಕೆಲವು ಸಾಂಸ್ಕೃತಿಕ ವೀರರೂ ದೇವರುಗಳಾದುದುಂಟು. ಇದಕ್ಕೆ ಉದಾಹರಣೆಯಾಗಿ ಮಾದೇಶ್ವರ, ಮಂಟೇಸ್ವಾಮಿ, ಸಿದ್ಧಪ್ಪಾಜಿ, ಭರಮಪ್ಪ, ಅಣ್ಣಪ್ಪ, ಇಗ್ಗುತಪ್ಪ, ಮುಂತಾದ ವೀರರು ಕಾಲ ಕಳೆದಂತೆ ದೇವರುಗಳಿಗೆ ಪೂಜಿಸಲ್ಪಟ್ಟರು.”೨
ಆರ್ಯರ ಆಗಮನದ ನಂತರ ಅವರ ವಸಾಹತುಶಾಹಿ ದಬ್ಬಾಳಿಕೆಯಲ್ಲಿ ತಮ್ಮ ಸ್ವಂತಿಕೆಯನ್ನು ಕಳೆದುಕೊಳುತ್ತಾ ಬಂದ ದ್ರಾವಿಡರು ಅಥವಾ ಇಂಡಿಯಾದ ಮೂಲ ನಿವಾಸಿಗಳು, ವರ್ಣಭೇದ ನೀತಿಯ ಶ್ರೇಣೀಕರಣಕ್ಕೆ ಒಳಗಾದರು. ಅನಂತರ ಗ್ರಾಮೀಣ ಭಾರತದ ಆರಾಧನಾ ವಿಚಾರದಲ್ಲಿ ಆದ ಬದಲಾವಣೆಗಳು ಇನ್ನಷ್ಟು ಕುತೂಹಲಕರ ಸಂಗತಿಯಾಗಿದೆ. ಅವರ ದೇವತೆಯರಾದ ಬ್ರಹ್ಮ, ಮಹೇಶ್ವರ, ಲಕ್ಷ್ಮಿ, ಸರಸ್ಪತಿ, ಪಾರ್ವತಿ, ಅಗ್ನಿ, ವಾಯು, ಇಂದ್ರ ಮುಂತಾದ ಆಮದು ದೇವತೆಗಳ ಗಾಢ ಪ್ರಭಾವ ಆಯಿತು. ಈ ಕಾರಣಕ್ಕಾಗಿ ಚೌಡಮ್ಮ ಚೌಡೇಶ್ವರಿಯಾಗಿ, ಮಾರಮ್ಮ ಮಹೇಶ್ವರಿಯಾಗಿ, ಮಾದಪ್ಪ ಮಾದೇಶ್ವರನಾಗಿ, ಸಿದ್ಧಪ್ಪ-ಸಿದ್ಧಲಿಂಗೇಶ್ವರನಾಗಿ ಪರಿವರ್ತಿತವಾಗಬೇಕಾಯಿತು. ಮಾಂಸಾಹಾರಿಗಳಾಗಿದ್ದ ದೇವರುಗಳು ಶಿಷ್ಟವಾದ ಹಲವು ಪ್ರಸಂಗಗಳೂ ಇವೆ. ಗುಡಿ ಗೋಪುರಗಳ ನಿರ್ಮಾಣ, ಸಂಸ್ಕೃತಿ ಬೆಳೆದ ನಂತರ ಅಸ್ಪೃಶ್ಯತೆಯ ಕಾರಣಕ್ಕಾಗಿ ಅನೇಕ ಜನಾಂಗಗಳು ಇಂದಿಗೂ ಗುಡಿಯ ಆಚೆ ಇರಬೇಕಾದ ಪರಿಸ್ಥಿತಿ ಕೂಡ ಉಂಟಾಯಿತು. ಆರ್ಯರ ಪ್ರಭಾವ ಎಲ್ಲಿಯವರೆಗೆ ಆಯಿತೆಂದರೆ ಸಾಮೂಹಿಕವಾಗಿ ಆರಾಧಿಸಲ್ಪಡುತ್ತಿದ್ದ ದೇವರುಗಳು ಕೆಲವೇ ವರ್ಗದ ಸ್ವತ್ತುಗಳಾಗಿ ಮಾರ್ಪಟ್ಟಿರುವುದನ್ನು ಇಂದಿಗೂ ಕಾಣಬಹುದಾಗಿದೆ.
ಈ ಮೇಲಿನ ಎಲ್ಲಾ ಪ್ರಭಾವಗಳ ನಂತರವು ಗ್ರಾಮದೇವತೆಗಳು ನಮ್ಮ ಮೂಲ ಸಂಸ್ಕೃತಿಯ ಪಳೆಯುಳಿಕೆಗಳನ್ನು ಉಳಿಸಿಕೊಂಡಿವೆ ಎನ್ನುವುದೇ ಒಂದು ವಿಶಿಷ್ಟತೆಯಾಗಿದೆ. ಈ ಪಳೆಯುಳಿಕೆಗಳು ಗೋಚರಗೊಳ್ಳುವುದು ಆಯಾ ದೇವತೆಗಳ ಹಬ್ಬ ಮತ್ತು ಜಾತ್ರೆಗಳಲ್ಲಿ. ಶ್ರೇಣೀಕೃತ ಸಮಾಜ ವ್ಯವಸ್ಥೆಯನ್ನು ಮೀರಿ ಗುಡಿಗೋಪುರಗಳಿಂದ ಹೊರಬಂದು ಸಾಮೂಹಿಕವಾಗಿ ಆರಾಧನೆಗೊಳಪಡುವಾಗ ಹಳೆಯದನ್ನು ನೆನಪಿಸುವ ಅನೇಕ ಸಂದರ್ಭಗಳನ್ನು ಕಾಣುತ್ತೇವೆ. ಈ ಸಾಮೂಹಿಕ ಆಚರಣೆಗಳು ಜನಸಮುದಾಯದ ಆಶಯಗಳಾಗಿ ಹೊರಹೊಮ್ಮುತ್ತವೆ. ಕೆಳವರ್ಗದವರ ಸಿಟ್ಟು, ಸ್ತ್ರೀಯ ಆಕ್ರೋಶ, ಮುಕ್ತತೆ ಬಯಸುವ ಮನೋವೃತ್ತಿ, ಮತಾಂತರ ಕ್ಲೇಶ ಭಾವನೆ, ತನ್ನನ್ನೇ ತಾನು ಶಿಕ್ಷಿಸಿಕೊಳ್ಳುವ ಪಶ್ಚಾತ್ತಾಪ ಮುಂತಾಗಿ ಹತ್ತಾರು ಬಗೆಯ ಸಂದರ್ಭಗಳು. ಈ ಹಬ್ಬ ಜಾತ್ರೆಗಳಲ್ಲಿ ಅದರಲ್ಲೂ ಗ್ರಾಮದೇವತೆಗಳ ಹಬ್ಬಗಳಲ್ಲಿ ಪ್ರದರ್ಶನಗೊಳ್ಳುತ್ತವೆ.
ಈ ಗ್ರಾಮದೇವತೆಗಳು ಹುಟ್ಟಿಕೊಂಡ ನಂತರ ಆ ದೇವತೆಗಳ ಬಗೆಗೆ ಅನೇಕ ದಂತಕಥೆಗಳು,  ಐತಿಹ್ಯಗಳು ಅವುಗಳ ಸುತ್ತ ಹೆಣೆದುಕೊಂಡು ಬಂದಿರುವುದನ್ನು ಸಹಜವಾಗಿ ಕಾಣುತ್ತೇವೆ. ಇಂತಹವುಗಳ ಬಗೆಗೆ ಅಲ್ಲಲ್ಲಿ ಉಲ್ಲೇಖಗಳನ್ನು ಸಹ ಕೊಡಬಹುದು. ಉದಾಹರಣೆಗೆ ಗ್ರಾಮದೇವತೆಯ ಸೃಷ್ಟಿಯ ಬಗೆಗೆ ಒಂದು ದಂತಕಥೆ ಇದೆ. ಪರಶುರಾಮ ತನ್ನ ತಂದೆ ಜಮದಗ್ನಿ ಆಜ್ಞೆಯ ಪ್ರಕಾರ ಸ್ವತಃ ತಾಯಿ ರೇಣುಕೆಯ ತಲೆಯನ್ನು ಕಡಿದು ಹಾಕುವ ಪ್ರಸಂಗ ಬಂದಿತು. ತಂದೆಯ ಅಪ್ಪಣೆಯನ್ನು ಮೀರುವಂತಿಲ್ಲ. ತಾಯಿಯನ್ನು ಉಳಿಸುವಂತಿಲ್ಲ. ಇಂತಹ ಇಕ್ಕಟ್ಟಿನ ಸಮಯದಲ್ಲಿ ಕೊಡಲಿ ತೆಗೆದುಕೊಂಡು ತಾಯಿ ರೇಣುಕೆಯ ತಲೆಯನ್ನು ಕಡಿದು ಹಾಕಿದ. ರೇಣುಕೆಯ ರುಂಡ ಬಿದ್ದ ಕಡೆ ಒಂದಕ್ಕೆ ಎರಡರಂತೆ ಹೊಸ ತಲೆಗಳು ಹುಟ್ಟಿದವು. ಅವುಗಳನ್ನು ಕಡಿದು ಹಾಕಿದನು. ಅವು ಬಿದ್ದ ಕಡೆ ಎರಡಕ್ಕೆ ನಾಲ್ಕು ತಲೆಗಳು ಹುಟ್ಟಿದವು. ಹೀಗೆ ಅಸಂಖ್ಯಾತ ತಲೆಗಳು ಹುಟ್ಟಿಕೊಂಡವು. ಕೊನೆಗೆ ಜಮದಗ್ನಿಯ ಅನುಗ್ರಹದಿಂದ ರೇಣುಕೆಗೆ ಜೀವದಾನವಾಯಿತು. ಆದರೆ ಉಳಿದ ಅಸಂಖ್ಯಾತ ತಲೆಗಳ ಗತಿ ಏನು? ಅವು ಗ್ರಾಮದೇವತೆಗಳಾಗಲಿ ಎಂದು ಪರಶುರಾಮ ವರ ನೀಡಿದನಂತೆ. ಅದರಂತೆ ರೇಣುಕೆಯ ತಲೆಯಿಂದ ಹುಟ್ಟಿದ ಅಸಂಖ್ಯಾತ ತಲೆಗಳು ಗ್ರಾಮದೇವತೆಗಳಾದವು. ಅವು ರೇಣುಕೆಯ ರುಂಡದ ಸಂಕೇತಗಳು. ಕೇವಲ ರುಂಡವಾದ್ದರಿಂದಲೇ ಇಡೀ ದೇಹ ಕಾಣದೆ ರುಂಡದ ಭಾಗವನ್ನು ಮಾತ್ರ ಪೂಜಿಸುವುದು ಎಂದು ಕೆಲವು ಜನರಲ್ಲಿ ನಂಬಿಕೆ ಇದೆ.
ಗ್ರಾಮದೇವತೆಗಳ ಪ್ರಾಚೀನತೆ
ಗ್ರಾಮದೇವತೆಗಳ ಕಲ್ಪನೆಯು ತುಂಬಾ ಪ್ರಾಚೀನವಾದದ್ದು. ವೇದ-ಉಪನಿಷತ್ತು ಮತ್ತು ಪುರಾಣಕ್ಕಿಂತಲೂ ಹಿಂದಿನದೆಂದು ಹೇಳಬಹುದು. ಹರಪ್ಪಾ, ಮೊಹೆಂಜೊದಾರೋ ಸಂಸ್ಕೃತಿಯಲ್ಲಿ ಕ್ರಿ.ಪೂ. ೪ ರಿಂದ ೨ನೇ ಶತಮಾನದ ನಾಗರಿಕತೆಯಲ್ಲಿ ದೇವತಾ ವಿಗ್ರಹಗಳು ದೊರಕಿದ ಬಗೆಗೆ ಉಲ್ಲೇಖಗಳನ್ನು ಕಾಣಬಹುದು. ಮಾನವನು ಗ್ರಾಮಜೀವನವನ್ನು ಪ್ರಾರಂಭ ಮಾಡಿದ ಮೇಲೆ ಗ್ರಾಮದೇವತೆಯ ಸೃಷ್ಟಿಯಾಯಿತು. ಆದರೆ ಮಾನವ ಎಂದಿನಿಂದ ಗ್ರಾಮದಲ್ಲಿ ನೆಲೆಯೂರಿ ನಿಂತ? ಯಾವ ಕಾಲದಲ್ಲಿ ಗ್ರಾಮದೇವತೆಗಳು ಸೃಷ್ಟಿಗೊಂಡು ಬಂದವು ಎಂದು ಸ್ಪಷ್ಟವಾಗಿ ಹೇಳಲು ಆಧಾರ ಸಾಮಾಗ್ರಿಗಳ ಕೊರತೆ ತುಂಬಾ ಇದೆ.
ಮುಖ್ಯವಾಗಿ ಗ್ರಾಮದೇವತೆಗಳ ಪ್ರಾಚೀನತೆ ಕುರಿತಂತೆ ಪ್ರೊ.ಎಚ್.ವಿ. ನಾಗೇಶ್ ಅವರು “ಗ್ರಾಮಗಳು ನೆಲೆಗೊಂಡ ದಿನದಂದಿನಿಂದ ಅಂದರೆ ವೇದಪೂರ್ವ ಕಾಲದಿಂದಲೂ ಗ್ರಾಮದೇವತೆಯ ಸಂಪ್ರದಾಯ ಇದ್ದಿರಬಹುದೆಂದು”೫ ಅಭಿಪ್ರಾಯಪಡುವರು. ಆದರೆ ಅಲ್ತೆಕರರು ಮೂರ್ತಿ ಪೂಜೆಯ ಆರಂಭ ಮತ್ತು ಬೆಳವಣಿಗೆ ವಿಷಯವಾಗಿ ಇನ್ನೂ ಕೆಲಸ ಆಗಬೇಕಾಗಿದೆ. ಮನೆಯಲ್ಲೇ ಆಗಲಿ ದೇವತಾಮೂರ್ತಿಯನ್ನು ಪೂಜಿಸುವ ವಿಷಯವನ್ನು ಧರ್ಮಸೂತ್ರಕಾರರೂ ಸಾಮಾನ್ಯವಾಗಿ ಹೇಳುವುದಿಲ್ಲ. ಮನು ಕೂಡ ಹೇಳಿಲ್ಲ. ದೇವಸ್ಥಾನವನ್ನು ಪೂಜಿಸುವ ಸಂಪ್ರದಾಯ ಅಶೋಕನಿಗಿಂತ ಇತ್ತೀಚಿನದೆಂದು ಕಾಣುತ್ತದೆ ಎಂಬ ಅಭಿಪ್ರಾಯವೂ ಇದೆ.
ದೇವಸ್ಥಾನಗಳು ಸಾರ್ವಜನಿಕ ಪೂಜಾ ಕೇಂದ್ರಗಳೆಂದು ಮುಂದೆ ಪರಿಗಣಿತವಾದವು. ಇಂದಿಗೂ ಕೆಲವೊಂದು ಅಂಶಗಳು ಹಳ್ಳಿ-ಪಟ್ಟಣಗಳಲ್ಲಿ ಉಳಿದುಕೊಂಡು ಬಂದಿವೆ. ದೇವರಿಗೆ ವೀಳ್ಯವನ್ನು ಸ್ವೀಕರಿಸುವ ಸಂಪ್ರದಾಯವನ್ನು ಪ್ರಾರಂಭ ಮಾಡಿದರು ಆರ‍್ಯರು. ಇವರು ಇದನ್ನು ದ್ರಾವಿಡರಿಂದ ಸ್ವೀಕಾರ ಮಾಡಿದರು. ಈ ವೀಳ್ಯೆಯನ್ನು ಸ್ವೀಕರಿಸುವ ಸಂಪ್ರದಾಯವನ್ನು ಅವಲೋಕಿಸಿದರೆ ಗ್ರಾಮದೇವತೆಗಳು ಹಳ್ಳಿಯ ಜನರ ಜೀವನದಲ್ಲಿ ಹಾಸುಹೊಕ್ಕಾಗಿ ಬೆರೆತುಕೊಂಡಿದ್ದವು ಎಂದು ಹೇಳಬಹುದು. ಇವತ್ತಿಗೂ ಪ್ರತಿಯೊಂದು ಹಳ್ಳಿ-ಹಳ್ಳಿಗಳಲ್ಲೂ ದೇವಾಲಯಗಳು ಸ್ಥಾಪನೆಗೊಂಡಿದುದರ ಬಗೆಗೆ ಅನೇಕ ಐತಿಹ್ಯಗಳು ಕೈಗೆ ಸಿಕ್ಕುತ್ತವೆ. ಹೀಗೆ ಇನ್ನೂ ಅನೇಕ ಅಂಶಗಳನ್ನು ಊಹಿಸಲೂ ಅವಕಾಶವಿದೆ.
ಅದೇ ರೀತಿ ಜಿ.ಆರ್. ತಿಪ್ಪೇಸ್ವಾಮಿ ಅವರು ಗ್ರಾಮದೇವತೆಗಳ ಆರಾಧನೆಯು ಆರ್ಯ ಪೂರ್ವಕಾಲದಿಂದಲೂ ನಡೆಯುತ್ತಾ ಬಂದಿದೆ ಎಂದು ಅಭಿಪ್ರಾಯ ವ್ಯಕ್ತಪಡಿಸುವರು.
ಹಾಗೆಯೇ ಗೊರೂರು ರಾಮಸ್ವಾಮಿ ಅಯ್ಯಂಗಾರ್ ಗ್ರಾಮದೇವತೆಯ ಕಲ್ಪನೆ ಅತ್ಯಂತ ಪ್ರಾಚೀನವಾದುದು, ಆರ್ಯರ ಉಪನಿಷತ್ತು ವೇದಗಳ ಕಾಲಕ್ಕೆ ಸೇರಿದವು ಎಂದು ಹೇಳಲಾಗುತ್ತದೆ. ರಾಮಾಯಣದ ಕಾಲಕ್ಕಿಂತಲೂ ಹಿಂದಿನಿಂದಲೂ ದೇವತೆ ಇದ್ದಿರಬೇಕು ಎಂದಿದ್ದಾರೆ.
ಹೀಗಾಗಿ ಈ ಮೇಲಿನ ಎಲ್ಲಾ ಅಂಶಗಳನ್ನು ಗಮನಿಸಿದರೆ ಗ್ರಾಮದೇವತೆಗಳ ಪ್ರಾಚೀನತೆಯ ಬಗೆಗೆ ವಿದ್ವಾಂಸರಲ್ಲಿಯೂ ಖಚಿತವಾದ ಅಭಿಪ್ರಾಯಗಳಿಲ್ಲವೆಂಬುದು ಸ್ಪಷ್ಟವಾಗಿ ಕಂಡುಬರುತ್ತದೆ. ಆದರೆ ಗ್ರಾಮದೇವತೆಗಳ ಬಗೆಗೆ ಊಹಿಸಲು ಸಾಕಷ್ಟು ಆಧಾರಗಳು ಸಿಗುತ್ತವೆ. ಆದರೆ ಅಭ್ಯವಾದ ಆಧಾರಗಳ ಮೂಲಕ ವಿವೇಚಿಸಿದರೆ ಖಚಿತವಾದ ಅಭಿಪ್ರಾಯ ಮೂಡಿಬರುವುದಿಲ್ಲ.
ಅಡಿ ಟಿಪ್ಪಣಿಗಳು
೧.    ಪ್ರೊ. ಡಿ. ಲಿಂಗಯ್ಯ, ಕರ್ನಾಟಕದ ಗ್ರಾಮದೇವತೆಗಳು, ಪು. ೭.
೨.    ಪ್ರೊ. ಹಿ.ಚಿ. ಬೋರಲಿಂಗಯ್ಯ, ೧೯೯೫, ಬುಡಕಟ್ಟು ದೈವಾರಾಧನೆ, ಪು. ೩೪
೩.    ಡಿ. ಲಿಂಗಯ್ಯ, ಕರ್ನಾಟಕ ಗ್ರಾಮದೇವತೆಗಳು, ಪು. ೮-೯.
೪.    ಎಚ್.ವಿ. ನಾಗೇಶ್, ಗ್ರಾಮವ್ಯಾಸಂಗ, ನಮ್ಮ ಗ್ರಾಮದೇವತೆಗಳು, ಪು. ೧೪.
೫.    ಎಚ್.ವಿ. ನಾಗೇಶ್, ಗ್ರಾಮವ್ಯಾಸಂಗ, ಪು. ೨೫.
ಏಳು ಊರಿನ ದೇವತೆಗಳು: ೩. ಜನಪದರಲ್ಲಿರುವ ‘ಏಳು’ ಎಂಬುದರ ಕಲ್ಪನೆ
ಜನಪದರಲ್ಲಿ ‘ಏಳು’ ಎಂಬುದರ ಕಲ್ಪನೆಯು ಬಹಳ ಹಿಂದಿನಿಂದಲೂ ರೂಢಿಯಲ್ಲಿರುವುದನ್ನು ಕಾಣಬಹುದಾಗಿದೆ. ಅಂದರೆ ಹಿಂದೆ ಪಶುಪಾಲಕ ವಲಸೆಗಾರ ದ್ರಾವಿಡರಲ್ಲಿದ್ದ ಆಡಳಿತ ವ್ಯವಸ್ಥೆ ಕೆಲವು ಈ ಏಳು ಎಂಬ ಸಂಖ್ಯೆಯನ್ನು ಆಧರಿಸಿ ಜಾರಿಯಲ್ಲಿತ್ತು. “ತುಮಕೂರು ಜಿಲ್ಲೆ ಚಿಕ್ಕನಾಯಕನಹಳ್ಳಿ ತಾಲ್ಲೂಕಿನ ಸೆಟ್ಟಿಕೆರೆ ಗ್ರಾಮದ ಕೆಂಪಮ್ಮನ ಜಾತ್ರೆಯ ವಿವರಗಳಲ್ಲಿ ಬರುವ ಮಾಹಿತಿ ಈ ಮಾತಿಗೆ ನಿದರ್ಶನವಾಗಿದೆ.”೧ ಕೆಂಪಮ್ಮ ಸೆಟ್ಟಿಕೆರೆಯನ್ನು ಒಳಗೊಂಡು ಏಳು ಹಳ್ಳಿಗಳಿಗೆ ಗ್ರಾಮದೇವತೆ. ಏಳು ಹಳ್ಳಿಯ ರಾಜ್ಯದ ಜನರಲ್ಲಿ ಪ್ರತಿಯೊಂದು ಜಾತಿಯಿಂದಲೂ ಒಬ್ಬೊಬ್ಬ ಪ್ರತಿನಿಧಿಯನ್ನು ಆರಿಸುತ್ತಾರೆ. ಈ ಪ್ರತಿನಿಧಿಗಳಿಂದ ಕೂಡಿದ ಸಮಿತಿ ಕೆಂಪಮ್ಮನಿಗೆ ಸಂಬಂಧಿಸಿದ ಎಲ್ಲಾ ವಿಷಯಗಳನ್ನು ನೋಡಿಕೊಳ್ಳುತ್ತದೆ. ಇಲ್ಲಿ ಮುಖ್ಯವಾಗಿ ಕಾಲಕಾಲಕ್ಕೆ ತಕ್ಕಂತೆ ಕೆಲವು ಪರಿಷ್ಕರಣಗಳಾಗಿರುವಂತೆ ತೋರುತ್ತದೆ. ಜಾತಿ ವ್ಯವಸ್ಥೆಯ ಪೂರ್ವದಲ್ಲಿ ಅಸ್ಥಿತ್ವದಲ್ಲಿದ್ದ ವಿಭಿನ್ನ ಕುಲಗಳಿಂದ ಕೆಂಪಮ್ಮನ ಜಾತ್ರೆ ಸಮಿತಿ ಆಗುತ್ತಿದ್ದಂತೆ ತೋರುವುದು. ಈ ಕುಲಗಳು ಒಂದೇ ಬುಡಕಟ್ಟಿಗೆ ಸೇರಿದವಾಗಿದ್ದವು. ಅವು ಪಶುಪಾಲಕ ವಲಸೆಗಾರರು ಎಂದು ಮತ್ತೆ ಹೇಳುವ ಪ್ರಮೇಯವಿಲ್ಲ. ಒಂದೇ ಹೆಣ್ಣು ದೇವತೆ, ಅನೇಕ ಕುಲಗಳನ್ನು ಒಂದೆಡೆ ತರುವ ಕೇಂದ್ರಶಕ್ತಿಯಾಗಿರುವುದು ಇಲ್ಲಿನ ಇನ್ನೊಂದು ಮುಖ್ಯ ಸಂಗತಿ.
ಅದೇ ರೀತಿ ಆಂಧ್ರದ ವೆಲಮ ಜಾತಿಯ ಒಂದು ವಿಭಾಗದ ವಿಧವೆ ಹೆಂಗಸು ಏಳು ಸಲ ಮದುವೆಯಾಗುವ ಪದ್ಧತಿ ಇದೆ. ಕಾಡು ಸ್ಥಿತಿಯಲ್ಲಿರುವ ಆಂಧ್ರದ ಯಾನಾಡಿ ಹೆಂಗಸರೂ ಏಳು ಸಲ ಮದುವೆಯಾಗಬಹುದಾಗಿದೆ. ಜೋಗಿ ಜಾತಿಯ ಹೆಂಗಸರು ಏಳು ಸಲ ಮದುವೆಯಾಗುವ ಪದ್ಧತಿ ಇದೆ.
ಮತ್ತೆ ತಮಿಳುನಾಡಿನ ಕೆಲವು ಭಾಗಗಳಿಗೆ ವಲಸೆ ಹೋದ ಕನ್ನಡ ಕೃಷಿಕರಲ್ಲಿ ಅನುಪ್ಪನ್ ಜಾತಿಯು ಒಂದು. ಇವರು ಮದುವೆಯಲ್ಲಿ ತಾಳಿಯನ್ನು ಕಟ್ಟುವುದಿಲ್ಲ. ಆದರೆ ನವ ದಂಪತಿಗಳ ಬೆರಳನ್ನು ಏಳು ವಿಭಿನ್ನ ಸಂದರ್ಭಗಳಲ್ಲಿ ಕೂಡಿಸುವರು. ಇದು ಅವರಲ್ಲಿ ಕಡ್ಡಾಯದ ವಿಧಿ ಆಚರಣೆಯಾಗಿದೆ.
ಹಾಗೆಯೇ ನೀಲಗಿರಿಯ ಕೃಷಿಕ ಬುಡಕಟ್ಟು ಎಂದೇ ಪ್ರಸಿದ್ಧವಾಗಿರುವ ಬಡಗರಲ್ಲಿ ಏಳರ ಪ್ರಸ್ತಾಪ ಬಹಳಷ್ಟು ಸಂದರ್ಭಗಳಲ್ಲಿ ಬರುತ್ತದೆ. ಇವರು ಕನ್ನಡ ಬುಡಕಟ್ಟುಗಳಲ್ಲಿ ಪ್ರಮುಖರು. ಆದರೆ ಇವರು ಮೂಲತಃ ಕೃಷಿಕರಲ್ಲ, ಇವರು ವಲಸೆಗಾರ ದ್ರಾವಿಡ ಜನ. ಬಡಗರ ಮೂಲದ ಐತಿಹ್ಯದಲ್ಲಿ ಏಳರ ಪ್ರಸ್ತಾಪ ಅನೇಕ ಸಲ ಬರುತ್ತದೆ. ಏಳು ಸೋದರರು ತಲಮಲೈ ಬೆಟ್ಟದಲ್ಲಿದ್ದರು. ಯಾವುದೋ ಮಹಮ್ಮದ್ ಅರಸ ತಮ್ಮ ಸೋದರಿಯನ್ನು ಆಶಿಸಿದ್ದರಿಂದ ಇವರು ವಲಸೆ ಬಂದರು. ಈ ಏಳು ಸೋದರರೇ ಹೆತ್ತಪ್ಪನ ರೂಪದಲ್ಲಿ ಪೂಜಿಸಲ್ಪಡುತ್ತಾರೆ. ಇವರ ವೃತ್ತಿ ಬುಡಕಟ್ಟು ವಿವರಗಳು ಇವರು ಪಶುಪಾಲಕ ವಲಸೆಗಾರರಾಗಿದ್ದರೆಂಬುದನ್ನು ಖಚಿತಪಡಿಸುತ್ತದೆ. ಕೃಷಿ ಸಂಬಂಧಿ ಆಚರಣೆಗಳಲ್ಲಿ ಏಳು ಪ್ರಕಾರದ ಕಾಳುಗಳನ್ನು ಹಳ್ಳಿಗಳಲ್ಲಿ ದೆವ್ವ, ಗುಡಿಪೂಜಾರಿ ಮತ್ತು ಒಬ್ಬ ಕುರುಬ ಇಬ್ಬರೂ ಸೇರಿ ಬಿತ್ತುವರು. ಹಾಗೆಯೇ ಕೆಲವು ಹಳ್ಳಿಗಳಲ್ಲಿ ಬೆಂಕಿ ಕೊಂಡವನ್ನು ಹಾಯುವ ವಿಧಿ ಆಚರಣೆಯಲ್ಲಿ ಏಳು ಜನರನ್ನು ಹಾಯಿಸುವ ಪದ್ಧತಿ ಇದೆ. ಈ ಪದ್ಧತಿಯು ಬಡಗರಲ್ಲಿಯೂ ಇರುವುದನ್ನು ಕಾಣಬಹುದಾಗಿದೆ. ಬಡಗರಲ್ಲಿ ಶವಸಂಸ್ಕಾರ ಮಾಡುವ ಸಂದರ್ಭದಲ್ಲಿ ಏಳು ಹಂತದ ತೇರು ಕಟ್ಟುವ ಪದ್ಧತಿಯು ಇವರಲ್ಲಿ ಇದೆ. ಅದೇ ರೀತಿ ಜಾತ್ರೆಗಳಲ್ಲಿ ಏಳು ಕುಡಿ ತೇರನ್ನು ನಿರ್ಮಿಸಿ ಎಳೆಯುತ್ತಾರೆ. ಹಾಗೆಯೇ ತಳಗವಾದಿ ಮಾರಮ್ಮನ ಕೊಂಡಕ್ಕೆ ಏಳು ಬಂಡಿ ಕಟ್ಟಿಗೆ ಬರಬೇಕು. ಇದೇ ಕ್ರಮ ಮಂಡ್ಯ ಜಿಲ್ಲೆ ಪಾಂಡವಪುರ ತಾಲ್ಲೂಕು ಕಾದಲಗೆರೆ ವಗ್ರಿ ಕಾಳಮ್ಮನ ಜಾತ್ರೆಯಲ್ಲೂ ಇದೆ.
ಹಾಸನದ ಹಾಸನಾಂಬೆ ಸಪ್ತಮಾತೃಕೆಯರಲ್ಲಿ ಒಬ್ಬಳು ಎಂಬ ಪ್ರತೀತಿ ಇದೆ. ಜಾತ್ರೆಯ ಕೊನೆಯ ದಿನ ಹಾಸನಾಂಬೆಗೆ ಹಾಕಿದ್ದ ಒಡವೆ ಪೆಟ್ಟಿಗೆಯ ಪೂಜೋತ್ಸವ ನಡೆದು ಬಾಗಿಲು ಮುಚ್ಚುತ್ತಾರೆ.
ಮಲ್ಹಾರಿ ಮಹಾತ್ಮೆಯ ಪ್ರಕಾರ ಸಪ್ತ ಧರ್ಮಪುತ್ರರ ಅಪೇಕ್ಷೆಯಂತೆ ಶಿವನು ಸ್ವಯಂ ಭೂ ರೂಪ ತಾಳಿಸಿ ಮೈಲಾರ ಕ್ಷೇತ್ರಗಳಲ್ಲಿ ಅವತರಿಸಿದ ಎಂಬ ಪ್ರತೀತಿ ಇದೆ.
ಸವದತ್ತಿ ಎಲ್ಲಮ್ಮದೇವಿ ಏಳು ಕೊಳ್ಳದವಳು ಎಂಬುದು ಪ್ರಖ್ಯಾತ ಸಂಗತಿ. ಅದೇ ರೀತಿ ಮೈಲಾರದ ದೇವರು ಏಳು ಕೋಟಿ ಹಿಂದೆ ಏಳ್ಕೋಟಿ ಸಮಯ ಎಂಬುದು ಪಂಥವಾಗಿತ್ತು.
ಏಳು ಕೋಟೆಗಳಲ್ಲಿರುತ್ತಿದ್ದ ಮೈಲಾರಲಿಂಗ ಪಂಥದ ಪ್ರತ್ಯೇಕ ವಿಶ್ಲೇಷಣೆಯ ಅಗತ್ಯವಿದೆ. ಶಿಶ್ನಾರಾಧಕ ಪಶುಪಾಲಕ ವಲಸೆಗಾರ ಕುರುಬರ ಮಾರಡಿಗಳ ದೇವರು. ಮೈಲಾರಲಿಂಗ ಇವರೇ ಸ್ವಯಂಭು ಲಿಂಗಗಳ ಸ್ಥಾಪಕರು. ನಾಗರಾದ ಕೊಲೆ-ಮಾದಿಗರನ್ನು ನಾಶಮಾಡಿ ಅಂದರೆ ಹುತ್ತಗಳನ್ನು ನಾಶ ಮಾಡಿ ಅಲ್ಲಿ ತಮ್ಮ ಅಧಿಕಾರವನ್ನು ಅಂದರೆ ಸ್ವಯಂಭು ಲಿಂಗವನ್ನು ಸ್ಥಾಪಿಸಿ ಇವರು ಈಗಿನ ಮಹಾರಾಷ್ಟ್ರ, ಕರ್ನಾಟಕ, ಆಂಧ್ರದ ಪ್ರದೇಶಗಳಲ್ಲಿ ಬಹು ವ್ಯಾಪಕವಾಗಿ ನೆಲೆಯೂರಿದರು. ಮಣಿ ಮಲ್ಲಾಸುರರು, ಹೊಲೆ ಮಾದಿಗರು. ಹೊಲೆ ಮಾದಿಗ ಮುಖಂಡರಾದ ಇವರನ್ನು ಸಂಹಾರ ಮಾಡಿ ಮೈಲಾರಲಿಂಗ ಸುಖ ವೈಭವದಲ್ಲಿ ಮೆರೆಯುತ್ತಾನೆ. ಈ ಆಚರಣೆಯನ್ನೇ ಇಂದಿಗೂ ಮೈಲಾರ ಖಂಡೋಬಾ ಜಾತ್ರೆಗಳಲ್ಲಿ ಪುನರನುಕರಿಸಲಾಗುತ್ತದೆ. ನಮಗಿಲ್ಲಿ ಪ್ರಸ್ತುತವಾದುದು. ಏಳು ಕೋಟಿ ಎಂಬ ಉದ್ಘೋಷ. ಇದು ಸಂಖ್ಯಾವಾಚಿ ಕೋಟಿಯಲ್ಲ. ನಾಮಪದ ಕೋಟೆ, ಮಹಾರಾಷ್ಟ್ರ. ಆಂಧ್ರ ಕರ್ನಾಟಕದ ಮೈಲಾರ ದೇಗುಲಗಳು. ಪ್ರಾಚೀನ ರೂಪದ ಕೋಟೆ ಆ ವಾರಗಳಲ್ಲಿರುತ್ತವೆ. ಇಲ್ಲಿ ಮುಖ್ಯವಾಗಿ ಏಳು ಎಂಬುದು ವಲಸೆಗಾರ ದ್ರಾವಿಡರ ಸಂಕೇತ. ಮಣಿ ಮಲ್ಲಾಸುರರು ಹೊಲೆ ಮಾದಿಗರೇ ಎಂಬುದನ್ನು ಸ್ಪಷ್ಟಪಡಿಸುವ ಒಂದು ಆಚರಣೆ ಈಗಲೂ ದೇವರಗುಡ್ಡದಲ್ಲಿ ಇದೆ. ಮೈಲಾರ ಪಂಥದಲ್ಲಿ ಪ್ರಸಿದ್ಧವಾಗಿರುವ ಭಾರತ ಹುಣ್ಣಿಮೆಯ ಜಾತ್ರೆಯಲ್ಲಿ ಕಡುಬಿನ ಕಾಳಗ, ಒಡೆಯರು ಮೂರು ಬಾಣಗಳನ್ನು ಬಿಟ್ಟ ನಂತರ ಹೊಲೆಯರವನೊಬ್ಬ ದೇವರ ಮುಂದೆ ಬಂದು ನಿಂತು ಕಕ್ಕಡಾರತಿ ಬೆಳಗಿ ಅದೇ ಕಕ್ಕಡದಿಂದ ಅಲ್ಲಿದ್ದ ಗೊರವರನ್ನು ಹೊಡೆಯುತ್ತಾರೆ. ಅದಾಗುವ ವೇಳೆಯಲ್ಲಿ ಆ ಹೊಲೆಯರವನು ಅಲ್ಲಿಂದ ಓಡಿ ಹೋಗಿ ಕುರುಬತೆವ್ವನ ಗುಡಿಯ ಸಮೀಪ ಅಡಗಿ ಕೊಳ್ಳುತ್ತಾನೆ.
ಇಲ್ಲಿ ಕಾಡುಗೊಲ್ಲರು ಮತ್ತು ಕುರುಬರ ಮೈಲಾರ ಪಂಥಗಳಲ್ಲಿರುವ ಕೆಲವು ಸಾಮ್ಯಗಳನ್ನು ವಿವರಿಸಬಹುದು. ಈ ಸಂಪ್ರದಾಯದಲ್ಲಿಯೂ ಕೂಡ ಏಳು ಸಂಖ್ಯೆ ಪದೇ ಪದೇ ಕಾಣಿಸಿಕೊಳ್ಳುತ್ತದೆ. ಏಳೂರು ಗೌಡರು ಏಳು ಕೆರೆಯಲ್ಲಿ ಏಳೇಳು ಸಲ ಸ್ನಾನ ಮಾಡುವುದು. ಏಳು ಕೊಪ್ಪರಿಕೆ ನೀರು, ಅಲೇಗೌಡನ ಏಳು ಕರುಗಳು-ಕೆಂಗುರಿ ಮಲ್ಲಪ್ಪನಲ್ಲಿ ಕ್ರಮೇಣ ಏಳು ಗೂಡಿನ ದನ, ಏಳು ಗೂಡಿನ ಮೇಕೆಗಳು, ಏಳು ಗೂಡಿನ ಕುರಿಗಳು ಆದುದು-ಮಾಟದಲ್ಲಿ ಏಳು ಕೋಟಿ ಗೊಂಬೆ ಬಳಸುವುದು ಇತ್ಯಾದಿಗಳಲ್ಲಿ ಇವನ್ನು ಕಾಣಬಹುದು. ಇದರಿಂದ ಮೈಲಾರ ಸಂಪ್ರದಾಯ ಮತ್ತು ಜುಂಜಪ್ಪನ ಸಂಪ್ರದಾಯಗಳ ನಡುವೆ ಗಾಢವಾದ ಸಂಬಂಧ ಸಂಪರ್ಕಗಳಿರುವುದು ಸ್ಪಷ್ಟವಾಗುತ್ತದೆ.
ಮದ್ದೂರು ತಾಲ್ಲೂಕಿನ ತೈಲೂರು ಪಟ್ಟಲದಮ್ಮ ಊರ ಹೊರ ಬಯಲಲ್ಲಿ ಮಣ್ಣಿನ, ಮೂರ್ತಿ, ಸುತ್ತಲ ಏಳು ಊರುಗಳನ್ನು ಕಾಯಲು ಅನುಕೂಲವಾಗುವಂತೆ ಸುತ್ತಲೂ ಗೋಡೆ ಕಟ್ಟಿಲ್ಲದಿರುವುದು ಕಂಡುಬರುತ್ತದೆ.
“ದಕ್ಷಿಣ ಕನ್ನಡ ಜಿಲ್ಲೆಯ ಕೊರಗರು ಉತ್ತರ ದ್ರಾವಿಡಕ್ಕೆ ಸೇರುವ ಭಾಷೆಯನ್ನಾಡುವುದರಿಂದ ಅವರು ಉತ್ತರದಿಂದ ದಕ್ಷಿಣಕ್ಕೆ ವಲಸೆ ಬಂದಿರಬಹುದೆಂದು ಶಂಕಿಸುವ ಡಾ. ಪುರುಷೋತ್ತಮ ಬಿಳಿಮಲೆಯವರು ತಮ್ಮ ಕೃತಿ ಕೊರಗರು ಎಂಬ ಪುಸ್ತಕದಲ್ಲಿ ಇವರ ಬಗ್ಗೆ ಕೊಡುವ ಇತರ ವಿವರಗಳಲ್ಲಿ ಏಳರ ಪ್ರಾಬಲ್ಯವಿರುವುದು ಕಂಡುಬರುತ್ತದೆ.”೨
ಉದಾಹರಣೆಗೆ ಹೆರಿಗೆ ಮೈಲಿಗೆಯನ್ನು ಕೊರಗರು ಏಳು ದಿನ ಆಚರಿಸುವುದು. ಅದೇ ರೀತಿ ಹುಡುಗಿ ಮೈನೆರೆದಾಗ ಏಳು ದಿನ ಮನೆಯಿಂದ ಹೊರಗೆ ಇರಿಸುತ್ತಾರೆ. ಇವರ ಮುಖ್ಯ ದೈವನಾದ ಕೊರಗ ತನಿಯ ಹಟ್ಟಿಯ ದನಗಳನ್ನು ರಕ್ಷಿಸುವವನೆಂದು ನಂಬುತ್ತಾರೆ. ಕಂಬುಲದಲ್ಲಿ ಇವರು ಕೋಣಗಳಾಗುವುದು ಲೈಂಗಿಕ ಕ್ರಿಯೆಯಲ್ಲಿ ತೊಡಗುವುದು ಸೇರಿವೆ. ಅದೇ ರೀತಿ ತಪ್ಪಿತಸ್ಥರು ಏಳು ಮನೆಗಳನ್ನು ಹೊಕ್ಕು ಬರಬೇಕಾಗುತ್ತದೆ. ಹಾಗೆಯೇ ಕೊರಗರು ತಮ್ಮ ಮನೆ ಮತ್ತು ವಾಸಸ್ಥಾನಗಳಿಗೆ ಕೊಪ್ಪ ಎನ್ನುತ್ತಾರೆಂಬ ಅಂಶವೂ ಇವರು ವಲಸೆಗಾರರೆಂಬುದನ್ನು ಸೂಚಿಸುವುದು. ಇವರಲ್ಲಿ ಏಳು ಮಾಗಾಣಿಗಳ ಕೂಟವಿದೆ.
ನೀಲಗಿರಿ ಇರುಳರಲ್ಲಿ ಏಳು ಕನ್ನಿಕೆಯರು ಮುಖ್ಯ ದೇವತೆ ಕಣಿ ಹೇಳುವವನು. ಈ ದೇವತೆಯ ಗುಡಿಸಲು ಹತ್ತಿರವಿದ್ದು ಎಲ್ಲಾ ಜಾತಿ ಜನಗಳಿಗೂ ಕಣಿ ಹೇಳುವನು. ದೇವಿ ಅವನ ಮೈಯನ್ನು ತುಂಬುವಳು.
ಅದೇ ರೀತಿ ನೀಲಗಿರಿಯ ಕೋಟರು ಏಳು ಹಳ್ಳಿಗಳಲ್ಲಿದ್ದಾರೆ. ಇವಕ್ಕೆ ಕೋಟಗಿರಿ ಅಥವಾ ಕೋಕಾಲ್ ಎನ್ನುವರು. ಇವರು ಗೌಡ ಬುಡಕಟ್ಟಿಗೆ ಸೇರಿದವರು. ಸತ್ತ ಎಮ್ಮೆ ತಿನ್ನುವರೆಂಬ ನಂಬಿಕೆಯೂ ಇದೆ. ಇವರು ನೀಲಗಿರಿಯ ಇತರ ಬುಡಕಟ್ಟು ಜನಗಳಿಗೆ ಗೃಹ ಕೃಷಿ ಉಪಯೋಗಿ ವಸ್ತುಗಳನ್ನು ಸರಬರಾಜು ಮಾಡುವ ಕರಕುಶಲಕರ್ಮಿಗಳು, ಕಂಬಾರಿಗೆ, ಕುಂಬಾರಿಕೆ, ಅಕ್ಕಸಾಲಿಕೆ, ಬಡಗಿತನ, ಚರ್ಮ ಹದಗಾರಿಕೆ ಮುಂತಾದ ವೃತ್ತಿಗಳಲ್ಲಿ ತೊಡಗುವರು.
ಹಾಗೆಯೇ ತಮಿಳುನಾಡಿನ ಕರುಂಪುರತ್ತನ್ ಎಂಬ ಹೆಂಡ ಇಳಿಸುವ ಜಾತಿ ಜನರಲ್ಲಿ ಏಳು ಉಪಜಾತಿಗಳಿವೆ. ಮಧುರೈ ಭಾಗದ ಏಳು ನಾಡು ಅಥವಾ ಹಳ್ಳಿಗಳಲ್ಲಿ ಇವರು ವಾಸವಾಗಿದ್ದು ಇದರಿಂದ ಏಳು ಉಪಜಾತಿಗಳಿವೆ.
Zuni ಬುಡಕಟ್ಟಿನ Pueblo ಜನ ಏಳು ಕೇರಿಗಳಲ್ಲಿದ್ದು ಪ್ರತಿಯೊಂದು ಕುಲಕ್ಕೂ ಪ್ರತ್ಯೇಕವಾದ ಬಣ್ಣಗಳ ಗುರುತಿಸುತ್ತದೆ. ಮೂಲದಲ್ಲಿ ಇವು ಒಂದಾಗಿದ್ದು, ನಂತರ ವಿಭಜನೆಗೊಂಡವು ಎಂದು ಎಮಿಲಿಡರ್ ಕೆಮ್ ಹೇಳುತ್ತಾರೆ.
ಇಂಥ ಅಸಂಖ್ಯಾ ನಿದರ್ಶನಗಳು ಏಳನ್ನು ವಲಸೆಗಾರ ಪಶುಪಾಲಕ ಕುಮ್ರಿ ಬೇಸಾಯಗಾರರ ಸಂಸ್ಕೃತಿಯ ಜೊತೆ ಬೆಸೆಯುತ್ತವೆ ಮತ್ತು ಸಪ್ತಮಾತೃಕೆಯರು ಹೊಲೆ ಮಾದಿಗರದ್ದಲ್ಲ, ವಲಸೆಗಾರ ದ್ರಾವಿಡರ ಸಂಸ್ಕೃತಿಗೆ ಸೇರಿದವರೆಂದು ಸ್ಪಷ್ಟವಾಗುತ್ತದೆ. ಹಾಗೆಯೇ ಇದಕ್ಕೆ ವಿರುದ್ಧವಾಗಿ ಹೊಲಗಳಲ್ಲಿ ಮಾಡುವ ವಿಧಿಯಾಚರಣೆಗಳಲ್ಲಿ ಸಾಮಾನ್ಯವಾಗಿ ಏಳು ಬರುವುದಿಲ್ಲ “ಐದು” (೫) ಬರುತ್ತದೆ.
ಕೊನೆಯದಾಗಿ ಏಳರ ವಿಶೇಷ ಮಹತ್ವ ದ್ರಾವಿಡ ತತ್ತ್ವಶಾಸ್ತ್ರವಾದ “ಯೋಗ”ದಲ್ಲಿ ಪ್ರಕಟವಾಗುವ ರೀತಿಯ ಅದ್ಭುತವಾಗಿರುವುದನ್ನು ಇಲ್ಲಿ ಪ್ರಸ್ತಾಪಿಸಬೇಕಿದೆ. ತಾಂತ್ರಿಕರಲ್ಲಿ ಯೋಗ ಸಾಧನೆಗೆ ದೇಹದಲ್ಲಿ ಏಳು ಕಮಲ ಸ್ಥಾನಗಳನ್ನು ಕಲ್ಪಿಸಿರುವುದು ಸರಿಯಷ್ಟೆ. ಲೋಕಾಯತರ ಪ್ರಕಾರ ಇದು ತನ್ನಲ್ಲಿ ಹೆಣ್ತನವನ್ನು ಹುಡುಕುವ ಅಥವಾ ಪತಿಷ್ಠಾಪಿಸುವ ವಿಫಲ ಯತ್ನ. ಆದರೆ ದ್ರಾವಿಡ ಪರಂಪರೆ ಈ ಯತ್ನವನ್ನು ವಿಫಲಗೊಳಿಸಲಿಲ್ಲ. ಎಲ್ಲಮ್ಮನ ಜೋಗತಿಯಲ್ಲಿ ಅಮ್ಮನ ಪೂಜಾರಿಗಳಲ್ಲಿ ಸ್ತ್ರೀತತ್ವವನ್ನು ಸ್ಥಾಪಿಸಿಯೇ ಬಿಟ್ಟಿತು. ಇದು ಬೇರೆ ವಿಚಾರ, ನಮಗಿಲ್ಲಿ ಮುಖ್ಯವಾಗುವುದು “ಏಳು ಕಮಲಗಳ ಪರಿಕಲ್ಪನೆ, ಏಳು ಕಮಲಗಳೆಂದರೆ ಏಳು ಯೋನಿಗಳು, ಏಳು ಅಮ್ಮಂದಿರ ಸ್ಥಾನಗಳು.”೩ ಸಪ್ತಮಾತೃಕೆಯರು ಹೀಗೆ ಪ್ರತಿಯೊಬ್ಬರ ದೇಹದಲ್ಲೂ ಪ್ರತಿಷ್ಠಾಪಿತರಾಗಿದ್ದಾರೆ. ಯೋಗವು ಈ ಏಳುನ್ನು ಏಳು ಶಕ್ತಿಯರು ಎನ್ನುತ್ತದೆ. ಕುಂಡಲಿನಿ, ವರುಣೆ, ಲಕಿನಿ,… ಇತ್ಯಾದಿ ಸಹಸ್ರಾರ ದಳ ಕಮಲಕ್ಕೆ ಕುಂಡಲಿನಿ ಶಕ್ತಿಯನ್ನು ತಂದು ಸ್ಥಾಪಿಸುವುದು ಎಂದರೆ ಪುರುಷತ್ವವನ್ನು ಸಂಪೂರ್ಣ ನಾಶಗೊಳಿಸಿ ಸ್ತ್ರೀತ್ವದ ಅರಿವು ಮಾಡಿಕೊಳ್ಳುವುದು ಅದ್ವೈತವಾಗುವುದು. ಈ ಅದ್ವೈತವು ದ್ರಾವಿಡ ಜನಪದ ವರ್ಗದಲ್ಲಿ ಬಹಳ ವ್ಯಾಪಕವಾಗಿ ಸಾಧಿತವಾಯಿತು ಎಂಬುದು ಗಮನಾರ್ಹ ಅಂಶವಾಗಿದೆ. ಒಟ್ಟಾರೆ ಮೂಲಿಗ ಮಾತೃ ಆರಾಧಕ (ಅವರು ಸ್ವತಃ ಸ್ಥಿರವಾದ ಕೃಷಿಕ ಸಮಾಜವಾದ ನಂತರ). ಕೃಷಿಕರ ಜತೆ ವಲಸೆಗಾರ ದ್ರಾವಿಡರ ಸಂಯೋಗದ ನಂತರ ಯೋಗ ಸಿದ್ಧಾಂತದಲ್ಲಿ ಒಂದು ಪರಿಪೂರ್ಣತೆ ಲಭ್ಯವಾಯಿತು ಎಂಬುದು ನಮಗಿಲ್ಲಿ ಪ್ರಸ್ತುತವಾಗುವ ವಿಚಾರವಾಗಿದೆ.
ಹೀಗೆ ಏಳು ಎಂಬ ಸಂಖ್ಯೆ ಹಿಂದೆ ಇಷ್ಟೆಲ್ಲಾ ಅಂಶಗಳು ಬೆಳಕು ಚೆಲ್ಲುವುದರ ಮೂಲಕ ಏಳರ ಮಹತ್ವ ಮತ್ತು ಉದ್ದೇಶಗಳನ್ನು ಸ್ಪಷ್ಟೀಕರಿಸಲಾಗಿದೆ. ಈ ಹಿನ್ನಲೆಯಲ್ಲಿ ಜನಪದರು ಏಳು ಎಂಬುದರ ಕಲ್ಪನೆಯನ್ನು ಮೇಲಿನ ಅಂಶಗಳಲ್ಲಿ ಸ್ಪಷ್ಟೀಕರಿಸಿರುವುದನ್ನು ಕಾಣಬಹುದಾಗಿದೆ.
ಏಳು ಗ್ರಾಮಗಳ ಹಿನ್ನಲೆ ಮತ್ತು ಮಹತ್ವ
ಜನಪದ ಸಾಹಿತ್ಯದಲ್ಲಿ ಗ್ರಾಮಗಳು ಅಥವಾ ಹಳ್ಳಿಗಳು ತುಂಬಾ ಮಹತ್ವದ ಸ್ಥಾನವನ್ನು ಪಡೆದುಕೊಂಡಿವೆ. ಇಲ್ಲಿ ಗ್ರಾಮ ಎನ್ನುವ ಪರಿಕಲ್ಪನೆಯನ್ನು ಈ ರೀತಿ ಅರ್ಥೈಸಬಹುದು. ಮಾನವರನ್ನೊಳಗೊಂಡ ಶಾಶ್ವತವಾದ ಕೃಷಿಕ ಸಮುದಾಯಗಳನ್ನು ನಿಜವಾದ ಗ್ರಾಮಗಳೆನ್ನಬಹುದು. ವ್ಯಕ್ತಿ ಜೀವನದಲ್ಲಿ ಕುಟುಂಬಕ್ಕೆ ಪ್ರಾಧಾನ್ಯತೆ ಇರುವಂತೆ ಸಮಾಜ ಜೀವನದಲ್ಲಿ ಗ್ರಾಮ ಒಂದು ಮೂಲ ಘಟಕ. ಹಿಂದಿನ ಅರ್ಥ ಊರು ಎಂದು ಅದರಿಂದ ಗ್ರಾಮ ರಚನೆಯ ಮೂಲವನ್ನು ಗುರುತಿಸಬಹುದು. ಅಲೆಮಾರಿಯಾಗಿ ಜೀವಿಸುತ್ತಿದ್ದ ಜನಾಂಗಗಳು ಅನುಕೂಲವಾದ ಪ್ರಕೃತಿಯ ಮಡಿಲಲ್ಲಿ ತಳ ಊರಿದ್ದ ಊರು. ಅವರ ಅನುಕೂಲಕ್ಕೆ ತಕ್ಕಂತೆ ಉತ್ತು ಬಿತ್ತಿ ಬೆಳೆದುಕೊಳ್ಳುವ ಹೊಲಕ್ಕೆ ಸಮೀಪವಾಗಿ ಪ್ರತಿವರ್ಷ ನೀರಿನ ಸೌಕರ್ಯವುಳ್ಳ ಹಳ್ಳದ ದಂಡೆಯಲ್ಲಿರುವ ಬೀಡು ವಸತಿಗೆ ಅತಿ ಅನುಕೂಲವಾದ ಸ್ಥಳವಾಗಿದ್ದಿತು. ಹಲವು ಬೀಡುಗಳನ್ನು ಒಳಗೊಂಡಿದ್ದ ಹಳ್ಳಿ, ಹಳ್ಳದ ದಂಡೆಯಲ್ಲಿ ಹಳ್ಳಿ ಹೊಳೆಯ ತೀರದಲ್ಲಿ ಹೊಳಲು ನಗರವನ್ನಾಶ್ರಯಿಸಿ ನಗರಗಳು ಹುಟ್ಟಿಕೊಂಡವು. ಈ ಹಿನ್ನೆಲೆಯಲ್ಲಿ ಊರು, ಹಳ್ಳಿ, ಗ್ರಾಮ – ಇವೆಲ್ಲವುಗಳ ಅರ್ಥ ಒಂದೇ ಎಂಬುದು ನನ್ನ ಅಭಿಪ್ರಾಯವಾಗಿದೆ.
ಪ್ರಾಕೃತಿಕವಾದ ಪರಿಸರದ ಒಡನಾಟದಲ್ಲಿ ಮನುಷ್ಯನ ಬದುಕು ಸಾಗುತ್ತಿರುವುದರಿಂದಲೇ ಅದನ್ನು ಜಗತ್ತು ಎಂದು ಕರೆಯುವುದು. ಅವನ ಹುಟ್ಟಿನೊಡನೆ ಗ್ರಾಮ, ನಾಮ, ಹೆಸರುಗಳು, ಮನೆ, ಮಠ, ಗುಡಿಸಲು ಗೋಪುರ ಎಂಬ ಸ್ವರೂಪದಲ್ಲಿ ಕಂಡುಬಂದವು. ಇದಕ್ಕೆ ಪೂರ್ವದಲ್ಲಿ ಮಾನವರ ನೆಲೆ ಮರದ ಪೊಟರೆ ಮತ್ತು ಕಲ್ಲು ಗುಹೆಗಳಲ್ಲಿ ಎಂಬುದನ್ನು ನಾವು ಈಗಾಗಲೇ ಅರಿತಿದ್ದೇವೆ. ಆರಂಭದಲ್ಲಿ ಗೆಡ್ಡೆ – ಗೆಣಸು, ಹಸಿ ಮಾಂಸವನ್ನು ತಿಂದು ಬದುಕು ಮಾಡುತ್ತಿದ್ದ ಕಾಲಘಟ್ಟ ಮುಗಿದು ಹೋಗಿ ಪ್ರಕೃತಿಯ ಮಜಲುಗಳಾದ ಕೆರೆ-ಹೊಳೆ-ನದಿ, ಕಾಲುವೆ, ಗುಡ್ಡ, ದಿಬ್ಬ, ಬಯಲು ಭೂ ಫಲವತ್ತತೆ ಎಲ್ಲಿದೆ, ಅಲ್ಲಲ್ಲಿ ನೆಲೆಗಳನ್ನು ಕಂಡುಕೊಳ್ಳುವ ಪ್ರಯತ್ನ ನಡೆದಿತ್ತು. ಕಾಲಕಳೆದಂತೆ ಆ ನೆಲೆಗಳೇ ಹಟ್ಟಿ, ಊರು, ಹಳ್ಳಿ, ಗ್ರಾಮ, ಪುರ, ಅಗ್ರಹಾರ, ನಾಡು, ರಾಷ್ಟ್ರ, ಬೀಡು, ಮಂಡಲಗಳಾಗಿ ಅಸ್ತಿತ್ವಕ್ಕೆ ಬಂದವು.
ಗ್ರಾಮಗಳಲ್ಲಿ ವಾಸಿಸುವ ಜನರ ಜೀವನಾಧಾರ ಮುಖ್ಯ ಕಸುಬು ವ್ಯವಸಾಯವೇ ಆಗಿದೆ. ಆದುದರಿಂದ ಗ್ರಾಮಗಳ ರಚನೆ ಈ ಕಸುಬಿಗೆ ಪೂರಕವಾಗಿರುತ್ತದೆ. ಸಾಮಾನ್ಯವಾಗಿ ಎತ್ತರವಾದ ಸಮತಟ್ಟಿನ ಪ್ರದೇಶದಲ್ಲಿ ಗ್ರಾಮ ರಚನೆಗೊಳ್ಳುತ್ತದೆ. ಸುತ್ತಮುತ್ತ ಸಾಗುವಳಿಗೆ ಅವಶ್ಯಕವಾಗಿ ಫಲವತ್ತಾದ ಭೂಮಿಯನ್ನು ಆಯ್ಕೆ ಮಾಡಿಕೊಳ್ಳಲಾಗುತ್ತದೆ. ಕರ್ನಾಟಕದ ಬಹುಪಾಲು ಗ್ರಾಮಗಳು ವ್ಯವಸಾಯವನ್ನು ಮಾಡುವುದಕ್ಕೆ ಮಳೆಯನ್ನೇ ಅವಲಂಭಿಸಿದ್ದರೂ ನೀರಿನ ಸೌಕರ್ಯಕ್ಕಾಗಿ ಕೆರೆ, ಕುಂಟೆ, ಬಾವಿಗಳನ್ನು ರಚಿಸಿಕೊಳ್ಳುವ ವ್ಯವಸ್ಥೆ ಹಿಂದಿನಿಂದಲೂ ಕಂಡುಬಂದಿದೆ.
ಮಲೆನಾಡು ಪ್ರದೇಶದಲ್ಲಿ ಒಂದೊಂದು ಮನೆಯು ಒಂದೇ ಗ್ರಾಮವೇ ಆಗಿರುತ್ತದೆ, ಹೆಚ್ಚೆಂದರೆ ನಾಲ್ಕರಿಂದ ಹತ್ತು ಮನೆಗಳು ಇಂದಿಗೂ ಕಂಡುಬರುತ್ತವೆ, ಅದೇ ರೀತಿ ಬಯಲು ಸೀಮೆಗಳಲ್ಲಾದರೆ ಐವತ್ತರಿಂದ ಒಂದೂವರೆ ಸಾವಿರದ ಮನೆಗಳ ವಾಸ್ತವ್ಯವನ್ನು ನೋಡಬಹುದು. ಇದಕ್ಕೆ ಅಲ್ಲಲ್ಲಿಯ ಭೌಗೋಳಿಕ ಪರಿಸರವೇ ಕಾರಣವಾಗಿರುತ್ತದೆ. ಸಾಮಾನ್ಯವಾಗಿ ಪ್ರತಿ ಗ್ರಾಮದಲ್ಲಿಯೂ ತನ್ನದೇ ಆದ ಬಾವಿ, ಚಾವಡಿ ಹಾಗೆಯೇ ಗ್ರಾಮದೇವತೆ ಗುಡಿ, ಇತರೆ ದೇವತೆಗಳ ಗುಡಿ ಇರುತ್ತವೆ. ಊರಿಗೆ ತೀರ ಸಮೀಪದಲ್ಲಿ ಕೆರೆ ಇರುತ್ತದೆ. ಕೆಲವೊಮ್ಮೆ ಪಕ್ಕದಲ್ಲೇ ಮರದ ತೋಪು ಇರುತ್ತದೆ. ಇಲ್ಲಿ ನಿರ್ದಿಷ್ಟ ರಚನೆಯ ಮನೆಗಳನ್ನು ಕಾಣಲಾಗುವುದಿಲ್ಲ. ಗ್ರಾಮೀಣರು ತಮಗೆ ಬೇಕಾದಂತೆ ಮನೆಗಳನ್ನು ಕಟ್ಟಿಕೊಂಡಿರುತ್ತಾರೆ. ಇಲ್ಲಿ ಎಲ್ಲಾ ಜಾತಿ, ಮತ, ವರ್ಗ, ಪಂಗಡಗಳ ಜನರೂ ಒಟ್ಟಿಗೆ ವಾಸಿಸಬೇಕಾಗಿರುವುದರಿಂದ ಅವರವರ ಸಾಮಾಜಿಕ ರೀತಿ-ನೀತಿಗಳು ವಿಭಿನ್ನವಾಗಿರುವುದರಿಂದ ಸ್ವತಂತ್ರ ಜೀವನ ಮಾಡಲು ಅವರದೇ ಆದ ಪ್ರತ್ಯೇಕ ತಾಂಡಗಳು, ಹಟ್ಟಿಗಳು, ಕೇರಿಗಳು ರೂಪುಗೊಂಡಿರುತ್ತವೆ. ಉದಾಹರಣೆಗೆ ಮೇದರ ಕೇರಿ, ಒಕ್ಕಲಗೇರಿ, ಕುಂಬಾರಗೇರಿ, ಬ್ರಾಹ್ಮಣಕೇರಿ ಇತ್ಯಾದಿ. ಒಂದು ಖಾಯಂ ನೆಲೆಯ ಹಿಂದೆ ಗ್ರಾಮಗಳ ಉತ್ಪನ್ನ ಹೆಚ್ಚಾಗಿ ಕೃಷಿಯನ್ನೇ ಅವಲಂಬಿಸಿತ್ತು. ಗ್ರಾಮನಾಮ ಮಾನವ ಜನಾಂಗಕ್ಕೆ ಅಂಟಿಕೊಂಡೇ ಬಂದವುಗಳು. ಪಶುಪಕ್ಷಿಗಳ ಸಂಬಂಧದೊಂದಿಗೆ ಮರಗಿಡ ಬಳ್ಳಿಗಳು, ಸಸ್ಯ ಕ್ಷೇತ್ರಗಳ ಪರಿಚಯವೂ ಊರು-ಕೇರಿಗಳ ಬೆನ್ನ ಹಿಂದೆಯೇ ತಮ್ಮ ಸ್ವರೂಪ ವೈವಿಧ್ಯಗಳನ್ನು ಬಿಚ್ಚಿ ಹೇಳುತ್ತವೆ. ಈ ಹಿನ್ನೆಲೆಯಲ್ಲಿ ಊರು, ಗ್ರಾಮ, ಹಳ್ಳಿಗಳಲ್ಲಿ ಮಾನವ ಜನಾಂಗದ ಸರ್ವಸ್ವವೂ ಅಡಗಿದೆ ಎನ್ನಬಹುದು. ಮನುಕುಲದ ಮೊದಲ ಸೃಷ್ಟಿಯ ಹಟ್ಟಿಗಳೇ ಈ ‘ಊರು’ಗಳು, ಭೂಗೋಳದ ಕಣಗಳು, ಶಾಸನದ ಗಣಿಗಳೂ, ಭಾಷೆಯ ಖನಿಜಗಳೂ, ಇತಿಹಾಸದ ಮಣಿಗಳೂ, ಚರಿತ್ರೆಯ ಖನಿಜಗಳೂ, ಸಸ್ಯ, ಪ್ರಾಣಿ – ಪಕ್ಷಿ – ಸಂಕುಲದ ಸೃಷ್ಟಿ ಪುಂಜದ ಹಂದರಗಳೇ ಈ ಗ್ರಾಮನಾಮ ಊರುಗಳು. ಈ ಊರುಗಳಲ್ಲಿ ಏನಿಲ್ಲವೆಂದಿಲ್ಲ. ಗ್ರಾಮನಾಮಗಳ ವಿಶ್ಲೇಷಣೆಯಲ್ಲಿ ಸಾಂಸ್ಕೃತಿಕ ಪರಂಪರೆಯನ್ನು ಓರೆಗೆ ಹಚ್ಚುವ ಪ್ರವೃತ್ತಿಗಳಿಗೆ, ಲೋಕರೂಢಿ – ಸಂಪ್ರದಾಯದ ಆಚಾರ ಪದ್ಧತಿಗಳಿವೆ. ಹೀಗೆ ಪ್ರಕೃತಿಯ ಪಂಚಭೂತಗಳ ಮಿಳಿತದ ಫಲವೇ ಈ ಗ್ರಾಮನಾಮ ಊರುಗಳ ಉಗಮದಲ್ಲಿ ಹಾಸುಹೊಕ್ಕಾಗಿವೆ.
ಯಾವುದೇ ಒಂದು ಗ್ರಾಮ ಅಥವಾ ಹಳ್ಳಿಯ ಹೆಸರಿನ ಹಿಂದೆ ಒಂದು ಕಥೆ ಅಥವಾ ಪುರಾಣ ಇರುತ್ತದೆ, ಹಾಗೆಯೇ ಐತಿಹ್ಯವೂ ಕೂಡ ಒಳಗೊಂಡಿರುತ್ತದೆ. ಆದ್ದರಿಂದ ಗ್ರಾಮಗಳ ಹಿನ್ನೆಲೆಯ ಹಿಂದೆ ಇವು ಮುಖ್ಯ ಪಾತ್ರವಹಿಸುತ್ತವೆ. ಈ ಹಿನ್ನೆಲೆಯಲ್ಲಿ ಅರಕೆರೆ ಸುತ್ತಮುತ್ತಲಿನಲ್ಲಿರುವ ಏಳು ಊರುಗಳ ಹಿನ್ನಲೆ ಹಾಗೂ ಅದರ ಸ್ವರೂಪವನ್ನು ನಾವು ಕಾಣಬಹುದಾಗಿದೆ.
ಇಲ್ಲಿ ಮುಖ್ಯವಾಗಿ ಸಾಂಸ್ಕೃತಿಕ ದೃಷ್ಟಿಯಿಂದ ಗ್ರಾಮನಾಮಗಳು ವಿಶೇಷವಾಗಿ ಸ್ಥಳ ಮತ್ತು ವ್ಯಕ್ತಿನಾಮಗಳ ಅಧ್ಯಯನದಿಂದ ಹೆಚ್ಚು ಉಪಯುಕ್ತವಾಗಿವೆ. ಅವು ಇತಿಹಾಸ, ಭೂಗೋಳ, ಸಾಮಾಜಿಕ ಪದ್ಧತಿಯ ಆಚಾರ-ವಿಚಾರ ನಂಬಿಕೆಗಳ ಬಗ್ಗೆ ಬೆಳಕು ಚೆಲ್ಲುತ್ತವೆ. ಜನಾಂಗ ಜನಾಂಗಗಳ ನಡುವಣ ಸಂಬಂಧ, ವೈಷಮ್ಯಗಳನ್ನು ಗುರುತಿಸುತ್ತವೆ. ಒಂದು ನಾಡಿನ ಸಾಮ್ಯತೆಯನ್ನು ಕಾಪಾಡುವಲ್ಲಿ ನಿರತವಾಗಿರುತ್ತವೆ. ಭಾಷೆಯ ಬೆಳವಣಿಗೆಯಲ್ಲಿ ಮತ್ತು ಅದರ ಸ್ವರೂಪ ರಚನೆಗಳ ಅಧ್ಯಯನದಲ್ಲಿ ಅವುಗಳ ಪಾತ್ರ ಮಹತ್ವಪೂರ್ಣವಾದುದು. ಅವುಗಳಲ್ಲಿ ಜಾನಪದೀಯ ಅಂಶಗಳು ಅಡಕವಾಗಿವೆ. ಒಟ್ಟಿನಲ್ಲಿ ಅವು ಸಂಸ್ಕೃತಿಯ ವಾಹಕಗಳೆಂದು, ಒಂದು ಜನಾಂಗದ ಕೋಶಗಳೆಂದು ಸ್ಪಷ್ಟವಾಗಿ ಹೇಳಬಹುದಾಗಿದೆ.
ಇಲ್ಲಿ ಒಂದು ಗ್ರಾಮ ಅಥವಾ ಊರಿನ ಹಿನ್ನಲೆ ಕುರಿತು ಹೇಳುವುದಾದರೆ ಒಂದು ಮಗುವಿನ ಜಾತಕಕ್ಕೆ ಹೊಂದಿಕೊಳ್ಳುವಂತೆ ಅದಕ್ಕೆ ಹೆಸರು ಇಟ್ಟಂತೆ ಒಂದು ಊರಿನ ಹೆಸರು ಅಲ್ಲಿ ನೆಲೆಸಿರುವ ನೆಲೆಸಿದ್ದ ಮೂಲನಿವಾಸಿಗಳಿಂದಲೇ ಬಂದಿರದೆ ಅವರ ಆಸುಪಾಸಿನವರಿಂದಲೂ ಬಂದಿರುತ್ತದೆ. ಅವರಿಗೆ ಅಂದರೆ ಹತ್ತಿರದ ಊರಿನವರನ್ನು ಗುರುತಿಸುವುದಕ್ಕಾಗಿ ಆ ಊರಿಗೊಂದು ಹೆಸರಿಡುತ್ತಾರೆ. ಹಾಗೆ ಹೆಸರಿಡುವಾಗ ಸ್ಥಳದ ಭೂ ವಿವರಕ್ಕೆ ಅನುಗುಣವಾಗಿ ಏರು-ತಗ್ಗು, ನೀರು-ಪಾರು, ಕಾಡು-ಕೋಡು, ಬೆಟ್ಟ-ಗುಡ್ಡ, ಹಳ್ಳ-ಕೊಳ್ಳ – ಹೀಗೆ ಹೊಂದುವ ಹೆಸರನ್ನೇ ಇಡುತ್ತಿದ್ದರಿಂದ ಆ ಸ್ಥಳ ಆ ಹೆಸರನ್ನೂ ಕೂಡಿಸಿಕೊಂಡು ಸ್ವನಾಮಕರಣ ಪಡೆಯಿತು. ಆ ಒಂದು ಸ್ಥಳನಾಮದ ಉಳಿವು ಮತ್ತು ಶಾಶ್ವತ ಸ್ವರೂಪವನ್ನು ನಿರ್ಧರಿಸುವ ಅಂಶಗಳು ಸ್ಥಳದ ಗಾತ್ರ ಮತ್ತು ಅಲ್ಲಿನ ಜನಸಂಖ್ಯೆ. ಆದ್ದರಿಂದಲೇ ಹೆಚ್ಚು ಚಲಾವಣೆ ಪಡೆದ ನದಿ, ಪರ್ವತ, ಕಾಡು-ಮೇಡು ಮತ್ತಿತರ ಪ್ರಧಾನ ಭೌಗೋಳಿಕ ಲಕ್ಷಣಗಳನ್ನು ಹೇಳುವ ದೃಢವೂ, ಶಾಶ್ವತವೂ ಆಗಿ ಉಳಿದಿರುವುದು.
ಗ್ರಾಮನಾಮಗಳು ಸಾಮಾನ್ಯವಾಗಿ ಸ್ಥಳೀಯ ಭಾಷೆಯಿಂದ ಹಾಗೂ ಸ್ಥಳೀಯ ಐತಿಹ್ಯ ಚರಿತ್ರೆ, ಪುರಾಣಗಳಿಂದ ಸೂಚಿಸಲ್ಪಟ್ಟಿರುತ್ತದೆ. ಇಲ್ಲಿ ಗ್ರಾಮನಾಮಗಳು ಮುಖ್ಯವಾಗಿ ಎರಡು ಪ್ರಕಾರಗಳನ್ನು ಒಳಗೊಂಡಿದೆ. ಒಂದನೆಯದು ಪ್ರಾಕೃತಿಕ ಸ್ವಭಾವ ಅಥವಾ ಗುಣಲಕ್ಷಣಗಳಿಂದ ನಿಷ್ಟನ್ನವಾದ ಸ್ವಾಭಾವಿಕ ನಾಮಗಳು, ಎರಡನೆಯದು ಸಂಸ್ಕೃತಿಯನ್ನು ಪ್ರತಿಬಿಂಬಿಸುವ ನಾಮಗಳು. ಮೊದಲ ವರ್ಗದ ಗ್ರಾಮನಾಮಗಳು ಅಧಿಕ ಸಂಖ್ಯೆಯಲ್ಲಿರುವುದಲ್ಲದೇ ಬಹು ಪ್ರಾಚೀನವೂ ಆಗಿರುವುವು ಎಂಬುದು ಸ್ಪಷ್ಟವಾಗುತ್ತದೆ.
ಈ ಮೇಲಿನ ಹಿನ್ನಲೆಯಲ್ಲಿ ಗ್ರಾಮನಾಮಗಳ ಹಿನ್ನೆಲೆಯನ್ನು ಹುಡುಕುವ ಪ್ರಯತ್ನ ಮಾಡಬಹುದಾಗಿದೆ. ಇಲ್ಲಿ ಮುಖ್ಯವಾಗಿ ಗ್ರಾಮಗಳ ಹೆಸರುಗಳು ಕೆಲವು ನಾಮಗಳಿಂದ ಪ್ರಾರಂಭವಾಗುತ್ತವೆ. ಅಂದರೆ ಹಳ್ಳಿ, ಊರು, ಪುರ, ದೊಡ್ಡಿ, ಘಟ್ಟ, ಹಟ್ಟಿ, ಕಟ್ಟಿ, ಕಲ್ಲು, ಕುಪ್ಪೆ-ಕೊಪ್ಪ, ಸಂದ್ರ-ಸಮುದ್ರ, ವಾಡಿ, ಬಾಗಿಲು, ಕೊಳಲು, ಗುಡಿ, ಕಳಲೆ, ಕೋಟೆ, ಗಾವಿ, ಅರೆ, ಕಲ್ಲು, ಕೆರೆ-ಗೆರೆ – ಹೀಗೆ ಆಯಾಯ ಗ್ರಾಮದ ಅಥವಾ ಊರಿನ ಕೊನೆಯಲ್ಲಿ ಈ ರೀತಿ ಉಚ್ಚರಿಸಲ್ಪಟ್ಟು ರೂಢಿಗೆ ಬಂದಿದೆ.
ಈ ಹಿನ್ನೆಲೆಯಲ್ಲಿ ಶ್ರೀರಂಗಪಟ್ಟಣ ತಾಲ್ಲೂಕಿನ ಏಳು ಹಳ್ಳಿಗಳಾದ ಲಾಳನಕೆರೆ, ಚೆನ್ನನಕೆರೆ, ಹುಂಜನಕೆರೆ, ಹಾಲಗೂಡು, ಮಿಕ್ಕೆರೆ, ಬಳ್ಳೆಕೆರೆ, ಅರಕೆರೆ – ಹೀಗೆ ಕೆರೆಗೆ ಸಂಬಂಧಿಸಿದ ಗ್ರಾಮಗಳು ಈ ಏಳು ಗ್ರಾಮಗಳ ಗ್ರಾಮದೇವತೆಗಳು ಅಲ್ಲಿಯ ಆಚರಣೆಯ ವ್ಯಾಪ್ತಿಗೆ ಬರುವಂಥ ಗ್ರಾಮಗಳಾಗಿವೆ.
ಊರು ಮತ್ತು ಜಲ ಸಂಬಂಧ
ಮಂಡ್ಯ ಜಿಲ್ಲೆಯಲ್ಲಿ ಕಾಣಬರುವ ಹಲವು ಗ್ರಾಮಗಳು ಯಥೇಚ್ಛವಾಗಿ ಆ ಊರಿನ ಜೊತೆ ಜಲ ಸಂಬಂಧವನ್ನು ಒಳಗೊಂಡಿರುವುದು ಸೂಚಿತವಾಗುತ್ತದೆ. ಮಾನವ ಒಂದು ಕಡೆ ಊರಿ ನಿಂತ ಜಾಗವೇ ಊರು ಎಂದಾಯಿತು ಎಂದು ಕೆಲವರು ಹೇಳುವುದುಂಟು. ಊರು ಕಟ್ಟಿಕೊಂಡ ಮೇಲೆ ಜೀವನಾಧಾರಕ್ಕೆ ಮುಖ್ಯವಾಗಿ ನೀರು ಬೇಕೇ ಬೇಕು. ಅದಕ್ಕಾಗಿ ಕೆರೆ, ಕುಂಟೆ, ಕಾಲುವೆ, ಮುಂತಾದ ಜಲ ಸಂಬಂಧಗಳು ನಿರ್ಮಾಣವಾದವು. ಹೀಗಾಗಿ ಊರು ಅಲ್ಲಿನ ಮಣ್ಣು ನದಿ-ಕೆರೆ-ಗೆರೆ ಸಂಬಂಧಗೊಂಡು ಗ್ರಾಮನಾಮ ಘಟಕಗಳಾದವು. ಉದಾಹರಣೆಗೆ ಉಪ್ಪಿನಕೆರೆ, ಬಳ್ಳೆಕೆರೆ, ಲಾಳನಕೆರೆ, ಹುಂಜನ ಕೆರೆ, ಚೆನ್ನನಕೆರೆ ಮುಂತಾದವುಗಳನ್ನು ಹೆಸರಿಸಬಹುದು. ಹಾಗೆಯೇ ಅಲ್ಲಿ ಬೆಳೆಯುವ ಸಸ್ಯ ಲಭ್ಯವಿರುವ ಪ್ರಾಣಿಗಳ ಹಿನ್ನಲೆಯಲ್ಲಿ ಹುಲಿಕೆರೆ, ಕಾರ್ಕಳ್ಳಿ, ಕಾಡುಕೊತ್ತನಹಳ್ಳಿ. ಹುಲಿಗೆರೆಪುರ, ಮೆಣಸಿನಗೆರೆ, ಬ್ಯಾಲದಕೆರೆ ಇತ್ಯಾದಿ ಹೆಸರುಗಳು ಕಂಡುಬರುತ್ತವೆ. ಹೆಮ್ಮರಗಳಿಂದ ಕೂಡಿದ ಹಳ್ಳಿ ಹೆಮ್ಮನಹಳ್ಳಿ, ತೈಲ ಉತ್ಪಾದನೆ ಅಥವಾ ತೈಲ ಮರಗಳಿಂದಾಗಿ ತೈಲೂರು ಹುಣಸೇ ಮರಗಳಿದ್ದಲ್ಲಿ ಹುಣಸೇಮರದದೊಡ್ಡಿ, ಬೆಳ್ಳಕ್ಕಿಗಳ ಊರು ಬೆಳ್ಳೂರು, ಕೆಸರು ಇರುವ ಕೆಸ್ತೂರು. ಆಬಲವಾಡಿ ಬಿದಿರು ಮಳೆಯ ಬಿದಿರಹಳ್ಳಿ, ಬಿದಿರುಕೋಟೆ ಇತ್ಯಾದಿ. ಆತತ-ಗು ಎಂದರೆ ಹರಡಿದ ಎಂಬ ಅರ್ಥವನ್ನು ಕೊಡುತ್ತದೆ. ಈ ಸಂಬಂಧದಿಂದ ಆತಗೂರು ಎಂಬುದರಲ್ಲಿ ಜಲಸಂಬಂಧವಾದ ನಾಮಾಂಕಿತವಿರುವುದನ್ನು ಗುರುತಿಸಬಹುದು.
ಹೀಗೆ ಗ್ರಾಮನಾಮಗಳ ಹೆಸರಿನ ಕೊನೆಯಲ್ಲಿ ಕೆರೆ, ಸಸ್ಯ, ಪ್ರಾಣಿ ಹಾಗೂ ಪ್ರಾಕೃತಿಕ ಸಂಬಂಧ, ಧಾರ್ಮಿಕ ಸಂಬಂಧಗಳು ಇರುವುದರಿಂದ ಯಾವುದೇ ಊರಿನ ಕೊನೆಯಲ್ಲಿ ಈ ರೀತಿಯ ಹೆಸರುಗಳನ್ನು ಕಾಣಬಹುದು.
ಗ್ರಾಮನಾಮಗಳ ಮಹತ್ವ
ಗ್ರಾಮನಾಮಗಳ ಮಹತ್ವದ ಬಗ್ಗೆ ಹೇಳುವುದಾದರೆ ಜಗತ್ತು ಎಂಬುದು ಮನುಷ್ಯರ ಹುಟ್ಟಿನೊಂದಿಗೆ ಸವಿಸ್ತಾರವಾದ ಅರ್ಥವನ್ನು ಪಡೆದಿದೆ. ಅವನ ಹುಟ್ಟಿನ ಜೊತೆಯಲ್ಲೇ ಸ್ಥಳಗಳ ಹೆಸರುಗಳು ಮನೆ-ಮಠ-ಗುಡಿ- ಗೋಪುರಗಳು- ಗುಡಿಸಲು-ಕುಟೀರಗಳು ಹುಟ್ಟಿದವು. ಮಾನವ ಮೊದಲು ಕಾಡಿನಲ್ಲಿ ವಾಸವಾಗಿದ್ದು ಗೆಡ್ಡೆ-ಗೆಣಸುಗಳನ್ನು ತಿಂದು ಜೀವಿಸುತ್ತಿದ್ದನು. ಕಾಲ ಕ್ರಮೇಣ ಅಲ್ಲಿಯೇ ನೆಲೆನಿಂತು ವಲಸೆ ಹೋಗಲು ಪ್ರೇರಣೆ ನೀಡಿರಬೇಕು. ಒಂದೆಡೆ ನಿಲ್ಲಲ್ಲು ಬೆಟ್ಟ-ಗುಡ್ಡ-ಕಾಡು-ಕಣಿವೆ, ಕಲ್ಲು-ಬಂಡೆ-ನದಿ ತಟಗಳೇ ಪೂರ್ವಾಶ್ರಮದ ನೆಲೆಗಳ ಕುರುಹುಗಳಾಗಿವೆ. ಪ್ರಕೃತಿಯ ಪಂಚಭೂತಗಳೇ ಮನುಷ್ಯನ ಆರಾಧ್ಯ ದೈವಗಳಾದವು.
ಇಲ್ಲಿ ಮುಖ್ಯವಾಗಿ ಚರ್ಚಿಸಬೇಕಾಗಿರುವ ಮಹತ್ವದ ವಿಷಯವೆಂದರೆ ಗ್ರಾಮಗಳ ಹಿಂದೆ ಇರುವ ಅದರ ಮಹತ್ವ ಏನು ಎಂಬುದು ಇಲ್ಲಿ ಮುಖ್ಯವಾಗುತ್ತದೆ. ಗ್ರಾಮನಾಮಗಳ ಹುಟ್ಟು ನೆನ್ನೆ ಮೊನ್ನೆಯದಲ್ಲ, ಅದಕ್ಕೆ ಪುರಾತನ ಕಾಲದ ಇತಿಹಾಸವಿದೆ. ಮಾನವನ ಬದುಕು ವಿಸ್ತಾರವಾದಂತೆಲ್ಲ ಪ್ರಾಕೃತಿಕ, ಭೌಗೋಳಿಕ, ಚಾರಿತ್ರಿಕ, ಜಾನಪದೀಯ, ಪುರಾಣ, ಐತಿಹ್ಯಗಳ ಮೂಲಕ ಮುಖಾಮುಖಿಯಾಗಿ ಅಸ್ತಿತ್ವಕ್ಕೆ ಬಂದಂತವು. ಹಾಗೆಯೇ ಸಾಂಸ್ಕೃತಿಕ ನೆಲೆಗಟ್ಟಿನ ಮೇಲೆ ಗ್ರಾಮಗಳ ಹೆಸರುಗಳು ಹುಟ್ಟಿಕೊಂಡವು. ಆ ವಾಸ್ತವ್ಯಗಳೇ ಊರು, ಕಟ್ಟೆ, ಕುಂಟೆ, ಕೆರೆ ಕೋಟೆ-ಕೊತ್ತಲ, ಕುಟೀರ ಗುಡಿ, ಗೆರೆ-ಗೇರಿ-ಗ್ರಾಮ, ಸಮುದ್ರ, ಸಂದ್ರ, ಹಳ್ಳಿ, ವಳ್ಳಿ, ಪಟ್ಟಣ, ನಗರ, ಮನೆ, ಇತ್ಯಾದಿ ಗ್ರಾಮನಾಮಗಳೊಂದಿಗೆ ಹೊಸ ಹುಟ್ಟು ಪಡೆಯಿತು.
ಕೂಲಿ ಮಠಗಳು, ಗುರುಕುಲಗಳು ಶೈಕ್ಷಣಿಕ ವಾತಾವರಣದಿಂದ ಕಣ್ಮರೆಯಾದ ಮೇಲೆ ವಿದ್ಯಾಸಂಸ್ಥೆಗಳು ಉಗಮವಾದಾಗ ವಿದ್ಯೆಯ ಕಲಿಕೆಯ ಜೊತೆಯಲ್ಲಿ ಶಾಲಾ-ಕಾಲೇಜುಗಳು ಆರಂಭವಾದವು. “ಈ ಹಿನ್ನಲೆಯಲ್ಲಿ ಉದ್ಯೋಗದ ಅನ್ವೇಷಣೆಯ ಮೂಲಕ ಕೈಗಾರಿಕೆ ಮತ್ತು ವ್ಯವಹಾರದ ನಿಟ್ಟಿನಲ್ಲಿ ನಗರ ಪಟ್ಟಣಗಳು ಹುಟ್ಟಿದ್ದವು. ಹಾಗೆಯೇ ಪ್ರತಿಯೊಂದು ಗ್ರಾಮದ ಹೆಸರಿನ ಹಿಂದೆ ಅನನ್ಯವಾದ ಹೆಸರುಗಳನ್ನು ಕಾಣಬಹುದಾಗಿದೆ. ಉದಾಹರಣೆಗೆ “ಬೆಂದಕಾಳೂರು-ಬೆಂಗಳೂರು, ಮಾಂಡವ್ಯ-ಮಂಡ್ಯ, ಮಹಿಷಪುರ-ಮೈಸೂರು, ಎಡತೊರೆ-ಕೃಷ್ಣರಾಜನಗರ. ಹೀಗೆ ಇನ್ನೂ ಕೆಲವು ಹೆಸರುಗಳನ್ನು ಸೂಚಿಸ ಬಹುದಾಗಿದೆ.”೪
ಗ್ರಾಮನಾಮಗಳ ಮಹತ್ವ ಅಪರಿಮಿತ ಹಾಗೂ ಅನಂತವಾದುದು. ಮನುಕುಲದ ಸರ್ವಸಮಸ್ತವೂ ಕೂಡ ಗ್ರಾಮನಾಮಗಳಲ್ಲಿವೆ. ಅವುಗಳಲ್ಲಿ ನೋಟದ ಸವಿಯು ಇದೆ. ಆ ಕ್ಷೇತ್ರದ ಅರಿವು ಇದೆ, ಮಣ್ಣಿನ ಗಮ್ಮತ್ತಿನ ಗುಣವಿದೆ, ಬಣ್ಣದ ಬೆಡಗಿದೆ. ಭಾಷೆಯ ಸೊಗಡಿದೆ. ಸಂಸ್ಕೃತಿಯ ಪ್ರತಿಬಿಂಬವಿದೆ. ಈ ತರಹದ ಅಧ್ಯಯನದಿಂದ ವೈಚಾರಿಕ, ಭಾಷಿಕ, ಸಾಹಿತ್ಯಿಕ, ಜೈವಿಕ, ಮಾನವಿಕ ಹಾಗೂ ಸಾಂಸ್ಕೃತಿಕ ವಿವರಗಳು ಲಭ್ಯವಾಗುತ್ತವೆ.
ಕಲೆ-ಸಂಗೀತ, ಕಸೂತಿ, ಭೌಗೋಳಿಕ ಪರಿಸರ, ಜೀವವಿಜ್ಞಾನ, ಸಸ್ಯವಿಜ್ಞಾನ, ಐತಿಹಾಸಿಕ ಪರಂಪರೆ ಗತಕಾಲದ ಪಳೆಯುಳಿಕೆಗಳ ಹಿನ್ನಲೆ ಹಾಗೂ ಜಾನಪದೀಯ ವಿವರಗಳನ್ನು ಗ್ರಾಮನಾಮಗಳಿಂದ ಮಾತ್ರ ನಾವು ತಿಳಿಯಬಹುದಾಗಿದೆ. ಅವುಗಳೇ ಇಂದಿನ ಊರು, ಕೇರಿ, ಗ್ರಾಮ, ಕೆರೆ-ಕಟ್ಟೆ, ಹೋಬಳಿ, ತಾಲ್ಲೂಕು ಜಿಲ್ಲೆಗಳಾಗಿವೆ.
ಈ ಹಿನ್ನಲೆಯಲ್ಲಿ ಮಂಡ್ಯ ಜಿಲ್ಲೆಯಲ್ಲಿ ಆಚರಿಸಲ್ಪಡುವ ಗ್ರಾಮದೇವತೆಯಾದ ಬಿಸಿಲು ಮಾರಮ್ಮನ ಸಂಪ್ರದಾಯದ ವ್ಯಾಪ್ತಿಗೆ ಕೆಲವು ಗ್ರಾಮಗಳು ಸೇರಿಕೊಳ್ಳುತ್ತವೆ. ಲಾಳನಕೆರೆ, ಚೆನ್ನನಕೆರೆ, ಹುಂಜನಕೆರೆ, ಹಾಲಗೂಡು, ಮಿಕ್ಕೆರೆ, ಬಳ್ಳೆಕೆರೆ, ಅರಕೆರೆ, ಹೀಗೆ ಏಳು ಗ್ರಾಮಗಳು ಇದರ ಸರಹದ್ದಿನಲ್ಲಿ ಬರುತ್ತವೆ. ಈ ಏಳು ಗ್ರಾಮಗಳ ಹಿನ್ನೆಲೆ ಮತ್ತು ಮಹತ್ವ ತುಂಬಾ ಅಪಾರವಾಗಿದೆ. ಇಲ್ಲಿ ಮುಖ್ಯವಾಗಿ ನಾವು ಗಮನಿಸಬೇಕಾದ ಅಂಶವೆಂದರೆ ಇಲ್ಲಿ ಕಾಣುವ ಪ್ರತಿಯೊಂದು ಹಳ್ಳಿಗಳು ಕೆರೆಯನ್ನು ಆವರಿಸುವುದರಿಂದ ಆ ಊರಿನ ಪಕ್ಕದಲ್ಲಿ  ಯಾವುದಾದರೂ ಒಂದು ಕೆರೆ ಇದ್ದೇ ಇದೆ. ಈ ಹಿನ್ನೆಲೆಯಲ್ಲಿ ಊರಿನ ಹೆಸರಿನ ಮುಂದೆ ಕೆರೆ ಎನ್ನುವ ಪ್ರಾಕೃತಿಕ ಬಳಕೆಯಾಗಿದೆ ಎನ್ನಬಹುದು. ಹಾಗೆಯೇ ಈ ಗ್ರಾಮಗಳ ಚರಿತ್ರೆಯನ್ನು ಹುಡುಕುವ ಸಂದರ್ಭದಲ್ಲಿ ರಾಜರ ಆಳ್ವಿಕೆ ನಡೆಸಿದಂತಹ ಕುರುಹುಗಳು ಸಿಗುತ್ತವೆ. ಹಿಂದೆ ಮೈಸೂರು ರಾಜ ಈ ಹಳ್ಳಿಗಳನ್ನು ಹಾಗೂ ಸುತ್ತಮುತ್ತಲಿನ ಪ್ರದೇಶಗಳನ್ನು ಬಳುವಳಿಯಾಗಿ (ದಾನ-ದತ್ತಿ) ಕೊಟ್ಟಿರುವುದಕ್ಕೆ  ಆ ಊರುಗಳಲ್ಲಿ ಸಾಕ್ಷಿಗಳಿವೆ.
ಈ ನಿಟ್ಟಿನಲ್ಲಿ ಏಳು ಊರಿನ ಹಿನ್ನೆಲೆ, ಮಹತ್ವವನ್ನು ಗುರುತಿಸಿದ ಪ್ರಯತ್ನ ಮಾಡಲಾಗಿದೆ. ಹಾಗೆಯೇ ಆ ಊರುಗಳ ವಿಶೇಷತೆಯೂ ಕೂಡ ತುಂಬಾ ಮಹತ್ವದ್ದಾಗಿದೆ. ಹೀಗಾಗಿ ಆ ಊರಿನ ಹೆಸರಿನ ಹಿಂದೆ ಯಾವುದಾದರೂ ಐತಿಹಾಸಿಕ, ಸಾಮಾಜಿಕ, ಸಾಂಸ್ಕೃತಿಕವಾದ ಕುರುಹು ಇರಲೇಬೇಕು. ಜಾಗತೀಕರಣ, ಉದಾರೀಕರಣ, ನಗರೀಕರಣದ ಪ್ರಭಾವದಿಂದಾಗಿ ಇದ್ದ ಹಲವು ಹೆಸರುಗಳು ಬಿದ್ದು ಹೋಗಿ ಹೊಸ ಹೆಸರುಗಳನ್ನು ಪಡೆದು ಎದ್ದು ನಿಲ್ಲುತ್ತವೆ. ಆದರೂ ಹಿಂದೆ ಇದ್ದ ಆ ಸ್ಥಳ ಮಹಿಮೆಯ ವಿವರ ಅಷ್ಟಾಗಿ ಅಳಿದು ಹೋಗುವುದಿಲ್ಲ. ಒಂದು ಊರು, ಗ್ರಾಮ, ಪುರ, ಹಳ್ಳಿ ಅಥವಾ ಒಂದು ನಿಶ್ಚಿತ ಪ್ರದೇಶಕ್ಕೆ ಕಾಟಾಚಾರದ ಹೆಸರಿಡುವುದಿಲ್ಲ. ಆ ಸ್ಥಳದ ಮಹಿಮೆಗೆ ತಕ್ಕಂತೆ ಅನೇಕ ಪೂರಕ ಅಂಶಗಳು ಕಾರಣೀಭೂತವಾಗಿರುತ್ತವೆ. ಅವುಗಳು ಪ್ರಾಕೃತಿಕ, ಭೌಗೋಳಿಕ ಅಂಶಗಳಾಗಿರಬಹುದು. ಮಾನವನ ಸಾಂಸ್ಕೃತಿಕ ಹಿನ್ನಲೆಯ ಸಂಸ್ಕೃತಿಯ ಹೆಸರುಗಳಾಗಿ ಅಂಕಿತ ಪಡೆದು ಪ್ರಚಾರಕ್ಕೆ ಬಂದು ಟಂಕಸಾಲೆಯ ಹಣದಂತೆ ಪ್ರಸಾರಗೊಳ್ಳಬಹುದು. ಪ್ರಾಕೃತಿಕ ಪರಿಸರವಿರುವ ಕರ್ನಾಟಕ ರಾಜ್ಯದಲ್ಲಿ ಒಂದೊಂದು ಪ್ರಾಂತ್ಯ ಮತ್ತು ಊರಿನ ಹೆಸರುಗಳು ವೈವಿಧ್ಯಮಯ ವರ್ಣನೆಗಳಿಂದ ಕೂಡಿದವುಗಳಾಗಿವೆ. ಈ ಹಿನ್ನಲೆಯಲ್ಲಿ ಗ್ರಾಮನಾಮಗಳ ಮಹತ್ವವನ್ನು ತಿಳಿಯಬಹುದಾಗಿದೆ.
ಈ ಮೇಲಿನ ಅಂಶಗಳಲ್ಲದೆ ಗ್ರಾಮನಾಮಗಳ ಮಹತ್ವವನ್ನು ತಿಳಿಯಲು ಇನ್ನೂ ಕೆಲವು ಅಂಶಗಳು ಸಹಕಾರಿಯಾಗಿವೆ. ಅವುಗಳನ್ನು ಈ ಕೆಳಕಂಡ ಅಂಶಗಳಿಂದ ತಿಳಿಯಬಹುದು.
೧.         “ಮಾನವನ ಹುಟ್ಟು ಮತ್ತು ನೆಲೆಗಳ ವಿಕಾಸ
೨.         ನಾಗರೀಕತೆಯ ಬೆಳವಣಿಗೆ
೩.         ಪ್ರಕೃತಿ ಸಂಪತ್ತಿನ ಅನುಭೋಗ ಮತ್ತು ವಿನಿಯೋಗ
೪.         ಪ್ರಾಕೃತಿಕ ಭೌಗೋಳಿಕ ಪರಿಸರದ ನೆಲೆ ಮತ್ತು ವಾಸ್ತವ್ಯದ ಕುರುಹುಗಳನ್ನು ತಿಳಿಯಬಹುದಾಗಿದೆ
೫.         ಪಶುಪಾಲನೆ-ಪೋಷಣೆಗಳ ಆರಂಭವಾದದ್ದು
೬.         ಐತಿಹಾಸಿಕ ಪರಂಪರೆಯ ವಿವರಗಳು
೭.         ಮಾನಸಿಕ ವಿಜ್ಞಾನಗಳ ಪರಿಚಯ
೮.         ಆಯಾಯ ಕಾಲದ ರಾಜರ ಸಾಂಸ್ಕೃತಿಕ ವಿವರಗಳನ್ನು ಕೆತ್ತಿರುವ ಶಾಸನಗಳು ಮತ್ತು ಅವುಗಳ ಭಾಷೆ, ಸಿದ್ಧಿ, ಸಾಧನೆ, ದಾನ ಧರ್ಮಾದಿಗಳು ಇತ್ಯಾದಿ.
೯.         ಕೃಷಿಗಾರಿಕೆ, ಮೀನುಗಾರಿಕೆ, ಬೇಟೆ, ಇತ್ಯಾದಿ – ವೃತ್ತಿಗಳ ಇತಿಹಾಸ
೧೦.       ವೃತ್ತಿ ಮತ್ತು ಜನಾಂಗದ ವಿವರಗಳು
೧೧.       ಭೂ ಸಂಪತ್ತಿನಲ್ಲಿ ದೊರೆಯುವ ಲೋಹಗಳ ಬಳಕೆ
೧೨.       ಪಶುಪಕ್ಷಿಗಳ ನಡುವೆ ಮಾನವರ ಅವಿನಾಭಾವ ಸಂಬಂಧ
೧೩.       ಸಸ್ಯ ಸಂಪತ್ತು ಮತ್ತು ಸಮೃದ್ಧಿಯ ವಿವರಗಳು
೧೪.       ಮಾನವ ಮತ್ತು ಪ್ರಕೃತಿಯ ಸಂಬಂಧ
೧೫.       ಸಾಮಾಜಿಕ ಏಣಿಶ್ರೇಣಿಯ ಉಗಮ (ಬಾಹ್ಮಣ, ಕ್ಷತ್ರಿಯ, ವೈಶ್ಯ, ಶೂದ್ರ)
೧೬.       ಕೈಗಾರಿಕೆಯ ಬೆಳವಣಿಗೆಗಳು
೧೭.       ನಗರೀಕರಣ
೧೮.       ಆರ್ಥಿಕ ಸ್ವಾವಲಂಬನೆ ಮತ್ತು ವಸ್ತುಗಳ ವಿನಿಮಯ ಪದ್ಧತಿ
೧೯.       ರಾಜಪ್ರಭುತ್ವ ಸಿದ್ಧಿ, ಸಾಧನೆ ಮತ್ತು ಕೌಶಲ್ಯಗಳು
೨೦.       ಮತಧರ್ಮದ ವಿವರಗಳು
೨೧.       ಉಡುಗೆ-ತೊಡುಗೆ, ಊಟೋಪಚಾರ ಪದ್ಧತಿಗಳು
೨೨.       ಲೋಕ ರೂಢಿ, ಸಂಪ್ರದಾಯಗಳು
೨೩.       ವಾಸ್ತವ್ಯದ ಮಾದರಿ ವಿವಿಧ ಶೈಲಿಗಳು
೨೪.       ಕಲೆ, ಸಂಗೀತ, ಕಸೂತಿ”೫
ಇನ್ನೂ ಮುಂತಾದ ವಿಚಾರಗಳು ಊರು, ಸ್ಥಳಗಳ ವಿವರಗಳಿಂದ ಮಾತ್ರ ತಿಳಿಯಲು ಸಾಧ್ಯ. ಆದ್ದರಿಂದಲೇ ಊರು, ಹಳ್ಳಿಗಳ ಹಿನ್ನೆಲೆಯಲ್ಲಿ ಗ್ರಾಮನಾಮಗಳಿಗೆ ಅಷ್ಟೊಂದು ಮಹತ್ವ ಬಂದಿದೆ. ಗ್ರಾಮನಾಮಗಳ ಮಹತ್ವವನ್ನು ಕೆಲವು ಅಂಶಗಳ ಆಧಾರದ ಮೇಲೆ ನಿರ್ಧರಿಸಬಹುದಾಗಿದೆ.
ಅಡಿ ಟಿಪ್ಪಣೆಗಳು
೧.         ಎಸ್.ಎಸ್. ಹಿರೇಮಠ, ಕರ್ನಾಟಕ ಸಂಸ್ಕೃತಿ ಪರಂಪರೆ ಭಾಗ – ೨ ಜಾತ್ರೆಗಳು, ಪು. ೨೯.
೨.         ಡಾ. ಪುರುಷೋತ್ತಮ ಬಿಳಿಮಲೆ, ಕೊರಗರು, ಪು. ೩೮.
೩.         ಎಸ್.ಎಸ್, ಹಿರೇಮಠ, ಕರ್ನಾಟಕ ಸಂಸ್ಕೃತಿ ಪರಂಪರೆ ಭಾಗ – ೨ ಜಾತ್ರೆಗಳು, ಪು. ೩೬
೪.         ಡಾ. ಎಚ್. ವಿಶ್ವನಾಥ, ಸಕಲೇಶಪುರದ ಸ್ಥಳನಾಮಗಳು, ಪು. ೪೨.
೫.         ಡಾ. ಎಚ್. ವಿಶ್ವನಾಥ, ಸಕಲೇಶಪುರದ ಸ್ಥಳನಾಮಗಳು, ಪು. ೪೩-೪೪.
ಏಳು ಊರಿನ ದೇವತೆಗಳು: ೪. ಹಬ್ಬಗಳು, ಆಚರಣೆಗಳು ಮತ್ತು ಜಾತ್ರೆಗಳು
ಹಬ್ಬ-ಜಾತ್ರೆಗಳು ಸಾಮಾನ್ಯವಾಗಿ ನಂಬಿಕೆಯ ಆಧಾರ ಮೇಲೆ ನೆಲೆಗೊಂಡ ಸಾಂಪ್ರದಾಯಿಕ ಆಚರಣೆಗಳು. ಇವೆಲ್ಲ ದಿಡೀರ್ ಹುಟ್ಟು ಪಡೆಯದೆ ಮನುಷ್ಯನ ಭೌಗೋಳಿಕ ಸಾಮಾಜಿಕ ಹಿನ್ನಲೆಯಲ್ಲಿ ನೆಲೆಗೊಂಡ ಜಾನಪದ ಸಂಪ್ರದಾಯಗಳು. ಈ ಜನಪದ ಸಂಸ್ಕೃತಿ ಬದಲಾಗುತ್ತಿರುವ ಸಾಮಾಜಿಕ ಹಿನ್ನೆಲೆಯಲ್ಲಿ ಕಾಲ ಸಂದರ್ಭಗಳಿಗೆ ಅನುಗುಣವಾಗಿ ಅರ್ಥಪೂರ್ಣ ಹಿನ್ನೆಲೆಯಲ್ಲಿ ಪಡೆದುಕೊಂಡಿರುತ್ತದೆ. ಹೀಗೆ ಆಚರಣೆಯಲ್ಲಿದ್ದ ಎಷ್ಟೋ ಹಬ್ಬ-ಜಾತ್ರೆಗಳು ಬದಲಾದ ರಾಜಕೀಯ, ಸಾಮಾಜಿಕ ಜೀವನ ಮೌಲ್ಯಗಳ ಹೊಡೆತಕ್ಕೆ ಸಿಕ್ಕಿ ತಮ್ಮ ವೈಶಿಷ್ಟ್ಯವನ್ನು ಕಳೆದುಕೊಂಡಿವೆ. ಕೆಲವಂತೂ ಇಂದಿಗೂ ಹೇಳ ಹೆಸರಿಲ್ಲದಂತಾಗಿವೆ ಎನ್ನಬಹುದು.
ಹಬ್ಬ ಸಾಮಾನ್ಯವಾಗಿ ಒಂದು ಸಾರ್ವತ್ರಿಕ ಆಚರಣೆಯಾಗಿರಬಹುದು ಅಥವಾ ಆಯಾ ಪಂಗಡದ ಊರಿನ ಸಾಂಪ್ರದಾಯಿಕ ವಿಶಿಷ್ಟಾಚರಣೆಯಾಗಿರಬಹುದು. ಏನೇ ಆದರೂ ಸಹ ಸಾಂಪ್ರದಾಯಿಕ ನೆಲೆಗಟ್ಟಿನ ಮೇಲೆ ಸಮಾಜದ ಒಳಿತನ್ನು ಗುರಿಯಾಗಿಟ್ಟುಕೊಂಡಿರುವುದು ಮುಖ್ಯವಾಗಿರುತ್ತದೆ.
ಒಂದು ಕರಾರುವಕ್ಕಾದ ಅವಧಿಯಲ್ಲಿ ಒಂದು ವಿಶಿಷ್ಟ ಗುಂಪೊಂದು ತನ್ನ ಗ್ರಾಮ ದೇವತೆಗೆ ಸಲ್ಲಿಸುವ ಪೂಜೆ ಪುರಸ್ಕಾರಾದಿಗಳ ಸಾಂಪ್ರದಾಯಿಕ ಆಚರಣೆಯನ್ನೇ ಜಾತ್ರೆ ಎನ್ನಬಹುದು. ಜನ ಸೇರಿದ ಈ ಜಾತ್ರೆಯಲ್ಲಿ ಕೇವಲ ವ್ಯಾಪಾರ ವ್ಯವಹಾರವೇ ಮುಖ್ಯವಾಗಿರದೆ ದೈವ ಸಂಬಂಧವಾದ ಸಾಂಸ್ಕೃತಿಕ ಆಚರಣೆಗಳು ಧಾರ್ಮಿಕವಾಗಿ ಅನುಸರಣೆಗೊಳ್ಳಬೇಕು. ದೇವತಾರಾಧನೆಯ ನೆಪದಲ್ಲಿ ಕಲೆತ ಮಂದಿ ತಮ್ಮ ವ್ಯವಹಾರಗಳನ್ನು ಕುದುರಿಸಿಕೊಳ್ಳುತ್ತಾರೆ. “Society is a group of Community of Individual” ಎನ್ನುವಂತೆ ಸಮಾಜದ ಗುಂಪುಗಳ ಮತ್ತು ವ್ಯಕ್ತಿ ನಡುವಿನ ಸಾಮರಸ್ಯಕ್ಕೆ ಮಧುರ ಸೇತುವೆಯಾಗಬಲ್ಲದು. ಕೌಟುಂಬಿಕ ವ್ಯವಹಾರ ಕಷ್ಟ-ಸುಖ, ಮಳೆ-ಬೆಳೆ ಹಾಗೂ ಬಾಂದವ್ಯ ಸಮೀಕರಣಕ್ಕೆ ಜಾತ್ರೆ ಉತ್ತಮವಾದ ಸಾಧನವಾಗಬಹುದು. ಇದರಿಂದಾಗಿ ಸಾಮಾಜಿಕ ಬಾಂಧವ್ಯ ಸುಧಾರಣೆಗೊಳ್ಳುತ್ತವೆ. ಈ ಹಿನ್ನೆಲೆಯಲ್ಲಿ ಇಂದು ಹಬ್ಬ-ಜಾತ್ರೆಗಳು ಅರ್ಥಪೂರ್ಣ ಎನಿಸಿಕೊಳ್ಳುಲು ಸಾಧ್ಯವಾಗುತ್ತದೆ.
ಸಾಮಾನ್ಯವಾಗಿ ಜಾತ್ರೆಗಳು ಒಂದೇ ಸ್ವರೂಪದ್ದಾಗಿದ್ದು. ಆಚರಣೆಯಲ್ಲಿ ಕೆಲವು ವೈಶಿಷ್ಟ್ಯಗಳನ್ನು ಕಾಣಬಹುದು. ಗ್ರಾಮೀಣ ಜನರೇ ಸೇರಿ ನಿರ್ಧರಿಸಿ ನೆರವೇರಿಸುವ ಜಾತ್ರೆಗಳು ಒಂದೆಡೆಯಾದರೆ ಆಗಮಿಕರ ಲೆಕ್ಕಾಚಾರದಂತೆ ತಿಥಿ, ವಾರ, ನಕ್ಷತ್ರಗಳ ಲೆಕ್ಕಾಚಾರಗಳಲ್ಲಿ ವೈದಿಕ ರೀತಿ ನಡೆಯುವ ಜಾತ್ರೆಗಳೂ ಇವೆ. ಆಗ ಮುಕ್ತವಾಗಿ ನಡೆಯುವ ಪೂಜೆ ಕೈಂಕರ್ಯಕ್ಕೆ ಶಿಷ್ಟ ರೀತಿಯ ಪೂಜಾರಿಗಳಿಂದ ಪೂಜಿಸಲ್ಪಡುತ್ತದೆ. ಆದರೆ ಗ್ರಾಮೀಣ ಜಾತ್ರೆಗಳ ಪೂಜಾರಿಗಳು ಜನಪದರಲ್ಲಿ ಒಬ್ಬರಾಗಿದ್ದು ವಂಶಪಾರಂಪರ‍್ಯವಾಗಿ ಬಂದಿರುತ್ತಾರೆ.
ಹೀಗೆ ನಿರ್ಧರಿಸಲ್ಪಟ್ಟ ಜಾತ್ರೆಗಳು ನಿರ್ದಿಷ್ಟ ವೇಳೆಯಲ್ಲಿ ತುಂಬಾ ವೈಭವದಿಂದ ಜರುಗುತ್ತವೆ. ಅಂಗಡಿ ಮುಂಗಟ್ಟುಗಳು ಜಮಾಯಿಸುತ್ತವೆ. ಜಾನುವಾರುಗಳು ಸೇರುತ್ತವೆ. ಉತ್ತಮ ರಾಸುಗಳಿಗೆ ಬಹುಮಾನವನ್ನು ಜಾತ್ರೆಗೆ ಮೊದಲೇ ವ್ಯವಸ್ಥಾಪಕರು ಪ್ರಚುರಪಡಿಸುವುದರಿಂದ ಬೆಲೆ ಬಾಳುವ ಉತ್ತಮ ತಳಿಯ ರಾಸುಗಳು ಬರುತ್ತವೆ. ಜಾನುವಾರು ವ್ಯವಹಾರದಲ್ಲಿ ಹಲವಾರು ನಾಲ್ಕು ಕಾಸು ಕುದುರಿಸಿದರೆ ಮತ್ತು ಕೆಲವರು ಕೈ ಕೆಡಿಸಿಕೊಂಡು ಹ್ಯಾಪ ಮೋರೆ ಹಾಕಿಕೊಳ್ಳುತ್ತಾರೆ. ದೊಂಬರಾಟ, ಕೋತಿ ಕುಣಿಯುವುದು, ಹಾವಾಡಿಗ, ಮೋಡಿ ಹಾಕುವುದು ಇತ್ಯಾದಿಗಳು ಜಾತ್ರೆಯ ಜನಾಕರ್ಷಣೆಯ ಕೇಂದ್ರಗಳಾಗುತ್ತವೆ. ಇಷ್ಟೆಲ್ಲಾ ಗೋಜಲುಗಳು ನಡುವೆ ಪೂಜೆ ಪುನಸ್ಕಾರಗಳು ನೇಮದಂತೆ ನಡೆಯುವುದು ದೈವ ಕೃಪೆಯೇ ಸರಿ ಎನ್ನಬಹುದು.
ಭಾರತದಲ್ಲಿ ಇಂದು ಅನೇಕ ಧರ್ಮಗಳಲ್ಲಿ ನೆಲೆಯಾಗಿವೆ. ಆಯಾ ಧರ್ಮಗಳಿಗೆ ಸಂಬಂಧಿಸಿದ ಅನೇಕ ಹಬ್ಬಗಳು ಅಚರಣೆಯಲ್ಲಿವೆ. ಹಬ್ಬಗಳಲ್ಲಿ ಸಾರ್ವತ್ರಿಕವಾಗಿ ಮತ್ತು ಆಯಾ ಗ್ರಾಮಗಳಿಗೆ ಸೀಮಿತವಾಗಿ ಆಚರಿಸುವ ಎರಡು ಸಂಪ್ರದಾಯಗಳನ್ನು ಕಾಣಬಹುದು. ಯಾವುದೇ ರೀತಿಯ ಹಬ್ಬಗಳು ಸಾಮಾಜಿಕ ಒಳಿತಿಗಾಗಿ ಎಂಬ ನಂಬಿಕೆಯಿಂದ ದೈವದ ಹೆಸರಿನಲ್ಲಿ ಆಚರಿಸುವುದೇ ಆಗಿದೆ. ಹಿಂದೂಗಳಲ್ಲಿ ಸಾರ್ವತ್ರಿಕವಾಗಿ ಆಚರಿಸುವ ಉಗಾದಿ, ಗೌರಿ ಗಣೇಶ, ದೀಪಾವಳಿ, ಸಂಕ್ರಾಂತಿ, ಶಿವರಾತ್ರಿ, ಇತ್ಯಾದಿ ಹಬ್ಬಗಳನ್ನು ಕಾಣಬಹುದು. ಗ್ರಾಮದೇವತೆ ಹಬ್ಬಗಳಲ್ಲಿ ಆಯಾ ಗ್ರಾಮಗಳಲ್ಲಿ ನೆಲೆನಿಂತ ಮಾರಿ, ಮಸಣಿ, ಪಟ್ಟಲದಮ್ಮ, ಮಂಚಮ್ಮ, ಮಾಯಮ್ಮ, ಮಾಸ್ತಮ್ಮ, ಕಬ್ಬಾಳಮ್ಮ, ಏಳೂರಮ್ಮ, ಮದ್ದೂರಮ್ಮ, ಹುಚ್ಚಮ್ಮ, ಕಿಕ್ಕೇರಮ್ಮ, ಬೋರೆ ದೇವರು, ಸಾಂಕ್ರಮಿಕ ರೋಗಗಳಿಗೆ ಸಂಬಂಧಿಸಿದ ದೇವತೆಗಳು ಇತ್ಯಾದಿಯಾಗಿ ಕಂಡುಬರುತ್ತವೆ. ಸಾರ್ವತ್ರಿಕ ಹಬ್ಬಗಳು ನಿಗದಿಯಾದ ದಿನದಂದು ಸಾರ್ವತ್ರಿಕವಾಗಿ ಎಲ್ಲಾ ಕಡೆ ಏಕರೂಪದಲ್ಲಿ ಏಕತೆಯಿಂದ ಆಚರಿಸಲ್ಪಡುತ್ತವೆ. ಆದರೆ ಗ್ರಾಮದೇವತೆಗಳ ಹಬ್ಬಗಳು ಆಯಾ ಗ್ರಾಮಗಳ, ಸಂಪ್ರದಾಯಕ್ಕೆ ಸಂಬಂಧಿಸಿದಂತೆ ಬೇರೆ ಬೇರೆಯಾಗಿ ಹಾಗೂ ವೈಶಿಷ್ಟ್ಯಪೂರ್ಣವಾದ ವ್ಯತ್ಯಾಸಗಳಿಂದ ಕೂಡಿ ಆಚರಿಸಲ್ಪಡುತ್ತವೆ.
ಮನುಷ್ಯ ತನ್ನ ಅವಿಶ್ರಾಂತ ದುಡಿಮೆಯ ನಡುವೆ ಬಿಡುವು ಮಾಡಿಕೊಂಡು ಎಲ್ಲರೊಡನೆ ಕಲೆತು ಸಂತೋಷದಿಂದ ಕೂಡಿ ಬಾಳಲು ಹಬ್ಬ-ಹರಿದಿನಗಳು ಸಹಕಾರಿಯಾಗಿವೆ. ಕುಟುಂಬಗಳು ಬೆಳೆದು ವಿಭಜನೆಗೊಂಡು ಬದುಕಿನ ಅನಿವಾರ‍್ಯತೆಯಿಂದ ದೂರ ದೂರ ಚದುರಿಹೋದವರು ಹಬ್ಬಗಳ ನೆಪದಲ್ಲಿ ಆಗಾಗ್ಗೆ ಒಂದೆಡೆ ಕಲೆತು ತಮ್ಮ ಕಷ್ಟ-ಸುಖಗಳನ್ನು ಹಂಚಿಕೊಳ್ಳಲು ಸಹಕಾರಿಯಾಯಿತು. ಅಲ್ಲದೆ ದೇವತೆಗಳನ್ನು ಪೂಜಿಸುವುದರಿಂದ ನಾಡಿಗೆ ಮತ್ತು ತಮಗೆ ಒಳಿತುಂಟಾಗುತ್ತದೆಂಬ ನಂಬಿಕೆಗಳ ಹಿನ್ನೆಲೆಯಲ್ಲಿ ಹಬ್ಬಗಳು ಚಾಲ್ತಿಯಲ್ಲಿ ಉಳಿದು ಬೆಳೆದು ಬರಲು ಕಾರಣವಾಯಿತು.
ಹಬ್ಬಗಳು, ಆಚರಣೆಗಳ ಹಿನ್ನೆಲೆಯಲ್ಲಿ ಅನೇಕ ಅಂಶಗಳು ವ್ಯಕ್ತವಾಗುತ್ತವೆ. ಗ್ರಾಮದ ರಸ್ತೆ ಚರಂಡಿಗಳು ಶುಚಿಗೊಂಡು ಗ್ರಾಮ ಸ್ಚಚ್ಛತೆಗೆ ಕಾರಣವಾಗುತ್ತವೆ. ಹಾಗೆಯೇ ಮನೆಯ ದೂಳು ತೆಗೆದು ಗೋಡೆ ಬಿರುಕುಗಳನ್ನು ಮುಚ್ಚಿ ಸುಣ್ಣ-ಬಣ್ಣ ಹೊಡೆಯುವುದರಿಂದ ವರ್ಷಕ್ಕೊಮ್ಮೆ ಮನೆಯನ್ನು ನವೀಕರಿಸಿದಂತಾಗಿ ಸುಭದ್ರಗೊಳ್ಳುತ್ತದೆ. ಸುಣ್ಣ ಬಳಿಯುವುದರಿಂದ ಕ್ರಿಮಿಕೀಟಗಳು ನಾಶವಾಗಿ ಮನೆ ಆರೋಗ್ಯದ ಬೀಡಾಗುತ್ತದೆ. ಹಬ್ಬಗಳಲ್ಲಿ ವಿಶೇಷವಾಗಿ ಎಣ್ಣೆಹಚ್ಚಿ ಮನೆಮಂದಿಯೆಲ್ಲಾ ಸ್ನಾನ ಮಾಡುವುದರಿಂದ ಕುಟುಂಬದ ಆರೋಗ್ಯ ವೃದ್ಧಿಸುತ್ತದೆ. ವರ್ಷವೆಲ್ಲಾ ದುಡಿಯುವ ವ್ಯಕ್ತಿಗಳಿಗೆ  ಸಂಭ್ರಮ ಹೆಚ್ಚಿ ವಿಶ್ರಾಂತಿ ದೊರೆತು ಉಲ್ಲಾಸದಾಯಕವಾಗಿರುತ್ತದೆ. ದೂರದ ಸಂಬಂಧಿಗಳ ದರ್ಶನವಾಗುತ್ತದೆ. ವಿವಾಹವಾಗಿ ಹೋಗಿರುವ ತಮ್ಮ ಕುಟುಂಬದ ಹೆಣ್ಣು ಮಕ್ಕಳು, ಮೊಮ್ಮಕ್ಕಳು, ಕೆಲವು ಕಾಲ ಮನೆಯಲ್ಲೇ ಇರುವುದರಿಂದ ಪ್ರೀತಿ ವಾತ್ಸಲ್ಯ ವೃದ್ಧಿಗೊಳಿಸಲು ಅವಕಾಶವಾಗುತ್ತದೆ. ಎಲ್ಲಕ್ಕಿಂತ ಮಿಗಿಲಾಗಿ ಭಾವನಾತ್ಮಕ ತಳಹದಿಯ ಮೇಲೆ ಗ್ರಾಮದವರೆಲ್ಲರೂ ತಮ್ಮ ವೈಮನಸ್ಸು ಮರೆತು ಒಂದೆಡೆ ಕಲೆತು  ದೇವತಾರಾಧನೆ ಮಾಡುವುದರಿಂದ ಗ್ರಾಮದ ಒಗ್ಗಟ್ಟಿಗೆ ಕಾರಣವಾಗುತ್ತದೆ. ಹೀಗೆ ಇನ್ನು ಮುಂತಾದ ಅಂಶಗಳನ್ನು ಗಮನಿಸಬಹುದಾಗಿದೆ.
ಯಾವುದೇ ಗ್ರಾಮದಲ್ಲಿ ನಡೆಯುವ ಹಬ್ಬವು ಆ ಗ್ರಾಮದ ಎಲ್ಲಾ ವರ್ಗದ ಮತ್ತು ಜಾತಿಯ ಜನರ ಒಟ್ಟು ಸಹಕಾರ ವ್ಯವಸ್ಥೆಯ ಪ್ರತೀಕವಾಗಿರುತ್ತದೆ. ಜನಪದರ ಮುಖ್ಯ ಕಸುಬು ಬೇಸಾಯವೇ ಆಗಿರುವುದರಿಂದ ಬೇಸಾಯ ಕಾರ್ಯದಲ್ಲಿ ಹಾಗೂ ದಿನನಿತ್ಯದ ಬದುಕಿನಲ್ಲಿ ಇತರ ಜಾತಿಯ ಜನರ ಸಹಕಾರ ಅನಿವಾರ‍್ಯವಾಗಿರುತ್ತದೆ. ಅಂತೆಯೇ ಇಂತಹ ವ್ಯವಸ್ಥೆಯ ಹೊಂದಾಣಿಕೆ ಮತ್ತಷ್ಟು ಗಾಢವಾಗಲು ಅನುಕೂಲವಾಗುವಂತೆ ಹಬ್ಬಗಳು ಸಹಕಾರಿಯಾಗಿವೆ. ಕೆಳವರ್ಗದ ಜನ ತಮಟೆ, ನಗರಿ ವಾದ್ಯದೊಡನೆ ದೇವರ ಕಾರ್ಯಕ್ರಮದಲ್ಲಿ ತೊಡಗುವುದರಿಂದ ಅವರಿಗೆ ಕೆಲವು ಹಕ್ಕು-ಬಾದ್ಯತೆಗಳು ಸಾಂಪ್ರದಾಯಿಕವಾಗಿ ಬಂದಿರುತ್ತವೆ. ಕೆಲವು ಗ್ರಾಮಗಳಲ್ಲಿ ಒಕ್ಕಲಿಗ ಅರ್ಚಕ ಮತ್ತು ಹೆಬ್ಬಾರೆ ಬಾರಿಸುವ ಕೆಳವರ್ಗದವರು ಹಬ್ಬದ ಆರಂಭದ ಸಂಕೇತವಾಗಿ ಹೆಬ್ಬಾರೆ ಕಟ್ಟಿದಂದಿನಿಂದ ಹಬ್ಬ ಮುಗಿಯುವವರೆಗೆ ಜನಿವಾರ ಧಾರಣೆ ಮಾಡುವ ಸಂಪ್ರದಾಯವಿದೆ. ಇದಲ್ಲದೆ ಅರ್ಚಕ ಮತ್ತು ಹೆಬ್ಬಾರೆಯ ಕೆಳವರ್ಗದವರು ಹಬ್ಬದ ಅವಧಿಯ ಒಂದು ವಾರ ಪೂರ್ಣ ಉಪವಾಸವಿದ್ದು ಎಳನೀರು ಮತ್ತು ಬಾಳೆಹಣ್ಣು ಮಾತ್ರ ಸೇವಿಸುತ್ತಾರೆ. ಇಂತಹ ಸಂಪ್ರದಾಯ ಜಾತಿಯ ಅಂತರವನ್ನು ಕಡಿಮೆ ಮಾಡುವಂತೆ ತೋರುತ್ತದೆ. ಅಗಸರು ಮಡಿಬಟ್ಟೆ ಕಾರ್ಯದಲ್ಲಿ ಹಾಗೂ ಪಂಜಿನ ಸೇವೆಯಲ್ಲಿ ಸಹಕರಿಸುತ್ತಾರೆ. ಅಂತೆಯೇ ಆ ಗ್ರಾಮದ ಇತರ ಜಾತಿಯವರೂ ಸಹ ಒಂದಲ್ಲಾ ಒಂದು ರೀತಿಯಲ್ಲಿ ತಮ್ಮ ಹಕ್ಕು-ಬಾಧ್ಯತೆಗಳ ಹಿನ್ನೆಲೆಯಲ್ಲಿ ಭಾಗವಹಿಸುತ್ತಾರೆ. ಒಂದು ವೇಳೆ ಯಾವುದೇ ಜಾತಿಯವರಿಗೆ ಗ್ರಾಮದಲ್ಲಿ ಅನ್ಯಾಯವಾದಾಗ ಇಂತಹ ಸಂದರ್ಭಗಳಲ್ಲಿ ಅವರು ಭಾಗವಹಿಸಲು ನಿರಾಕರಿಸುವ ಸಾಧ್ಯತೆ ಇರುವುದರಿಂದ ಹಬ್ಬಗಳು ನಿಂತು ಹೋಗುತ್ತಿದ್ದವು. ಅದಕ್ಕಾಗಿ ಪರಸ್ಪರ ಸಮಾನ ಪ್ರವೃತಿಗೆ ಇಂತಹ ಹಬ್ಬಗಳು ಸಾಕಾರವಾಗಿ ಬೆಳೆದು ಬಂದಿರುವುದನ್ನು ಕಾಣಬಹುದಾಗಿದೆ.
ಹಬ್ಬ-ಜಾತ್ರೆಗಳಲ್ಲಿ ಸಾಮರಸ್ಯವಿದೆ. ಹಬ್ಬದ ದಿನಗಳಲ್ಲೆಲ್ಲಾ ಜಾತ್ರೆ ನಡೆಯುವುದಿಲ್ಲ. ಆದರೆ ಜಾತ್ರೆಯಲ್ಲಿ ಹಬ್ಬದಾಚರಣೆಯನ್ನು ಕಾಣಬಹುದು. ಸಾಮಾನ್ಯವಾಗಿ ಹಬ್ಬ ಊರುಗಳಲ್ಲಿ ಏಕಕಾಲಕ್ಕೆ ಅಥವಾ ಬೇರೆ ಬೇರೆಯಾಗಿ ಆಚರಿಸಬಹುದು. ಒಂದೇ ಹಬ್ಬವನ್ನು ಒಂದೇ ಊರಿನಲ್ಲಿ ಬೇರೆ ಬೇರೆ ದಿನಗಳಲ್ಲಿ ಆಚರಿಸಬಹುದು, ಸಾರ್ವತ್ರಿಕ ಹಬ್ಬಗಳಾದ ಯುಗಾದಿ, ಗೌರಿ, ಶಿವರಾತ್ರಿ ಹಬ್ಬಗಳನ್ನು ಒಟ್ಟಿಗೆ ಆಚರಿಸಿ ಇದರಲ್ಲಿ ಏಕತೆಯನ್ನು ಕಾಣಬಹುದು: ಅದೇ ಸ್ಥಳೀಯ ಹಬ್ಬಗಳನ್ನು ಹಿಂದಿನಿಂದಲೂ ರೂಢಿಸಿಕೊಂಡಂತೆ ತಮಗೆ ಅನುಕೂಲವಾದ ನಿಗದಿಯಾದ ದಿನ ಗ್ರಾಮೀಣ ಜನರು ನಡೆಸುತ್ತಾರೆ.
ಸಂತೋಷಕ್ಕೆ ಸಮೃದ್ಧಿಗೆ ಸಮಾಜದ ಒಳಿತಿಗೆ ಈ ಹಬ್ಬ-ಜಾತ್ರೆಗಳು ಆಚರಣೆಗೆ ಬಂದಿರಬೇಕು. ವ್ಯಕ್ತಿ ತನ್ನ ಸಾಮಾಜಿಕ ಜೀವನವನ್ನು ವಿಸ್ತಾರಗೊಳಿಸುವುದಕ್ಕೆ, ಸಮಾಜದ ಇತರ ವ್ಯಕ್ತಿಗಳೊಡನೆ ಸಾಮರಸ್ಯಕ್ಕೆ ಆತ್ಮೀಯರನ್ನು ಬರಮಾಡಿಕೊಂಡು ತನ್ನ ಕಷ್ಟ ಸುಖಗಳನ್ನು ಹಂಚಿಕೊಳ್ಳುವುದಕ್ಕೆ, ತಾನು ಜೀವಿಸುವ ಗದ್ದೆ, ತೋಟ, ಮನೆಗಳ ಕ್ಷೇಮಕ್ಕಾಗಿ ಅಡ್ಡಿಯಾಗುವ ದುಷ್ಟ ಶಕ್ತಿಗಳ ದಮನಕ್ಕೆ ತಾನು ತನ್ನ ರಕ್ಷಣೆಗಾಗಿ ದೇವರೆಂದು ನಂಬಿರುವ ತನ್ನ ಪರಿಸರದ ಕಾಡು, ಬೆಟ್ಟ, ನದಿ ಮಳೆಗಳೇ ಮುಂತಾದ ನಿಸರ್ಗವನ್ನು ನಿಯಂತ್ರಿಸುವ ಶಕ್ತಿ ಆಗಿದೆ.
ಜಾತ್ರೆ ಹಬ್ಬದ ಒಂದು ಭಾಗವಾಗಿ ಆಸ್ತಿತ್ವಕ್ಕೆ ಬಂದುದಾಗಿದೆ. ಜನಪದ ಸಂಸ್ಕೃತಿಯ ಪ್ರತೀಕವಾದ ಹಬ್ಬ ಮತ್ತು ಜಾತ್ರೆಗಳು ಧಾರ್ಮಿಕ ವಿಧಿ-ವಿಧಾನಗಳನ್ನೊಳಗೊಂಡು ಅವರೆಡೂ ಒಂದೇ ಎಂಬಂತೆ ತೋರುತ್ತದೆ. ಆದರೆ ಹಬ್ಬದ ಸಂದರ್ಭಗಳಲ್ಲಿ ಜಾತ್ರೆ ನಡೆಯಬೇಕೆಂಬ ನಿಯಮವಿಲ್ಲ. ಜಾತ್ರೆ ನಡೆಯುವಾಗೆಲ್ಲ ಹಬ್ಬದ ಆಚರಣೆ ಇದ್ದೇ ಇರುತ್ತದೆ. ಆದ್ದರಿಂದ ಹಬ್ಬದ ಕಾರಣದಿಂದ ಎಲ್ಲಾ ಕಡೆಗಳಿಂದಲೂ ಜನತೆ ಭಕ್ತಿಯ ಕಾರಣಕ್ಕಾಗಿ ಸೇರುವ ಸಂದರ್ಭದಲ್ಲಿ ದೇವರ ಸಂಬಂಧವಾದ ಜನಪದ ಕಲೆಗಳ ಪ್ರದರ್ಶನ ಹಾಗೂ ಅನೇಕ ಧಾರ್ಮಿಕ ವಿಧಿ-ವಿಧಾನಗಳ ಆಚರಣೆ ಕಂಡು ಬಂದು ಜನಾಕರ್ಷಣೆಯ ಕೇಂದ್ರವಾಗುತ್ತಿತ್ತು. “ಧಾರ್ಮಿಕ ಸ್ವರೂಪದ ಹಬ್ಬ, ಕಾಲಕ್ರಮೇಣ ಸಾಂಸ್ಕೃತಿಕ ವ್ಯಕ್ತಿತ್ವವನ್ನು ಪಡೆದು ಕೊನೆಗೆ ವಾಣಿಜ್ಯ ಮುಖವನ್ನು ರೂಪಿಸಿಕೊಂಡಾಗ ಜಾತ್ರೆಯಾಯಿತು” ಎಂಬ ಡಾ.ದೇ.ಜ.ಗೌ. (ಜಾನಪದ ಅಧ್ಯಯನ) ಅವರ ಅಭಿಪ್ರಾಯ ಸರ್ವ ಸಮ್ಮತವಾದುದಾಗಿದೆ.
ಆದಿ ಮಾನವನಿಂದ ಮೊದಲ್ಗೊಂಡು ನದಿ ದಡಗಳನ್ನು ಆಶ್ರಯಿಸಿ ಬೇಸಾಯಿ ಪಶು ಸಂಗೋಪನೆ ಮೊದಲಾದ ಕಸುಬಿನ ಮೂಲಕ ಬದುಕನ್ನು ವಿಸ್ತರಿಸಿಕೊಂಡ ಮಾನವನಿಂದ ಇಂದಿನವರೆಗೆ ಸಂಸ್ಕೃತಿ ವಿಕಾಸವಾಗುತ್ತಾ ಬಂದಿದೆ. ಸನಾತನ ಪರಂಪರೆಯ ಅಂಶವಾಗಿ ಧಾರ್ಮಿಕ ಶ್ರದ್ಧೆ ಮತ್ತು ಭಕ್ತಿಭಾವಗಳು ಜನಪದರ ಬದುಕಿನ ಅವಿಭಾಜ್ಯ ಅಂಗವಾಗಿ ಉಳಿದು ಬಂದಿದೆ. ನಂಬಿಕೆ ಮತ್ತು ಆಚರಣೆಯ ಹಿನ್ನೆಲೆಯಲ್ಲಿ ಜನಪದರು ವೈಯಕ್ತಿಕ ಮತ್ತು ಸಾಮೂಹಿಕ ಹಿತರಕ್ಷಣೆಯ ಉದ್ದೇಶದಿಂದ ನಿರಂತರವಾಗಿ ಹಬ್ಬ ಮತ್ತು ಜಾತ್ರೆಗಳನ್ನು ನಡೆಸುತ್ತಾ ಬಂದಿದ್ದಾರೆ.
ಮನುಷ್ಯ ಗ್ರಾಮದೇವತೆಗಳನ್ನು ನಂಬಿಕೊಂಡು ನಡೆಯತೊಡಗಿದ. ಪ್ರಾಕೃತಿಕ ವಿಕೋಪದಿಂದ ಪಾರಾಗುವಂಥ ಹಾದಿಯನ್ನು ಹಲವು ಆಚರಣೆಗಳಲ್ಲಿ ಕಂಡುಕೊಂಡ, ದೇವರು-ದಿಂಡರುಗಳನ್ನು ಒಲಿಸಿಕೊಳ್ಳಲು ಸಂಪ್ರೀತಗೊಳಿಸಲು ಹರಕೆ ಹರಿಸೇವೆಯಲ್ಲದೆ ವೈವಿಧ್ಯಮಯ ಆಚರಣೆಗಳನ್ನು ರೂಢಿಯಲ್ಲಿ ತಂದ. ಬದುಕಿನ ವಾಸ್ತವತೆಗೆ ಅನುಗುಣವಾಗಿ ಗಂಡು ದೇವರು, ಹೆಣ್ಣು ದೇವರುಗಳನ್ನು ಗುರುತಿಸಿ ಕೈ ಮುಗಿದ ವೈವಿಧ್ಯಮಯವಾದ ಸೇವೆಗಳನ್ನು ಗುರುತಿಸಿ ಗ್ರಾಮದೇವತೆಗಳಿಗೆ ಸಲ್ಲಿಸಿದ, ಹಬ್ಬಗಳ ಮೂಲಕ ದೇವರಿಗೆ ಹೆಚ್ಚು ಶ್ರದ್ಧೆ ನಿಷ್ಠೆಯನ್ನು ಜನಪದರು ವ್ಯಕ್ತಪಡಿಸುತ್ತಾರೆ.
ಗ್ರಾಮದೇವತೆಗಳ ಹಬ್ಬ ಮತ್ತು ಜಾತ್ರೆಗಳು
ಮಂಡ್ಯಜಿಲ್ಲೆ ಹಲವು ಕಾರಣಗಳಿಂದ ತುಂಬಾ ಪ್ರಸಿದ್ಧಿಯನ್ನು ಪಡೆದುಕೊಂಡಿದೆ. ಈ ಜಿಲ್ಲೆಗೆ ಸೇರಿದ ಅರಕೆರೆ ಸುತ್ತಮುತ್ತಲಿನ ಗ್ರಾಮಗಳಲ್ಲಿ ನಡೆಯುವ ಹಬ್ಬ-ಹರಿದಿನಗಳನ್ನು ಅವುಗಳ ವಿಶೇಷತೆಯನ್ನು ಗುರುತಿಸುವುದು ಮುಖ್ಯವಾಗಿದೆ. ಹಬ್ಬ ಜಾತ್ರೆಗಳಲ್ಲಿ ಈ ಗ್ರಾಮದೇವತೆಗಳು ಆಚರಿಸಲ್ಪಡುವ ರೀತಿ ಹಾಗೂ ಅಲ್ಲಿಯ ಹಬ್ಬಗಳು ವೈವಿಧ್ಯಪೂರ್ಣವಾಗಿವೆ. ವಿವಿಧ ವರ್ಗ ವರ್ಣಗಳ ಜನರ ಭಾಗವಹಿಸುವಿಕೆ ಹಾಗೂ ಅಲ್ಲಿ ಆಚರಣೆಗೊಳ್ಳುವ ವಿಧಿ-ವಿಧಾನಗಳು ಕರ್ನಾಟಕದ ಜನಸಾಮಾನ್ಯರ ಪರ‍್ಯಾಯ ಸಂಸ್ಕೃತಿಯೊಂದನ್ನು ಸೂಚಿಸುತ್ತಾ ವೈದಿಕ ಕಲ್ಪನೆಗಳಿಗೆ ತೀರ ವ್ಯತಿರಿಕ್ತವಾಗಿವೆ. ಆಯಾ ಗ್ರಾಮದೇವತೆಗಳನ್ನು ಆರಾಧಿಸುವ ವಿಧಿ-ವಿಧಾನಗಳು ನಮ್ಮ ಮೂಲ ಸಂಸ್ಕೃತಿಯ ಅರ್ಥೈಸುವಿಕೆಗೆ ತುಂಬಾ ಪೂರಕವಾಗಿವೆ.
ಇಲ್ಲಿಯ ಗ್ರಾಮದೇವತೆಯ ಹಬ್ಬದ ವ್ಯಾಪ್ತಿಗೆ ಶ್ರೀರಂಗಪಟ್ಟಣ ಒಳಗೊಳ್ಳುತ್ತವೆ. ಶ್ರೀರಂಗಪಟ್ಟಣ ಎಂಬುದು ಇತಿಹಾಸ ಪ್ರಸಿದ್ಧವಾದ ಒಂದು ಪ್ರಾಚೀನ ನಗರವಾಗಿದೆ. ಹೈದರಾಲಿ ಟಿಪ್ಪುಸುಲ್ತಾನರು ಇಂಗ್ಲೀಷರೊಂದಿಗೆ ನಡೆಸಿದ ಯುದ್ಧಗಳಿಂದಾಗಿ ಈ ನಗರ ಜಗತ್ಪ್ರಸಿದ್ಧವಾಯಿತು. ಈ ತಾಲ್ಲೂಕಿನ ಗ್ರಾಮಾಂತರ ಪ್ರದೇಶಗಳು ತಮ್ಮದೇ ಆದ ಸಂಸ್ಕೃತಿಯನ್ನು ಉಳಿಸಿಕೊಂಡು ಬಂದಿವೆ. ಈ ಹಿನ್ನಲೆಯಲ್ಲಿ ಶ್ರೀರಂಗಪಟ್ಟಣ ತಾಲ್ಲೂಕಿನ ಅರಕೆರೆಯ ಸುತ್ತಮುತ್ತಲಿನ ಗ್ರಾಮದೇವತೆಗಳನ್ನು ಪರಿಶೀಲಿಸಲಾಗಿದೆ.
ಗ್ರಾಮದೇವತೆಗಳ ಹಬ್ಬ ಆಚರಣೆಗಳು ಸಾಮಾನ್ಯವಾಗಿ ಒಂದೇ ರೀತಿಯಲ್ಲಿರುತ್ತವೆ. ಕಾರಣ ಶಿಷ್ಟದೇವ-ದೇವತೆಗಳಿಗಿರುವಂತೆ ಗ್ರಾಮದೇವತೆಗಳಿಗೆ ಶಾಸ್ತ್ರಗಳ ಕಟ್ಟುಪಾಡಿರುವುದಿಲ್ಲ. ಇಲ್ಲಿ ಆಚರಣೆಗಳೇ ಮುಖ್ಯವಾಗಿರುತ್ತವೆ. ಯಾವುದೇ ಗ್ರಾಮದೇವತೆಯ ಹಬ್ಬ, ಜಾತ್ರೆಯ ಆಚರಣೆಯಲ್ಲಿಯೂ ಮಡೆ ಹೊರುವುದು. ಕೊಂಡ ಹಾಯುವುದು, ಗಾವು ಸಿಗಿಯುವುದು, ಸಿಡಿಯಾಡುವುದು ಇದ್ದೇ ಇರುತ್ತದೆ. ಕೆಲವು ವೇಳೆ ಒಂದೆರಡು ವ್ಯತ್ಯಾಸಗಳೂ, ವಿಶಿಷ್ಠತೆಗಳು ಇರಬಹುದು. ಈಚೀಚೆಗೆ ಗ್ರಾಮದೇವತೆಗಳಿಗೆ ಶಿಷ್ಟರೂಪ ಕೊಡುವುದು ನಡೆದಿದೆ. ಮಡೆ, ಎಡೆ, ಬಲಿ, ತೇರು, ಇವುಗಳಂತೂ ಎಲ್ಲಾ ಕಡೆಗಳಲ್ಲೂ ಸಾಮಾನ್ಯವಾಗಿವೆ.
ಪ್ರತಿಯೊಂದು ಹಳ್ಳಿಯಲ್ಲಿಯೂ ಆ ಹಳ್ಳಿಗೆ ಸೀಮೀತವಾಗಿರುವ ದೇವತೆಯನ್ನು ಪೂಜಿಸುತ್ತಾರೆ. ಅಷ್ಟೇ ಅಲ್ಲದೆ ಆ ದೇವರ ಹೆಸರಿನಲ್ಲಿ ಜಾತ್ರೆ, ಉತ್ಸವಗಳು ನಡೆಯುತ್ತವೆ. ಹೀಗೆ ಗ್ರಾಮದೇವತೆಗಳ ಹಬ್ಬಗಳನ್ನು ಪರಿಚಯಿಸಬಹುದಾಗಿದೆ. ಇಲ್ಲಿ ಮುಖ್ಯವಾಗಿ ಹಬ್ಬ-ಜಾತ್ರೆಗಳನ್ನು ಜನರ ಮನಸ್ಸನ್ನು ಸಂತೋಷಪಡಿಸಲು ಹಾಗೂ ನೆಮ್ಮದಿಯನ್ನು ಪಡೆದುಕೊಳ್ಳಲು ಆಚರಿಸುತ್ತಾರೆ.
ಈ ಹಿನ್ನೆಲೆಯಲ್ಲಿ ಮಂಡ್ಯ ಜಿಲ್ಲೆ ಶ್ರೀರಂಗಪಟ್ಟಣ ತಾಲ್ಲೂಕಿನ ಗ್ರಾಮದೇವತೆಗಳನ್ನು ಕುರಿತಂತೆ ಚರ್ಚಿಸಲಾಗುವುದು. ಹಬ್ಬಗಳಲ್ಲಿ ಮುಖ್ಯವಾಗಿ ಅರಕೆರೆ ಮಾರಮ್ಮನ ಹಬ್ಬವನ್ನು ವಿವರಿಸುವ ಪ್ರಯತ್ನ ಮಾಡಲಾಗಿದೆ.
 
ಅರಕೆರೆ ಗ್ರಾಮದಲ್ಲಿ ಬಿಸಿಲು ಮಾರಮ್ಮನ ಹಬ್ಬವನ್ನು ಅತ್ಯಂತ ವಿಜೃಂಭಣೆಯಿಂದ ಆಚರಿಸುತ್ತಾರೆ. ಇಲ್ಲಿ ಹಬ್ಬ ಮಾಡಲು ವಿವಿಧ ಕೋಮಿನ ಜನಾಂಗದವರೆಲ್ಲಾ ಒಟ್ಟಾಗಿ ಸೇರುತ್ತಾರೆ. ಇದು ಒಂದು ತಿಂಗಳು ಆಚರಿಸುವ ಹಬ್ಬವಾಗಿದೆ. ಈ ಹಬ್ಬವನ್ನು ಶಿವರಾತ್ರಿ ನಂತರ ಅಮಾವಾಸ್ಯೆಯಾದ ಮೇಲೆ ಬರುವ ಮೊದಲನೆಯ ಭಾನುವಾರವೇ ಕಡ್ಡಾಯವಾಗಿ ಆಚರಿಸುವರು.
ಈ ಹಬ್ಬವನ್ನು ಗ್ರಾಮಸ್ಥರ ತೆಂಡೆಯವರ ತೀರ್ಮಾನದ ಮೇರೆಗೆ ಆಚರಿಸುವರು. ತೆಂಡೆಯ ತೀರ್ಮಾನವಾಗದೆ ಹಬ್ಬ ಮಾಡುವಂತಿಲ್ಲ ಕಟ್ಟುನಿಟ್ಟಿನ ಕ್ರಮವಿರುವುದನ್ನು ಕ್ಷೇತ್ರಕಾರ‍್ಯ ಸಂದರ್ಭದಲ್ಲಿ ಕೇಳಿದ್ದೇನೆ, ನಂತರ ಆ ಊರಿನ ಗ್ರಾಮದೇವತೆ ವಾದ್ಯಸಮೇತ ಪುರೋಹಿತರು ಸೇರಿ ನಂತರ ಹರಿಜನ ಹೆಬ್ಬಾರೆಯವರು ಸೇರಿ ಮಾರಮ್ಮನ ಗುಡಿಯಲ್ಲಿ ಅಲ್ಲೇ ತಂಗುತ್ತಾರೆ. ಇಲ್ಲಿ ಹೆಬ್ಬಾರೆಯವರು ಎರಡು+ಒಂದು ಜನರು ಇರುತ್ತಾರೆ. ಹೆಬ್ಬಾರೆ ಹೊರುವವರು ಒಂದು ವಾರ ಉಪವಾಸವಿರಬೇಕು. ಹಾಗೆಯೇ ಎಂಟು ದಿವಸ ಅಲ್ಲಿಯೇ ತಂಗಿರಬೇಕು ಎಂಬುದು ಇವರ ಪದ್ಧತಿಯಾಗಿದೆ.
ಮುಂದಿನ ಬುಧವಾರ ಕೊಂಡ ಬಂಡಿ ಮನೆತನದವರು ಎಂದೇ ಪ್ರತ್ಯೇಕವಾಗಿರುವವರು ಕೊಂಡಬಂಡಿ ಕಟ್ಟುವರು. ಇಲ್ಲಿ ಕೊಂಡಬಂಡಿಯ ವಿವರಣೆಯನ್ನು ನೋಡಬಹುದು.
ಕೊಂಡ
ಗ್ರಾಮದೇವತೆ ಅಥವಾ ದೇವರ ಗುಡಿಯ ಮುಂದೆ ಹನ್ನೆರಡು ಮಾರು ಅಂದರೆ ಸುಮಾರು ೬೦ ಅಡಿ ಉದ್ದ, ೩ ಅಡಿ ಅಗಲ, ೩ ಅಡಿ ಆಳದ ಹೊಂಡವನ್ನು ತೋಡಿ ಅದರಲ್ಲಿ ಹತ್ತಾರು ಅಡಿ ಎತ್ತರಕ್ಕೆ ಸೌದೆಯನ್ನು ಹಾಕಿ ಸುಡುವರು. ಹೀಗೆ ಸುಟ್ಟು ಬಿದ್ದ ಕೆಂಡವನ್ನು ಹೊಂಡದ ಉದ್ದಗಲಕ್ಕೂ ಹಾಕಿ ಬೆಂಕಿ ಮೇಲಿನ ಬೂದಿಯನ್ನು ಗಾಳಿ ಹೊಡೆದು ಆರಿಸಿ ರಗರಗನೆ ಹೊಳೆಯುವ ಕೆಂಡದ ಮೇಲೆ ದೇವರ ಪೂಜೆ ಹೊತ್ತು ಇಲ್ಲವೇ ದೇವರ ಖಡ್ಗ ಹಿಡಿದು ಸಮತೂಕವಾಗಿ ಹೆಜ್ಜೆಯಿರಿಸುತ್ತಾ ಕೊಂಡವನ್ನು ಹಾಯಬೇಕು. ಅಂದರೆ ಕೊಂಡದ ಒಂದು ಕಡೆಯಿಂದ ಮತ್ತೊಂದು ಕಡೆಗೆ ಹೋಗಬೇಕು. ಇದನ್ನು ನೋಡಲು ಭಕ್ತಾದಿಗಳು ಬಹಳ ದೂರದ ಊರುಗಳಿಂದ ಸಹಸ್ರಾರು ಸಂಖ್ಯೆಯಲ್ಲಿ ಬರುತ್ತಾರೆ.
ಕೊಂಡವನ್ನು ಒಂದೊಂದು ಊರಿನಲ್ಲಿಯೂ ಅವರಿಗೆ ಅನುಕೂಲವಾದ ರೀತಿಯಲ್ಲಿ ಒಂದೊಂದು ಪ್ರಮಾಣದಲ್ಲಿ ತೆಗೆಯುತ್ತಾರೆ. ಈ ರೀತಿಯಾಗಿ ಆಯಾಮ ಹಳ್ಳಿಗಳಲ್ಲಿ ಗ್ರಾಮದೇವತೆಗಳ ಹಬ್ಬದ ಸಂದರ್ಭದಲ್ಲಿ ಆಯಾಯ ಗ್ರಾಮದೇವತೆ ಪೂಜಾರಿ ಕೊಂಡ ಹಾಯುವುದನ್ನು ನಾವು ಕಾಣಬಹುದಾಗಿದೆ.
ಬಂಡಿ
ಬಂಡಿ ಎಂದರೆ ಜನಪದರಲ್ಲಿ ಗಡಿ ಎಂದರ್ಥ, ಇದರಲ್ಲಿ ಒಟ್ಟು ಮೂರು ವಿಧಗಳಿವೆ. ಅರೆಕಾಲಿಲ್ಲದ ವೃತ್ತಾಕಾರದ ಕಬ್ಬಿಣದ ಅಚ್ಚು ಇರುವ ಮರದ ಚಕ್ರಗಳುಳ್ಳ ಗಿಡ್ಡನೆಯ ಗಾಡಿ, ಗೂಟಗೋಲಿನ ನಡುವೆ ಬೃಹದಾಕಾರದ ಕೋಡು ಮಕ್ಕರಿಯನ್ನಿಸಿರುತ್ತಾರೆ. ಕೋಡು ಮಕ್ಕರಿಯನ್ನು ಬಿದಿರು ಅಥವಾ ಈಚಲು ಕಡ್ಡಿಯಿಂದ ಎಣೆದಿರುತ್ತಾರೆ. ಇದು ಪ್ರಾಚೀನ ಕಾಲದ ಗಾಡಿ. ಎತ್ತರವಾದ ಮರದ ಚಕ್ರ ಗುಂಬದಿಂದ ಚಕ್ರದವರೆಗೆ ಅರೆಕಾಲಿರುತ್ತವೆ. ಚಕ್ರದ ಸುತ್ತ ಕಬ್ಬಿಣದ ಅಚ್ಚಿದೆ. ಈ ಗಾಡಿಗೆ ಗೂಟಗೋಲುಗಳಿದ್ದು ಸುಭದ್ರವಾಗಿ ಹಲಗೆಗಳನ್ನು ಹಾಕಿ ಕುಳಿತುಕೊಳ್ಳಲು ಅನುಕೂಲಕರವಾಗಿ ಒರಗಲು ತಡಿಕೆಗಳಿರುತ್ತವೆ. ಈ ತಡಿಕೆಗಳು ಬಿದಿರಿನ ಅಚ್ಚೆಗಳಾಗಿರುತ್ತವೆ. ಬಿದಿರಿನ ಅಚ್ಚೆ ತಡಿಕಿಗೆ ಬದಲಾಗಿ ಮರದ ಹಲಗೆಗಳನ್ನೇ ಹಾಕುವುದುಂಟು. ಇದು ಎರಡನೆ ವಿಧದ ಗಾಡಿ. ಆಧುನಿಕವಾದ ಟೈರುಗಾಡಿಗಳು ಮೂರನೆಯ ವಿಧದವು. ಇವುಗಳನ್ನು ವಿರಳವಾಗಿ ಇತ್ತೀಚೆಗೆ ಬಂಡಿ ಹಬ್ಬಗಳಲ್ಲಿ ಬಳಸುತ್ತಿದ್ದಾರೆ.
ಸುಣ್ಣ ಮತ್ತು ಕೆಮ್ಮಣ್ಣನ್ನು ಬಣ್ಣವಾಗಿ ಬಂಡಿಗಳ ಅಲಂಕಾರದಲ್ಲಿ ಬಳಸುತ್ತಾರೆ. ಬಂಡಿಗಳ ಗೂಟಗೋಲುಗಳಿಗೆ ಬಾಳೆಕಂದು, ಕಬ್ಬು, ಮಾವಿನ ಮತ್ತು ಬೇವಿನ ಸೊಪ್ಪನ್ನು ಕಟ್ಟಿ ಹೂ ಹಾಕಿ ಅಲಂಕರಿಸುತ್ತಾರೆ.
ಬಂಡಿಗಳಿಗೆ ಕಟ್ಟುವ ಎತ್ತುಗಳ ಕೊಂಬುಗಳನ್ನು ಸವರಿ ಬಣ್ಣ ಹಚ್ಚಿ ಗೌನು ಹಾಕಿ ಕೊರಳಿಗೆ ಹೂಮಾಲೆ ಹಾಕಿ ಕಾಲುಗಳಿಗೆ ಮುರಿ ಹಾಕಿ ಅಲಂಕರಿಸುತ್ತಾರೆ. ಅಲಂಕೃತವಾದ ಬಂಡಿಗಳನ್ನು ದೇವರ ಗುಡ್ಡಂದಿರು ಅಥವಾ ಯಜಮಾನರು ಇಲ್ಲವೇ ಊರಿನ ಪ್ರಮುಖರು ಏರುತ್ತಾರೆ. ಈ ಬಂಡಿಗಳ ಮೆರವಣಿಗೆಯು ತಮಟೆ ವಾದ್ಯ ಸಮೇತ ಊರಿನ ಬೀದಿಗಳಲ್ಲಿ ನಡೆಯುತ್ತದೆ. ಕೆಲವು ಊರುಗಳಲ್ಲಿ ಬಂಡಿಗಳನ್ನು ಯಾರೂ ಏರುವುದಿಲ್ಲ, ಅವುಗಳನ್ನು ರಸ್ತೆಯಲ್ಲಿ ಓಡಿಸುತ್ತಾರೆ. ಮುಂದೆ ಬರುವ ಬಂಡಿಯನ್ನು ಮುಂಬಂಡಿ ಎಂದೂ ಹಿಂದೆ ಬರುವ ಬಂಡಿಯನ್ನು ಹಿಂಬಂಡಿ ಎಂದೂ ಕರೆಯುತ್ತಾರೆ. ಇವುಗಳಲ್ಲಿ ಗೊತ್ತಾದ ದೇವರಗುಡ್ಡಂದಿರು ಏರುತ್ತಾರೆ. ಬಂಡಿ ಹಬ್ಬವನ್ನು ನೋಡಲು ಅಕ್ಕಪಕ್ಕದ ಊರುಗಳಿಂದ ಅನೇಕ ಭಕ್ತಾದಿಗಳು ಬಂದು ಸೇರುತ್ತಾರೆ.
ಕೊಂಡ ಬಂಡಿಗಳಲ್ಲಿ ಕಂಡು ಬರುವ ಕೆಲವು ಆಚರಣೆಗಳು
ಕೊಂಡ ಬಂಡಿ ನಡೆಯುವ ಕ್ಲುಪ್ತ ಕಾಲಕ್ಕೆ ಮೊದಲೇ ಕೆಲವು ಖಚಿತವಾದ ಆಚರಣೆಗಳು ನಡೆಯುತ್ತವೆ. ಒಂದು ವಾರದಿಂದ ಒಂದು ತಿಂಗಳಿವರೆಗೆ ಹಬ್ಬಗಳು ಈ ಜಿಲ್ಲೆಯಲ್ಲಿ ನಡೆಯುವುದನ್ನು ಕಾಣಬಹುದು.
ಕಂಬಿಕ್ಕುವುದು
ಕೊಂಡ ಬಂಡಿ ಇನ್ನೂ ಒಂದು ವಾರವಿರುವಾಗ ಕಂಬಿಕ್ಕುವ ಆಚರಣೆಯನ್ನು ಕಾಣುತ್ತೇವೆ. ಮೂರು ಕವಲೊಡೆದಿರುವ ಉದ್ದವಾಗಿರುವ ಹಾಲುಗಳ್ಳಿ ಕೋಲನ್ನೇ ಕಂಬ ಎನ್ನಬಹುದು. ಈ ಕಂಬವನ್ನು ಕಡಿದು ತಂದು ಶುಚಿಗೊಳಿಸಿ ಅರಿಶಿನ ಕುಂಕುಮವಿಟ್ಟು ಐಧಾನ್ಯದ ಬುತ್ತಿಕಟ್ಟಿ (ಐದು ರೀತಿಯ ಧಾನ್ಯ) ಕಂಬವನ್ನು ಊರಿನ ಹೊರಗಿರುವ ಅರಳಿಮರದ ಬುಡದಲ್ಲಿರಿ ಸಿರುತ್ತಾರೆ. ಹೀಗೆ ಇರಿಸುವವರು ಬೆಸ್ತ ಜನಾಂಗಕ್ಕೆ ಸೇರಿದವರಾಗಿರುತ್ತಾರೆ. ಈ ಕಂಬವನ್ನು ಗ್ರಾಮದೇವತೆಯ ಪೂಜಾರಿ ಪೂಜಿಸಿ ಹೆಗಲ ಮೇಲಿರಿಸಿಕೊಂಡು, ಮಂಗಳವಾದ್ಯಗಳೊಡನೆ ಊರಿನಲ್ಲಿ ಮೆರವಣಿಗೆ ಮಾಡಿ ತಂದು ದೇವಾಲಯದ ಮುಂದಿರುವ ಕಲ್ಲು ಕಂಬಕ್ಕೆ ಕಟ್ಟುತ್ತಾರೆ. ಇದನ್ನೇ ಕಂಬಿಕ್ಕುವುದು ಎನ್ನುತ್ತಾರೆ.
ಕಂಬಿಕ್ಕಿದ ಮೇಲೆ ಹಬ್ಬವಾಗುವವರೆಗೆ ಊರಿನಲ್ಲಿ ಕಂಟು ಹಾಕಬಾರದು. ಕಂಬಿಕ್ಕಿದ ದಿನ ಅಥವಾ ಕಂಬಿಕ್ಕಿದ ಮೇಲೆ ಊರಿಗೆ ಬಂದ ನೆಂಟರು ಹಬ್ಬವನ್ನು ಮುಗಿಸಿಕೊಂಡೇ ಹೋಗಬೇಕು. ಹಬ್ಬವನ್ನು ಮುಂದಿಟ್ಟುಕೊಂಡು ತಮ್ಮ ಊರಿಗೆ ಹೋದರೆ ಕೇಡಾಗುತ್ತದೆಂಬ ನಂಬಿಕೆ ಈ ಜನರಲ್ಲಿ ಇದೆ.
ಹೂ ಹೊಂಬಾಳೆ
ಗ್ರಾಮದೇವತೆ ಪೂಜೆ ಕಟ್ಟಿದ ಮೇಲೆ ಊರು ಸುತ್ತ ಮೆರವಣಿಗೆಯಾಗುವ ಮುನ್ನ ದೇವಾಲಯಕ್ಕೆ ಸಮೀಪ ಇರುವ ಕಟ್ಟೆ, ಕೊಳ ಅಥವಾ ನೀರಿನ ತಡಿಯಲ್ಲಿ ಅಥವಾ ದೇವಾಲಯಕ್ಕೆ ಸಮೀಪ ಇರುವ ಅರಳಿ, ನೇರಳೆ, ಬನ್ನಿ ಮರಗಳಡಿಯಲ್ಲಿ ಪೂಜೆ ಕಳಸಗಳಿಗೆ ತೆಂಗಿನ ಹೊಂಬಾಳೆಯನ್ನು ಕಟ್ಟಿ ಅಲಂಕರಿಸಿ ಪೂಜೆ ಮಾಡುವ ವಿಶಿಷ್ಟ ಆಚರಣೆಯಾಗಿದೆ. ಹೂ ಹೊಂಬಾಳೆಯಾದ ಮೇಲೆ ದೇವತೆಗಳ ಮೆರವಣಿಗೆ ಬಂದು ಪೂಜೆ ಹೊತ್ತ ಗುಡ್ಡಪ್ಪ ಕೊಂಡ ಹಾಯುತ್ತಾನೆ.
ಕೊಂಡಕ್ಕೆ ಹರಳು ಹಾಕುವುದು
 
ಮೈಮೇಲೆ ಹುಲ್ಲುಗುರಿದ್ದವರು ಅವು ಕಾಣೆಯಾದರೆ ಕೊಂಡಕ್ಕೆ ಹರಳು ಹಾಕುವುದಾಗಿ ಹರಕೆ ಮಾಡಿಕೊಳ್ಳುತ್ತಾರೆ. ಚರ್ಮವ್ಯಾದಿ ಗುಣವಾದರೆ ಕೊಂಡ ಹಾಯ್ದ ಮೇಲೆ ಕೊಂಡಕ್ಕೆ ಹರಳು ಹಾಕುತ್ತಾರೆ, ಜೊತೆಯಲ್ಲಿ ಸಾಂಬ್ರಾಣಿಯನ್ನು ಹಾಕುತ್ತಾರೆ, ದೇವರ ಕೊಂಡ ಹಾಯ್ದ ಮೇಲೆ ಹರಸಿಕೊಂಡವರು ಕೊಂಡದ ಬೂದಿಯ ಮೇಲೆ ಓಡುತ್ತಾರೆ.
ಕೊಂಡಕ್ಕೆ ಮಣ್ಣು
ಈ ರೀತಿ ಕೊಂಡ ಹಾಯುವುದನ್ನು ವೀಕ್ಷಿಸಿದವರೆಲ್ಲರೂ ಕೊಂಡಕ್ಕೆ ಒಂದೊಂದು ಹಿಡಿ ಮಣ್ಣು ಹಾಕುವುದು ರೂಢಿ. ಹಾಗೆ ಮಾಡಿದರೆ ಒಳ್ಳೆಯದಾಗುತ್ತದೆಂಬ ನಂಬಿಕೆ ಇದೆ. ಬಂಡಿ ಮತ್ತು ಕೊಂಡದ ನಡುವಿನ ರಾತ್ರಿ ಕುಣಿತವಿರುತ್ತದೆ. ಈ ಪೂಜಾ ಕುಣಿತ ವೈವಿಧ್ಯಮಯವಾಗಿರುತ್ತದೆ. ಪೂಜಾ ಕುಣಿತದಲ್ಲಿ ಐದು ಹೆಜ್ಜೆ ಕುಣಿತ, ಮೂರು ಹೆಜ್ಜೆ ಕುಣಿತ ಎಂದು ಎರಡು ಬಗೆ ಇದೆ. ಕುಣಿತದಲ್ಲಿ ಕಲಾ ನೈಪುಣ್ಯತೆ ಕಾಣುತ್ತದೆ. ಹಾಗೆಯೇ ತಲೆ ಹೆಗಲ ಮೇಲೆ ಪೂಜೆ ಹೊತ್ತು ಕುಣಿಯುವುದನ್ನು ಕಾಣಬಹುದು.
ಹಸಿಶೂಲ
ಹೀಗೆ ಕೊಂಡ ಬಂಡಿ ಮನೆತನದವರೇ ಆದ ಅರಕೆರೆ ಗ್ರಾಮದಲ್ಲಿರುವ ೧. ತಿರೇಗೌಡನ ಹಟ್ಟಿ, ೨. ಬಂಡಿ ಸಿದ್ದೇಗೌಡನ ಹಟ್ಟಿ, ೩. ಕುಳ್ಳೇಗೌಡನ ಪಿರಕ ಹಟ್ಟಿಯವರು, ೪. ಚುಂಚೇಗೌಡರ ಹಟ್ಟಿ ಮಾತ್ರ ಕೊಂಡ ಬಂಡಿ ಕಟ್ಟುವವರಾಗಿದ್ದಾರೆ. ಇಲ್ಲಿಯ ಮತ್ತೊಂದು ವಿಶೇಷತೆ ಎಂದರೆ ಕೊಂಡಕ್ಕೆ ಬೇಕಾದ ಸಿದ್ಧತೆಗಳನ್ನು ರೂಪಿಸುವವರೇ ಬೇರೆ. ಹಾಗೆಯೇ ಬಂಡಿ ಕಟ್ಟುವವರು ಬೇರೆ. ಅವರೆಂದರೆ ಮೇಗಲು ಪೇಟೆ, ಕೆಳಗಲ ಪೇಟೆ, ಇಲ್ಲಿಯ ಜನರು ಬಂಡಿಗಳನ್ನು ಕಟ್ಟಿ ದೇವಸ್ಥಾನದ ಮೈದಾನದಲ್ಲಿ ಗುರುವಾರ ಓಡಾಡಿಸುತ್ತಾರೆ. ಅದೇ ದಿವಸ ಸಂಜೆ ಕೊಂಡ ಹಚ್ಚಿ ಗ್ರಾಮದೇವರ ಮನೆಗೆ ಹೋಗುತ್ತಾರೆ.
ಶುಕ್ರವಾರ ಬೆಳಿಗ್ಗೆ ಅರಕೆರೆ ಸಮೀಪ ಹರಿಯುವ ಕಾವೇರಿ ನದಿ ತೀರದ ಬೋರೆದೇವರ ಗುಡಿಗೆ ಹೋಗುತ್ತಾರೆ. ಅಲ್ಲಿ ಪೂಜೆ ಮುಗಿಸಿ ವಾಪಸ್ಸು ಚಾವಡಿಯಲ್ಲಿ ದೇವರನ್ನು ಇಳಿಸುತ್ತಾರೆ. ನಂತರ ಕರಿಕಲ್ಲು ಅಥವಾ ಕರುಕಲ್ಲು ಪೂಜೆಗೆ ತೋರಣ ಕಟ್ಟಿ ಪೂಜೆ ಸಲ್ಲಿಸುತ್ತಾರೆ. ಕರುಕಲ್ಲು ಪೂಜೆಗೆ ಹರಿಜನರು ತಂಬಿಟ್ಟು ಆರತಿ ಮಾಡಿ ಮಡೆ ಸಮೇತ ಬಂದು ಬಿಸಿಲು ಮಾರಮ್ಮನ ದೇವಸ್ಥಾನದ ಪಟಲದಮ್ಮನ ದೇವಸ್ಥಾನದಲ್ಲಿ ಶಾಂತಿ ಕೊಡುತ್ತಾರೆ. ಈ ಹಬ್ಬ ೧೫ ದಿವಸ ನಡೆಯುತ್ತದೆ.
ಮತ್ತೆ ಮಂಗಳವಾರ ಕರುಕಲ್ಲಿಗೆ ವಿಶೇಷವಾಗಿ ಪೂಜೆ ಸಲ್ಲಿಸಿ ಶೂಲ ಆಡಲು ಶೂಲದ ಬೋರೆಗೆ ಹೋಗುತ್ತಾರೆ. ಈ ಹಬ್ಬದ ಸಂದರ್ಭದಲ್ಲಿ ಗಾಡಿಗಟ್ಟಲೆ ಸೌದೆ ಬಂದು ಬೀಳುವುದು. ನಂತರ ಒಂದೇ ಕಡೆ ಗುಡ್ಡೆ ಮಾಡುವ ಕೆಲಸ ನಡೆಯುತ್ತದೆ. ಈ ಸಂದರ್ಭದಲ್ಲಿ ಅಕ್ಕಪಕ್ಕದ ಮನೆಗಳು ಇರುತ್ತವೆ. ಸೌದೆ ಹಾಕಿ ಹಚ್ಚಿದ ನಂತರ ಉರಿ ಹಾಕುತ್ತಾರೆ. ಆ ಸಂದರ್ಭದಲ್ಲಿ ಬಿಸಿಲು ಮಾರಮ್ಮ ಓರೆ ಹಾಗುತ್ತಾಳೆಂಬ ನಂಬಿಕೆ ಇಂದಿಗೂ ಈ ಗ್ರಾಮದ ಜನರಲ್ಲಿ ಹಾಸುಹೊಕ್ಕಾಗಿದೆ.
ನಂತರ ಭಾನುವಾರ ಅಡಿಕೆ ಮರ ತರುವುದಕ್ಕೆ ಊರಿಗೆ ಹೋಗುತ್ತಾರೆ. ಆ ದಿನ ಊರಿನ ಒಂದೊಂದು ಮನೆಯಲ್ಲಿ ಒಬ್ಬ ಆಳು ಹೋಗಲೇಬೇಕೆಂಬ ಕಟ್ಟುನಿಟ್ಟಿನ ಕ್ರಮವಿದೆ. ಈ ಸಂದರ್ಭದಲ್ಲಿ ಯಾವುದೇ ತೋಟಕ್ಕೆ ಹೋದರೂ ಕೇಳುವಂತಿಲ್ಲ. ಅದರಲ್ಲಿ ಯಾವುದಾದರೂ ನಾಲ್ಕು ಮರ ಕಡಿಯಬೇಕು. ಇದರಲ್ಲಿ ಒಂದು ಮರ ಮಾತ್ರ ವಿಶೇಷವಾಗಿರಬೇಕು (೬೦ ಅಡಿ). ಈ ಮರವನ್ನು “ವಾರಿಲೇ ಮರ” ಎಂದು ಕರೆಯುತ್ತಾರೆ. ಈ ಮರವನ್ನು ಮಾತ್ರ ಊರಿನಲ್ಲಿ ಮೆರವಣಿಗೆ ಮಾಡಿ ಶೂಲ ಆಡುವ ಜಾಗಕ್ಕೆ ಕೊಂಡೊಯ್ಯುತ್ತಾರೆ.
ಸೋಮವಾರ ಶೂಲದ ಮರಕ್ಕೆ ಗುಂಡಿ ತೆಗೆಯುವ ಕಾರ್ಯಕ್ರಮ ಪ್ರಾರಂಭವಾಗುತ್ತದೆ. ಈ ಪ್ರಕ್ರಿಯೆಯಲ್ಲಿ ಎಲ್ಲಾ ಜನಾಂಗದವರು ಭಾಗವಹಿಸುವುದನ್ನು ಕಾಣುತ್ತೇವೆ. ಈ ಮೂಲಕ ಏಕತೆಯನ್ನು ಇಲ್ಲಿ ಕಾಣಬಹುದಾಗಿದೆ. ಈ ನಿಟ್ಟಿನಲ್ಲಿ ಎಲ್ಲಾ ಕೋಮಿನ ಜನರು ಸೇರಿ ಪರಸ್ಪರ ಹೊಂದಾಣಿಕೆಯಿಂದ ಶೂಲದ ಆಚರಣೆಗಳನ್ನು ಆಚರಿಸುತ್ತಾರೆ.
ಶೂಲದ ಮರಕ್ಕೆ ಗುಂಡಿ ತೆಗೆಯುವುದು ಪರಂಪರಾಗತವಾಗಿ ಬೆಳೆದು ಬಂದಿರುವ ಆಚರಣೆ. ಇದಕ್ಕೆ ಒಂದೇ ಕಡೆ ನಾಲ್ಕು ಗುಂಡಿ ತೆಗೆಯುತ್ತಾರೆ. ಇಲ್ಲಿ ವಿಶೇಚವಾಗಿ ಗುಂಡಿ ತೆಗೆಯುವವರು “ಮುಸಲ್ಮಾನರು”. ಮರವನ್ನು ನೆಡುವಾಗ ಗುಂಡಿಗೆ ಆರತಿ ಬೆಳಗಿ ಅರಶಿಣ ಕುಂಕುಮ ಎಲ್ಲಾ ಹಾಕುತ್ತಾರೆ. ಶೂಲ ಆಡುವವರು “ಗಂಗಮತಸ್ಥರು”. ಅವರು ಬಲಿ ಬೀಳುತ್ತಾರೆ. ನೆಟ್ಟ ಮರಗಳೆಲ್ಲಾ ಸರಿಯಾಗಿ ಇವೆಯೇ ಎಂಬುದನ್ನು “ಗಾಣಿಗರು”, “ವಿಶ್ವಕರ್ಮರು” ಪರೀಕ್ಷಿಸುತ್ತಾರೆ. ನಂತರ ಈ ಬಲಿ ಬೀಳುವವರಿಗೆ ಹೊಸಬಟ್ಟೆ ಹೊಲಿಸಬೇಕು. ಅಂದರೆ ಪಂಚೆ, ಅಂಗಿ ನಡುವಿಗೆ ಕಟ್ಟುವ ಕೇಸರಿ ಬಟ್ಟೆ, ಕೇಸರಿಪೇಟ ಒಂದು ಕೈಗೆ ಹಸಿರು ಚೌಕ ಕೊಡಬೇಕು.
ಶೂಲ ಆಡುವ ಸಂದರ್ಭದಲ್ಲಿ ಒಬ್ಬನ ಕೈಯಲ್ಲಿ ಹಸಿರು ಚೌಕ ಇನ್ನೊಬ್ಬನ ಕೈಯಲ್ಲಿ ಹಳದಿ ಚೌಕ ಇರಬೇಕು. ಶೂಲ ಆಡುವಾಗ ಮರದಿಂದ ಮರಕ್ಕೆ ಬದಲಾಯಿಸುತ್ತಿದ್ದಂತೆ ಚೌಕವನ್ನು ಬದಲಾಯಿಸಬೇಕು. ಶೂಲ ಆಡುವಾಗ ಬಿದ್ದರೆ ಬದುಕುವುದಿಲ್ಲ ಎಂಬ ನಂಬಿಕೆ ಅಲ್ಲಿಯ ಜನರಲ್ಲಿದೆ. ಅಡಿಕೆ ಮರ ಮುರಿದು ಹೋದರೆ ವಿಶೇಷವಾಗಿ ಯಾವುದೇ ತೊಂದರೆಯಿಲ್ಲ. ಶೂಲ ಆಡುವವರು ಉಪವಾಸ ಇರಬೇಕು. ಮಾಂಸ ಮಡ್ಡಿ ಮುಟ್ಟುವಂತಿಲ್ಲ ಈ ಸಂದರ್ಭದಲ್ಲಿ ಇದೊಂದು ನಿಷೇಧವಾಗಿದೆ, ಕರಿಕಲ್ಲು ಕಟ್ಟಿದ ನಂತರ ಊರಿನಲ್ಲಿ ಮೆಣಸಿನಕಾಯಿ ಸುಡುವಂತಿಲ್ಲ. ಶೂಲ ಆಡಿದ ನಂತರ ಶೂಲ ಆಡಿದವರ ಮೈಮೇಲೆ ಇರುವೆ ಓಡಾಡುತ್ತವೆ. ಮಂಗಳವಾರ ತಂಪೆರೆಯುತ್ತಾರೆ. ಶೂಲದವರು ಕೆಳಗೆ ಇಳಿದ ನಂತರ ಪ್ರಜ್ಞೆ ತಪ್ಪುತ್ತಾರೆ. ಆ ಸಂದರ್ಭದಲ್ಲಿ ದೇವಸ್ಥಾನಕ್ಕೆ ಕರೆದುಕೊಂಡು ಹೋಗಿ ಸರಿಪಡಿಸುತ್ತಾರೆ. ಶೂಲ ಕೊನೆಯವರೆಗೂ ಎಳೆನೀರಿನಲ್ಲಿ ಹೋಗಿ ಸರಿಪಡಿಸುತ್ತಾರೆ. ಶೂಲ ಆಡಿದಾಗಿನಿಂದ ಕೊನೆಯವರೆಗೂ ಎಳೆನೀರಿನಲ್ಲಿ ದೀಪ ಉರಿಸುತ್ತಾರೆ. ಈ ಶೂಲ ಆಡುವ ನಾಲ್ಕು ಜನರಿಗೆ ವಿಶೇಷವಾದ ಚೊಕ್ಕ ಭೋಜನ ಇರುತ್ತದೆ. ಇವರಿಗೆ ಆ ಊರಿನ ದೇಸಿಶೆಟ್ಟರ ಮನೆಯಲ್ಲಿ ಊಟದ ವ್ಯವಸ್ಥೆ ಇರುತ್ತದೆ. ಶೂಲ ಆಡಿದ ನಂತರ ಇಳಿದ ಮೇಲೆ ಯುವಕರು ಮನರಂಜನೆಗಾಗಿ ಶೂಲ ಆಡುತ್ತಾರೆ.
ಬುಧವಾರ ಹತ್ತು ಗಂಟೆಗೆ ಹತ್ತಿರದ ಗೊಬ್ಬರ ಗಾಲ ಗ್ರಾಮದಿಂದ ಹಸಿಟ್ನ ಹೆಡಿಗೆ ಬರುತ್ತದೆ. ನಂತರ ಮಾರನೇ ದಿವಸ ಗುರುವಾರ ಕಾವೇರಿ ಬೋರೆದೇವರಿಗೆ ೧೨ ದೇವರ ಕೂಟ ಸೇರಬೇಕು ಎಂಬ ಪದ್ಧತಿ ಇದೆ. ಏಳು ಊರುಗಳು ಇದರ ವ್ಯಾಪ್ತಿಯಲ್ಲಿ ಬರುತ್ತವೆ. ಅವುಗಳೆಂದರೆ ೧. ಲಾಳದಕೆರೆ, ೨. ಚೆನ್ನನಕೆರೆ, ೩. ಹುಂಜನಕೆರೆ, ೪. ಹಾಲಗೂಡು, ೫. ಮಿಕ್ಕರೆ, ೬. ಬಳ್ಳಕೆರೆ, ೭. ಅರಕೆರೆ, ಈ ರೀತಿ ಏಳು ಗ್ರಾಮಗಳು ಒಳಗೊಂಡಿದ್ದು ಏಳು ದೇವತೆಗಳು ಆ ದಿನ ಒಂದೆಡೆ ಸೇರಲೇಬೇಕು. ಹೀಗೇ ಒಂದೇ ಕಡೆ ಎಲ್ಲಾ ದೈವಗಳು ಸೇರಿ ಸಂಜೆಯವರೆಗೂ ಇದ್ದು ಕೂಟ ಆದ ನಂತರ ಅವರವರ ಊರಿಗೆ ಹೋಗುತ್ತಾರೆ.
ನಂತರ ಗುರುವಾರ ಸಂಜೆ ಗಂಗಮತಸ್ಥರು ಕಾಯಿಪೂಜೆ ಮಾಡುತ್ತಾರೆ. ನಂತರ ಶುಕ್ರವಾರ ತೇರು, ಶನಿವಾರ ಮತ್ತು ಆ ದಿನ ಕೆರೆಯಲ್ಲಿ ಅಂದು ರಾತ್ರಿ ಉಯ್ಯಾಲೆ ಉತ್ಸವ ಮಾಡುತ್ತಾರೆ.
ಮಂಗಳವಾರ ದೇವರನ್ನು ವಾಪಸ್ಸು ಚಾವಡಿಯಿಂದ ತರುತ್ತಾರೆ. ನಂತರ ಒಂದು ವಾರವಾದ ಮೇಲೆ ತಂಪು ಎರೆಯುತ್ತಾರೆ. ತಂಪೆರೆಯುವಾಗ ಮುಂದೆ ಯುಗಾದಿ ಹಬ್ಬದೊತ್ತಿಗೆ ಯುಗಾದಿ ಎರಡು ದಿವಸ ಇರುತ್ತದೆ. ಶಿವರಾತ್ರಿ ಅಮವಾಸ್ಯೆ, ಯುಗಾದಿ ಅಮವಾಸ್ಯೆಯವರೆಗೆ ಒಂದು ತಿಂಗಳುಗಳ ಕಾಲ ಹಬ್ಬ ಆಚರಿಸುತ್ತಾರೆ. ಹಬ್ಬ ಮುಗಿದ ಮೇಲೆ ಗಾಣಿಗರು ಒಬ್ಬೊಬ್ಬರಿಗೆ ವೇಷಕಟ್ಟಿ ದಿಮ್ಮಿಸಾಲೆ ವಿಚಿತ್ರ ವೇಷ ಹಾಕಿ ಕುಣಿಯುತ್ತಾರೆ.
ಹೀಗೆ ಅರಕೆರೆ ಗ್ರಾಮದಲ್ಲಿ ಒಟ್ಟಾರೆಯಾಗಿ ಹಬ್ಬ-ಜಾತ್ರೆಗಳು ಸೇರಿಕೊಂಡಂತೆ, ಎಲ್ಲಾ ಕೋಮಿನ ಜನಾಂಗದವರು ಸೇರಿ ತಮ್ಮ ನಿರ್ದಿಷ್ಟ ಕೆಲಸವನ್ನು ನಿರ್ವಹಿಸುವುದನ್ನು ಕಾಣುತ್ತೇವೆ.
ಹಸಿಶೂಲ ಬಲಿಹಬ್ಬ
ಶ್ರೀರಂಗ ಪಟ್ಟಣ ತಾಲ್ಲೂಕಿನಲ್ಲಿರುವ ಅರಕೆರೆ ಎಂಬ ಗ್ರಾಮದಲ್ಲಿ ಈ ರೀತಿಯ ಬಲಿಹಬ್ಬವನ್ನು ಮಾತ್ರ ಕಾಣಬಹುದಾಗಿದೆ. ಇಲ್ಲಿ ಮುಖ್ಯವಾಗಿ ಶೂಲ ಆಡುವವರು ಬಹಳ ಕಟ್ಟುನಿಟ್ಟಿನ ಕ್ರಮ ವಹಿಸಿ ಶಿಸ್ತಿನಿಂದ ಇರಬೇಕಾಗುತ್ತದೆ. ಶೂಲ ಆಡುವವರು ಬೆಳಿಗ್ಗೆಯಿಂದ ಸಂಜೆಯವರೆಗೂ ಉಪವಾಸದಿಂದಿರುವರು. ನಾಲ್ಕು ಮಂದಿ ಬೆಸ್ತರು ಒಂದೇ ತೆರನಾದ ಬಟ್ಟೆ ಧರಿಸಿರುವರು. ಸಾಮಾನ್ಯವಾಗಿ ನೀಲಿ ಶರಟು, ಹಸಿರು ಚಡ್ಡಿ ಹಾಕಿರುವರು. ಹಸಿರು ನಿಕ್ಕರಿನ ಮೇಲೆ ಬಿಳಿ ಕಚ್ಚೆ ಕಟ್ಟಿರುವರು. ಹಸಿಶೂಲದ ರಾತ್ರಿ ಹೊತ್ತು ನಾಲ್ಕು ಮಂದಿಗೂ ಕತ್ತಿಗೆ ಹೂವಿನ ಹಾರ ಹಾಕಿರುವರು. ಇವರನ್ನು ಸಹ ಊರಿನಲ್ಲಿ ಮೆರವಣಿಗೆ ಮಾಡಿಸುವರು. ದೇವಸ್ಥಾನದ ಮುಂಭಾಗಕ್ಕೆ ಬಂದ ನಂತರ ನಾ ಮುಂದು ತಾ ಮುಂದು ಎಂದು ದಡದಡನೆ ಅಡಿಕೆ ಮರವನ್ನೇರುವರು. ಈ ಅಡಿಕೆ ಮರವು ಸುಮಾರು ಮೂವತ್ತರಿಂದ ನಲವತ್ತು ಅಡಿ ಎತ್ತರವಿರುವುದು. ನಂತರ ಮೇಲ್ಭಾಗದಲ್ಲಿ ಮರದ ಹಲಗೆಯನ್ನು ಕಟ್ಟಿರುವರು. ಹೀಗೆ ಹಸಿಶೂಲ ಬಲಿ ಹಬ್ಬದ ಸಂದರ್ಭದಲ್ಲಿ ಈ ತರಹ ಆಚರಣೆಯ ಕ್ರಮವನ್ನು ನಾವು ಕಾಣುತ್ತೇವೆ.
ಹಸಿಶೂಲ ಹಬ್ಬವನ್ನು ಆಚರಿಸುವವರು. ಅಡಿಕೆ ಮರದ ತುಟ್ಟ ತುದಿಗೇರಿ ಹಲಗೆಯ ಮೇಲೆ ಕಾಲನ್ನು ಇಟ್ಟು ಉಯ್ಯಾಲೆಯಂತೆ ಆಡುತ್ತಾರೆ. ನೆಟ್ಟಿರುವ ಅಡಿಕೆ ಮರವು ಸುತ್ತಮುತ್ತ ಬಾಗುವುದು. ಈ ಶೂಲವನ್ನು ನೋಡಲು ಅರಕೆರೆ ಸುತ್ತಮುತ್ತಲ ಗ್ರಾಮದವರೆಲ್ಲಾ ಸೇರುತ್ತಾರೆ. ನಿಜಕ್ಕೂ ಬಿಸಿಲು ಮಾರಮ್ಮನ ಶಕ್ತಿ ಶೂಲ ನೋಡುವವರಿಗೆ ಗೋಚರವಾಗುವುದು. ಶೂಲ ಆಡುವವರು ನಾಲ್ಕು ಮಂದಿ ಮಾತ್ರ. ಒಬ್ಬರ ಕತ್ತಿನಿಂದ ಮತ್ತೊಬ್ಬರ ಕತ್ತಿಗೆ ಹೂವಿನ ಹಾರವನ್ನು ಬದಲಾಯಿಸಿಕೊಳ್ಳುತ್ತಾ ಜೀವದ ಹಂಗನ್ನು ತೊರೆದು ಸಣ್ಣದಾದ ಅಡಿಕೆಮರದ ಮೇಲೇರಿ ಉಯ್ಯಾಲೆ ಆಡುವುದೆಂದರೆ ನಿಜಕ್ಕೂ ಆಶ್ಚರ್ಯವಾಗುತ್ತದೆ. ಮೂರು ಗಂಟೆಯ ಕಾಲ ಆಟ ಆಡುವರು. ಆ ನಂತರ ಅಡಿಕೆ ಮರದಿಂದ ಕೆಳಕ್ಕಿಳಿಯುವರು. ನಾಲ್ಕು ಜನರಿಗೆ ಜ್ಞಾನವೇ ಇರುವುದಿಲ್ಲ. ಅವರಿಗೆಲ್ಲಾ ಮಾರಮ್ಮ ಮೈದುಂಬಿದ್ದಾಳೆ ಎನ್ನುತ್ತಾರೆ. ಅಲ್ಲಿ ಸೇರಿರುವ ಜನಸ್ತೋಮ, ಶೂಲ ಹತ್ತಿದ ನಾಲ್ಕು ಜನರಿಗೆ ಮೈ ಕೈ ಮುಖಕ್ಕೆಲ್ಲಾ ಮಾರಮ್ಮನ ಇರುವೆಗಳು (ಕಪ್ಪು ಇರುವೆ) ಮುತ್ತಿರುತ್ತವೆ. ಅವರನ್ನು ಬಿಸಿಲು ಮಾರಮ್ಮನ ದೇವಸ್ಥಾನದ ಮುಂದೆ ಮಲಗಿಸುವರು. ಬಿಸಿಲು ಮಾರಮ್ಮನಿಗೆ ಪೂಜೆ ಮಾಡಿ ತೀರ್ಥ ಹಾಕಿದ ನಂತರ ಇರುವೆಗಳೆಲ್ಲಾ ಮಾಯವಾಗುವುವು. ನಾಲ್ಕು ಮಂದಿಗೂ ಜ್ಞಾನ ಬರುವುದು. ಹೀಗೆ ಮಂಡ್ಯ ಜಿಲ್ಲೆಯ ಶ್ರೀರಂಗಪಟ್ಟಣ ತಾಲ್ಲೂಕಿನ ಅರಕೆರೆ ಗ್ರಾಮದಲ್ಲಿ ನಡೆಯುವ ಹಸಿಶೂಲವು ಮತ್ತೆಲ್ಲಿಯೂ ನಡೆದಿಲ್ಲದಿರುವುದು ಸ್ಪಷ್ಟವಾಗಿ ತಿಳಿಯುತ್ತದೆ.
ಮಹದೇವಮ್ಮನ ಹಸಿಟ್ನ ಹೆಡಿಗೆ ಹಬ್ಬ
ಮಂಡ್ಯ ಜಿಲ್ಲೆ ಶ್ರಿರಂಗಪಟ್ಟಣ ತಾಲ್ಲೂಕಿನ ಅರಕೆರೆ ಗ್ರಾಮದ ಮಹದೇವಮ್ಮನಿಗೆ ಹಸಿಟ್ನ ಹೆಡಿಗೆ ಹಬ್ಬವನ್ನು ನಿಗದಿತ ತಾರೀಖಿನಂದು ಆಚರಿಸುವರು. ಅರಕೆರೆಯ ಸುತ್ತಮುತ್ತಲ ಊರಿನವರು ಈ ಹಬ್ಬದಂದು ಅವರವರ ಊರಿನ ದೇವರನ್ನು ತರುವರು. ಹುಂಜನಕೆರೆ, ಬಳ್ಳೆಕೆರೆ, ಮುತ್ತರಾಯ, ಗೊಬ್ಬರದ ಗಾಲ, ಅರಕೆರೆ ಈ ಎಲ್ಲಾ ಊರಿನವರು ದೇವರನ್ನು ಮೆರವಣಿಗೆ ಮಾಡಿಸುವರು. ಆ ದೇವರ ಹಿಂದೆ ಹಸಿಟ್ನ ಹೆಡಿಗೆಯವರು ಹೋಗುವರು. ಒಂದು ಕಾಗದದ ಹೆಡಿಗೆಯಲ್ಲಿ ಅಕ್ಕಿಹಿಟ್ಟನ್ನು ತುಂಬಿಕೊಂಡು ಅದರ ಮೇಲೆ ಅಡಿಕೆ ಹೊಂಬಾಳೆ ಸಿಕ್ಕಿಸಿರುವರು. ಕಾಗದದ ಕುಕ್ಕೆಗೆ ಬಣ್ಣದ ರಂಗೋಲೆ ಬಿಟ್ಟಿರುವರು. ಸುಮಾರು ನಲವತ್ತು-ಐವತ್ತು ಮಂದಿ ಹಸಿಟ್ನ ಹೆಡಿಗೆ ಹೊತ್ತುಕೊಂಡು ದಾರಿಯುದ್ದಕ್ಕೂ ಕುಣಿಯುವರು. ಹಸಿಟ್ನ ಹೆಡಿಗೆ ಹೊರುವವರು ಗಂಡಸರು. ಈ ಹಬ್ಬ ನೋಡುವುದಕ್ಕೆ ತುಂಬಾ ಚೆಂದ, ಹಾಗೆಯೇ ಕಣ್ಣಿಗೆ ಆನಂದ. ಹಸಿರು-ಹಸಿರಾಗಿ ಹೊಂಬಾಳೆ ಕಾಣುವುದು. ಜೊತೆ ಜೊತೆಗೆ ಎಲ್ಲರೂ ಕೈಕಾಲು ಕುಣಿಸುತ್ತಾ ರಸ್ತೆಗಳಲ್ಲಿ ಕುಣಿದು ದೇವಸ್ಥಾನವನ್ನು ಸೇರುವರು. ಈ ಹಬ್ಬದ ಮಾರನೆಯ ದಿವಸ ಮಾರಮ್ಮನ ತೇರುಹಬ್ಬ. ಈ ಹಬ್ಬಕ್ಕೆ ಸುತ್ತಮುತ್ತಲ ಊರುಗಳಿಂದ ಚಂದೇಗೌಡನ ಕೊಪ್ಪಲು, ಬಳ್ಳೆಕೆರೆ, ಚಿಕ್ಕಾರುಳ್ಳಿ ಇನ್ನು ಮುಂತಾದ ಎಲ್ಲಾ ಊರಿನವರು ಹಸಿಟ್ನ ಹೆಡಿಗೆ ಹೊತ್ತುಕೊಂಡು ಕುಣಿಯುವರು.
ಮಾರಮ್ಮನ ದೇವರ ತೇರು
ಅರಕೆರೆ ಗ್ರಾಮ ಶ್ರೀರಂಗಪಟ್ಟಣ ತಾಲ್ಲೋಕಿನಲ್ಲಿ ಅತ್ಯಂತ ಪ್ರಸಿದ್ಧಿಯನ್ನು ಪಡೆದಿದೆ. ಈ ಗ್ರಾಮದಲ್ಲಿ ಅರಕೆರೆಯ ಬಿಸಿಲು ಮಾರಮ್ಮ ಹಬ್ಬ ಇಪ್ಪತ್ತು ದಿನಗಳವರೆಗೆ ನಡೆಯುತ್ತದೆ. ಇದರಲ್ಲಿ ಒಂದು ದಿನ ಗೊತ್ತಾದ ತಾರೀಖಿನಂದು ಮಾರಮ್ಮ ದೇವರ ತೇರು ನಡೆಯುತ್ತದೆ. ಹಗಲಿನಲ್ಲಿ ಈ ರಥೋತ್ಸವ ನಡೆಯುತ್ತದೆ. ಸಾಮಾನ್ಯವಾಗಿ ಮಾರ್ಚ್ ತಿಂಗಳಲ್ಲಿ ತೇರನ್ನು ಆ ಊರಿನಲ್ಲೆಲ್ಲಾ ಮೆರವಣಿಗೆ ಮಾಡಿಸುವರು. ಅದಕ್ಕಾಗಿ ಆ ತೇರಿಗೆ ಬಣ್ಣ ಬಣ್ಣದ ಬಟ್ಟೆಗಳಿಂದ ಹೂವುಗಳಿಂದ ಅಲಂಕರಿಸುವರು. ಹಾಗೆಯೇ ಉತ್ಸವ ಮೂರ್ತಿಯನ್ನು ತೇರಿನಲ್ಲಿ ಕೂಡಿಸಿಕೊಂಡು ಊರಿನ ಪ್ರಮುಖ ಬೀದಿಗಳಲ್ಲಿ ಮೆರೆವಣಿಗೆ ಮಾಡುವರು. ಆ ಸಂದರ್ಭದಲ್ಲಿ ಮಧ್ಯೆ ಮಧ್ಯೆ ಮನೆಯವರು ಆರತಿ ಪೂಜೆ ಮಾಡಿಸುತ್ತಾರೆ. ತೇರನ್ನು ಎಳೆಯುವಾಗ ನಗಾರಿ ಬಾರಿಸುವರು. ಪಟಾಕಿ ಬಾಣ ಬಿರುಸುಗಳನ್ನು ರಸ್ತೆಯಲ್ಲಿ ಆರಿಸುತ್ತಾರೆ.
ತೇರಿನ ಅನಂತರ ದೇವಿಯ ಉಯ್ಯಾಲೆ ಪ್ರಾರಂಭವಾಗುತ್ತದೆ. ಅಂದಿನ ರಾತ್ರಿ ತೆಪ್ಪೋತ್ಸವ ನಡೆಯುತ್ತದೆ. ಕೆರೆಯ ನಡುವೆ ತೇರು ನಿಲ್ಲಿಸಿ ತೊಳೆಯುವರು. ಉತ್ಸವ ಮೂರ್ತಿಯನ್ನು ತೊಳೆಯುವರು. ಶುಚಿ ಮಾಡಿದ ಉತ್ಸವ ಮೂರ್ತಿಗೆ ಅಭಿಷೇಕ ಮಾಡಿ ನೈವೇದ್ಯ ಸಲ್ಲಿಸಿ ಭಕ್ತಾದಿಗಳಿಗೆ ಪ್ರಸಾದ ಹಂಚುವರು. ಹೀಗೆ ಮಾರಮ್ಮ ತೇರನ್ನು ಆ ಊರಿನ ಜನಸಮೂಹ ಅತ್ಯಂತ ವಿಭೃಂಭಣೆಯಿಂದ ಎಳೆಯುವರು.
ಬಿಸಿಲು ಮಾರಮ್ಮನ ಉಯ್ಯಾಲೆ ಮತ್ತು ತೆಪ್ಪೋತ್ಸವ
ಬಿಸಿಲು ಮಾರಮ್ಮನ ತೇರು ಎಳೆದ ನಂತರ ದೇವರನ್ನು ಉಯ್ಯಾಲೆ ಆಡಿಸುವರು. ಊರಿನ ಜನರೆಲ್ಲಾ ಒಂದೆಡೆ ಸೇರುವರು. ಅದೇ ದಿವಸ ರಾತ್ರಿ ತೆಪ್ಪೋತ್ಸವ ಇರುವುದು. ತೇರನ್ನು ಕೆರೆಯ ಹತ್ತಿ ತೆಗೆದುಕೊಂಡು ಹೋಗುವರು. ಕೆರೆಯ ಮಧ್ಯದಲ್ಲಿ ತೇರನ್ನು ನಿಲ್ಲಿಸಿಕೊಂಡು ಚೆನ್ನಾಗಿ ಉಜ್ಜಿ ತೊಳೆಯುವರು. ದೇವರ ವಿಗ್ರಹವನ್ನು ತೊಳೆದು ಅಭಿಷೇಕ ಮಾಡಿ ಅಲಂಕಾರ ಮಾಡುವರು. ಆಗ ದೇವರಿಗೆ ನೈವೇದ್ಯ ಮಾಡಿ ಪ್ರಸಾದವನ್ನು ಎಲ್ಲರಿಗೂ ವಿತರಣೆ ಮಾಡುವರು. ನಂತರ ಮಹದೇವಮ್ಮ ದೇವಿಯ ಕೊಂಡ ಬಂಡಿಹಬ್ಬ ಪ್ರಾರಂಭವಾಗುತ್ತದೆ.
ಮಹದೇವಮ್ಮನ ಕೊಂಡ ಬಂಡಿಹಬ್ಬ
ಇಲ್ಲಿ ಮಹದೇವಮ್ಮ ಹಸಿಟ್ನ ಹೆಡಿಗೆ ಹಬ್ಬವನ್ನು ಅತ್ಯಂತ ವಿಜೃಂಭಣೆಯಿಂದ ಭಯ ಭಕ್ತಿಯಿಂದ ಆಚರಿಸುವರು. ಇಲ್ಲಿ ಮುಖ್ಯವಾಗಿ ಮಹದೇವಮ್ಮನನ್ನು ಪೂಜಿಸುವ ಅರ್ಚಕನು ಕೊಂಡ ಐದು ದಿವಸ ಬಾಕಿ ಇರುವಾಗಲೇ ಉಪವಾಸದಿಂದಿರುವನು. ಆ ದಿವಸ ಎಳನೀರನ್ನು ಮಾತ್ರ ಉಪಯೋಗಿಸುವನು. ಕೊಂಡಕ್ಕೆಂದು ನಿಗದಿತ ಜಾಗವಿದೆ. ಆ ಜಾಗದಲ್ಲಿ ಸೀಳುಸೌದೆ, ಕೊಂಟುಗಳಿಂದ ರವ ರವ ಎಂಬ ಕೆಂಡ ತಯಾರಿಸುವರು. ಹಾಗೆಯೇ ದೇವರಿಗೆ ಹರಿಸಿಕೊಂಡಿರುವವರು ಕೂಡ ಹಾಯುವರು. ಕೊಂಡದಲ್ಲಿ ಬೂದಿ ಹಾಗೂ ಧೂಳು ಇರಬಾರದೆಂದು ಮೊರದಿಂದ ಬೀಸುತ್ತಿರುವರು. ಕೊಂಡ ಹಾಯ್ದು ನಂತರ ಬಂಡಿ ಓಡಿಸುವರು. ತಿರೇಗೌಡನ ಹಟ್ಟಿಯಿಂದ ಒಂದು ಬಂಡಿ, ಬಂಡಿಸಿದ್ದೇಗೌಡರ ಕುಟುಂಬದರಿಂದ ಒಂದು ಬಂಡಿ ಕುಳ್ಳೇಗೌಡರ ಕುಟುಂಬದವರಿಂದ ಒಂದು ಬಂಡಿ ಹಾಗೂ ಚುಂಚೇಗೌಡರವರಿಂದ ಒಂದು ಬಂಡಿ ಹೀಗೆ ಒಟ್ಟು ನಾಲ್ಕು ಬಂಡಿಗಳು. ಇಲ್ಲಿ ಈ ಬಂಡಿಗಳನ್ನು ಇದಕ್ಕಾಗಿಯೇ ಮಾಡಿಸಿರುವರೆಂಬುದು ಕ್ಷೇತ್ರಕಾರ‍್ಯದಿಂದ ತಿಳಿಯಿತು. ಈ ಬಂಡಿಗಳನ್ನು ಎತ್ತುಗಳಿಗೆ ಕಟ್ಟಿಕೊಂಡು ಅವರದೇ ಆದ ಜಾಗದಲ್ಲಿ ಓಡಿಸುವರು. ಬಂಡಿ ಓಡಿಸುವಾಗ ಮಧ್ಯೆ ಯಾರೂ ಸುಳಿಯಬಾರದೆಂಬ ನಿಷೇಧ ಪದ್ಧತಿ ಇರುವುದನ್ನು ಕಾಣುತ್ತೇವೆ. ಕಾರಣ ಆ ಬಂಡಿಯು ಹಿಡಿತಕ್ಕೆ ಸಿಕ್ಕುವುದು ಕಷ್ಟ. ಯಾರ ಮೇಲಾದರೂ ಹರಿದು ಬಿಡುವ ಸಾಧ್ಯತೆ ಇರುವುದು. ಇಲ್ಲಿ ಬಂಡಿಯನ್ನು ಬಣ್ಣ ಬಣ್ಣದ ಬಟ್ಟೆಗಳಿಂದ ಅಲಂಕಾರಗೊಳಿಸುವುದನ್ನು ಕಾಣುತ್ತೇವೆ. ಇಲ್ಲಿ ಬಳಸುವ ಬಂಡಿಗಳು ಕಲ್ಲಿನ ಬಂಡಿಗಳಾಗಿರುವುವು. ಇಂತಿಂಥ ಕುಟುಂಬದವರೇ ಬಂಡಿ ಓಡಿಸಬೇಕೆಂದು ನಿರ್ಧಾರವಾಗುವುದರಿಂದ ಮುಂಚಿತವಾಗಿ ಬಂದು ಬಂಡಿ ಓಡಿಸಲು ಕಾಯುವರು.
ಹೀಗೆ ಕೊಂಡ ಬಂಡಿ ಹಬ್ಬದ ಸಂದರ್ಭದಲ್ಲಿ ಕೊಂಡ ಬಂಡಿ ಮನೆತನದವರು ಎಂದೇ ಪ್ರಸಿದ್ಧಿಯನ್ನು ಪಡೆದಿರುವಂತಹ ಆ ಊರಿನ ಕೊಂಡ ಬಂಡಿ ಕುಟುಂಬದವರು ಮಾತ್ರ ವಿಶೇಷವಾಗಿ ಮಹತ್ವವನ್ನು ಪಡೆದುಕೊಳ್ಳುವರು. ನಂತರ ದಿಮ್ಮಸಾಲೆಯ ಆಚರಣೆಯನ್ನು ನೋಡುತ್ತೇವೆ.
ದಿಮ್ಮಸಾಲೆ
ಅರಕೆರೆಯ ಬಿಸಿಲು ಮಾರಮ್ಮನ ಹಬ್ಬದಲ್ಲಿ ಅತ್ಯಂತ ಪ್ರಮುಖ ಪಾತ್ರವನ್ನು ಈ ದಿಮ್ಮಸಾಲೆ ವಹಿಸುತ್ತಾನೆ. ದಿಮ್ಮಸಾಲೆ ಬೆಸ್ತರವನು. ಇಲ್ಲಿ ದಿಮ್ಮಸಾಲೆ ಮನರಂಜಿಸುವವರಾಗಿದ್ದಾರೆ. ಅಂದರೆ ನಾಟಕಗಳ ಸಂದರ್ಭದಲ್ಲಿ ಪ್ರೇಕ್ಷಕರನ್ನು ಸಂತೋಷಪಡಿಸಿ ಅವರಿಗೆ ಆಸಕ್ತಿ ಮೂಡಿಸುವ ರೀತಿ ಈ ಪಾತ್ರದಾರಿ ನಟಿಸುವನು. ಈ ಹಬ್ಬದಲ್ಲಿ ದಿಮ್ಮಸಾಲೆ ಹಲವು ಸಂಗತಿಗಳಿಗೆ ಸಾಂಕೇತಿಕವಾಗಿದ್ದರೆ.
ದಿಮ್ಮಸಾಲೆ ಮಾರಮ್ಮನ ಗಂಡ ಮತ್ತು ಈತನ ಕಡೆಯವರು ಮಾಲೆಮರದ ತಳದಲ್ಲಿ ಬಳಿ ಬೀಳುತ್ತಾರೆ. ದಿಮ್ಮಸಾಲೆ ಮತ್ತು ಬಲಿ ಬೀಳುವವರು ಬೆಸ್ತ ಜನಾಂಗದವರು. ಇಲ್ಲಿ ಬಲಿ ಬೀಳುವ ಬೆಸ್ತರು ವೀರಭದ್ರನ ಮುಖವಾಡವನ್ನು ಸೊಂಟಕ್ಕೆ ಕಟ್ಟಿಕೊಂಡಿರುತ್ತಾರೆ.
ದಿಮ್ಮಸಾಲೆ ವಹಿಸುವವರು ಈತ ಮಂಡಿಯವರೆಗೆ ಕಚ್ಚೆ ಹಾಕುತ್ತಾನೆ. ಕೊರಳಿಗೆ ಹಸಿ ಅಡಿಕೆ ಕಾಯಿಯ ಸರ ಹಾಕುತ್ತಾನೆ. ತಲೆಗೆ ಒಂದು ಕೋಡಂಗಿ ಟೋಪಿ ಧರಿಸುತ್ತಾನೆ. ಈ ಕೋಡಂಗಿ ಟೋಪಿಗೆ ಅಡಿಕೆ ಸರದ ಅಲಂಕಾರವಿರುತ್ತದೆ. ಕೈಯಲ್ಲಿ ಎದೆ ಮಟ್ಟದ ದೊಣ್ಣೆ ಹಿಡಿದಿರುತ್ತಾನೆ. ಈ ದೊಣ್ಣೆಗೆ ಗೆಜ್ಜೆ ಸರವಿರುತ್ತದೆ. ಈತನ ಕರ್ತವ್ಯ ಬಹು ಮುಖ್ಯವಾಗಿ ಹಬ್ಬ ಆರಂಭದ ಹಿಂದಿನ ದಿನ ರಾತ್ರಿ ರಕ್ತಕೂಳನ್ನು ಊರಿನ ಬೀದಿಗಳಲ್ಲಿ ಹಾಕುತ್ತಾನೆ. ರಕ್ತದೂಳು ಹಾಕಿದ ಮೇಲೆ ಊರಿನಲ್ಲಿ ಮಾಂಸ ನಿಷಿದ್ಧವಾಗಿರುತ್ತದೆ. ಅರಕೆರೆ ಸುತ್ತಮುತ್ತಲಿನ ಇಪ್ಪತ್ತನಾಲ್ಕು ಹಳ್ಳಿಗಳಿಂದ ಕಾಣಿಕೆ ಪಡೆಯುವ ಹಕ್ಕು ಈ ದಿಮ್ಮಸಾಲೆಗೆ ಇದೆ. ಈತ ಮಾರಮ್ಮನ ಗಂಡ ಎಂಬ ನಂಬಿಕೆ-ಭಕ್ತರಿಗಿರುವುದರಿಂದ ಮಾರಮ್ಮನಿಗೆ ಕಟ್ಟಿಕೊಂಡಿರುವ ಹರಕೆ ಹಣವನ್ನು ಈತನಿಗೆ ಒಪ್ಪಿಸುತ್ತಾರೆ. ನಂತರ ಈತ ಮಾರಮ್ಮನ ಹಬ್ಬ ಹದಿನೈದು ದಿನವಿರುವಾಗಲೇ ಹಳ್ಳಿಗಳಿಗೆ ಹೋಗಿ ಭಿಕ್ಷೆ ಎತ್ತುತ್ತಾನೆ. ಈ ರೀತಿಯಾಗಿ ದಿಮ್ಮಸಾಲೆ ಮರದ ಶಿಶ್ನವನ್ನು ಸೊಂಟಕ್ಕೆ ಕಟ್ಟಿಕೊಂಡಿರುತ್ತಾನೆ. ಧಾರ್ಮಿಕ ಭಿಕ್ಷಾಟನೆಯ ಸಂದರ್ಭದಲ್ಲಿ ಈ ಶಿಶ್ನವನ್ನು ತೋರಿಸಿ ಕೆಲವು ಲೈಗಿಂಕ ಭಾವನೆಗಳನ್ನು ಸಾಂಕೇತಿಸಿ ಬಯ್ಯುತ್ತಾನೆ.
ಹೀಗೆ ಅರಕೆರೆ ಮಾರಮ್ಮನ ಶೂಲ-ಬಲಿ ಹಬ್ಬವಾದ ಮೇಲೆ ಈ ದಿಮ್ಮಸಾಲೆ ಮತ್ತು ಹೆಬ್ಬಾರೆಯವರು ಹಿನ್ನೆಲೆಗೆ ಹೋಗುತ್ತಾರೆ. ಇವರು ಮತ್ತೆ ಕಾಣಿಸಿಕೊಳ್ಳುವುದು ಮುಂದಿನ ವರ್ಷದ ಹಬ್ಬದಲ್ಲಿಯೇ. ಆದರೆ ಈ ಹಬ್ಬ ಈಗ ಪ್ರತಿವರ್ಷವೂ ನಡೆಯುವುದಿಲ್ಲ. ಎಲ್ಲೊ ಮೂರು ನಾಲ್ಕು ವರ್ಷಕ್ಕೊಮ್ಮೆ ನಡೆಯುತ್ತದೆ. ಎಂಬುದು ಕ್ಷೇತ್ರಕಾರ‍್ಯ ಸಂದರ್ಭದಲ್ಲಿ ಬಂದಂತಹ ಮಾಹಿತಿಯಾಗಿದೆ.
ಏಳು ಊರಿನ ದೇವತೆಗಳು: ೫. ಪೂಜಾರಿ ಸೇವೆಗಳು ಮತ್ತು ಭಕ್ತರ ಸೇವೆಗಳು
ಗ್ರಾಮದ ದೇವಸ್ಥಾನಗಳಲ್ಲಿ ಪೂಜಾರಿಗಳು ಮಾಡುವ ಆಚರಣೆ, ಸೇವೆಗಳು ಹಾಗೂ ಭಕ್ತರು ಸಲ್ಲಿಸುವ ಸೇವೆ, ಆಚರಣೆಗಳು ಸಾಂಸ್ಕೃತಿಕ ನೆಲೆಯಲ್ಲಿ ತುಂಬ ಗಮನಾರ್ಹವೆನಿಸುತ್ತವೆ. ಗ್ರಾಮದೇವತೆಗಳ ಬಗೆಗೆ ಹೆಚ್ಚಿನ ಪ್ರಮಾಣದಲ್ಲಿ ಐತಿಹ್ಯಗಳು ಸಿಗುತ್ತವೆ. ಈ ಹಿನ್ನೆಲೆಯಲ್ಲಿ  ನೋಡುವುದಾದರೆ ನಂಬಿಕೆ ಹಾಗೂ ಸಂಪ್ರದಾಯಗಳು ಬೆಳೆದುಕೊಂಡು ಬಂದಿವೆ. ಈ ನಂಬಿಕೆ ಸಂಪ್ರದಾಯಗಳ ಹಿನ್ನೆಲೆಯಲ್ಲಿ ಭಕ್ತರು ಸಲ್ಲಿಸುವ ಸೇವೆ ಆಯಾ ಸಂಸ್ಕೃತಿಯ ಒಂದು ಮಹತ್ವದ ಅವಿಭಾಜ್ಯ ಅಂಗವಾಗಿ ನಡೆದುಕೊಂಡು ಬರುತ್ತದೆ. ಸೇವೆಯ ಸಂದರ್ಭದಲ್ಲಿ ಭಕ್ತ ಮತ್ತು ದೇವರ ನಡುವೆ ಪೂಜಾರಿ ಮಧ್ಯವರ್ತಿಯ ಪಾತ್ರವಹಿಸುತ್ತಾನೆ.
ಇಲ್ಲಿಯ ಸೇವೆಗಳು ಹಾಗೂ ಕರ್ತವ್ಯಗಳು ಪ್ರದೇಶದಿಂದ ಪ್ರದೇಶಕ್ಕೆ ಭಿನ್ನವಾಗಿರುತ್ತವೆ. ಪ್ರಾದೇಶಿಕ ವೈಶಿಷ್ಟ್ಯ, ಸಂಪ್ರದಾಯದ ದೃಷ್ಟಿಯಿಂದ ಈ ವಿವಿಧತೆಯಲ್ಲಿಯೇ ಏಕತೆ ಸಾಧ್ಯವಿರುವುದು ಗೋಚರಿಸುತ್ತದೆ. ದೇವತಾ ಕಾರ್ಯದ ಸಂದರ್ಭದಲ್ಲಿ ಪೂಜಾರಿ ಹಾಗೂ ಭಕ್ತರಿಬ್ಬರೂ ಪಾಲುಗೊಳ್ಳುತ್ತಾರೆ. ಅವರವರ ಸ್ಥಾನಕ್ಕೆ ತಕ್ಕಂತೆ ಅವರ ಆಚರಣೆಗಳು ಕಾರ್ಯಗಳು ಪ್ರಾದೇಶಿಕವಾಗಿ ಬೇರೆ ಬೇರೆಯಾಗಿರುತ್ತವೆ. ಈ ಸೇವೆ ಕರ್ತವ್ಯಗಳ ಹಿಂದೆ ವೈಯಕ್ತಿಕವಾಗಿ ಅಭೀಪ್ಸೆ, ಫಲಾಪೇಕ್ಷೆ ಅಡಗಿರುವುದನ್ನು ಕಾಣಬಹುದು. ಜನರ ಸೇವೆಯ ವಿಧಿ-ವಿಧಾನಗಳು ಮಾತ್ರ ವ್ಯಕ್ತವಾಗುತ್ತವೆ. ದೇವಿಯು ಭಕ್ತರ ಫಲ ರಕ್ಷಣೆಯ ಭಾರ ಹೊತ್ತಿರುವುದರಿಂದ ಭಕ್ತರ ಸೇವೆಯಲ್ಲಿ ಶ್ರದ್ಧೆ ನಿಷ್ಠೆಯ ಪರಿಣಾಮವಾಗಿ ಭಕ್ತರು ಅನೇಕ ರೀತಿಯಲ್ಲಿ ಸೇವೆಗಳನ್ನು ಸಲ್ಲಿಸುವುದನ್ನು ನಾವು ಕಾಣುತ್ತೇವೆ. ಉದಾಹರಣೆಗೆ ಮನೆಯಲ್ಲಿ ಮಗುವಿನ ಜನನವಾದಾಗ, ಮಕ್ಕಳ ಜವಳ ತೆಗೆಸುವಾಗ, ಮದುವೆ ಮುಂಜಿ ನಡೆಯುವಾಗ ಹಾಗೂ ಒಕ್ಕಲುತನದ ಮನೆತನಗಳಲ್ಲಿ ಬೀಜ ಬಿತ್ತುವಾಗ ರಾಶಿ ಮಾಡುವಾಗ ಹೀಗೆ ಅನೇಕ ಸಂದರ್ಭಗಳಲ್ಲಿ ದೇವತೆಗೆ ಎಣ್ಣೆ ಬತ್ತಿಯನ್ನು ಕೊಡುವ ಸಂಪ್ರದಾಯ ಸಾಮಾನ್ಯವಾಗಿ ಎಲ್ಲಾ ಕಡೆ ಕಂಡುಬರುತ್ತದೆ.
ಈ ರೀತಿಯಾಗಿ ದೇವತೆಗಳಿಗೆ ಸೇವೆ ಸಲ್ಲಿಸುವುದರ ಮೂಲಕ ಕೃತಜ್ಞತೆಯನ್ನು ವ್ಯಕ್ತಪಡಿಸುವ ಕರ್ತವ್ಯಪ್ರಜ್ಞೆ ಭಕ್ತನಲ್ಲಿ ಅಡಗಿರುತ್ತದೆ. ಧರ್ಮದ ಸಂಸ್ಕೃತಿಯ ಹಿನ್ನೆಲೆಯಲ್ಲಿ ಮೂಡಿ ಬರುವಂಥ ಸೇವಾ ಕಾರ್ಯಗಳು ವ್ಯಕ್ತಿಗತವಾಗಿರಬಹುದು ಇಲ್ಲವೇ ಕೌಟುಂಬಿಕವಾಗಿರಬಹುದು. ಈ ಸೇವೆಯ ಕ್ರಿಯೆಯಲ್ಲಿ ಮೂರು ಹಂತಗಳನ್ನು ಕಾಣಬಹುದು. ನಂಬಿಕೆಯ ಮೂಲದಿಂದ ಸೇವಾಭಾವ ಮೊಳಕೆಗೊಳ್ಳುವುದು ಮೊದಲ ಹಂತ. ನಂಬಿಕೆಯಾದ ಫಲ ಸಾಧನೆಗಾಗಿ ಹರಕೆಯನ್ನು ಕೈಗೊಳ್ಳುವುದು ಎರಡನೆಯ ಹಂತ. ಹರಕೆಯನ್ನು ಅಚರಣೆಯಲ್ಲಿ ತರುವುದು ಮೂರನೆಯ ಹಂತವಾಗಿದೆ. ಹೀಗೆ ಭಕ್ತನ ನಡವಳಿಕೆಯ ಮುಂದುವರೆದಂತೆ ಕ್ರಮೇಣ ಒಂದು ಸಂಪ್ರದಾಯ ನಿರ್ಮಾಣವಾಗುತ್ತದೆ.
ಮೊದಲೇ ಹೇಳಿದಂತೆ ಪೂಜಾರಿಯು ದೇವರು ಹಾಗೂ ಭಕ್ತರ ನಡುವೆ ಮಧ್ಯಸ್ಥಿಕೆ ವಹಿಸುವ ಒಬ್ಬ ವ್ಯಕ್ತಿ ಎಂದು ಪರಿಗಣಿತನಾಗುತ್ತಾನೆ. ಸಾರ್ವಜನಿಕ ಸೇವಾ ಸಂದರ್ಭಗಳಲ್ಲಿ ಆತನ ಸ್ಥಾನಮಾನ ಅತ್ಯಂತ ದೊಡ್ಡದಾಗಿರುತ್ತದೆ. ಪೂಜೆ ಹಾಗೂ ಇತರ ಅನೇಕ ಸಂದರ್ಭಗಳಲ್ಲಿ ಪೂಜಾರಿಯು ಅನಿವಾರ‍್ಯವೆನ್ನುವಷ್ಟರ ಮಟ್ಟಿಗೆ ಅವನ ಸ್ಥಾನ ಬೆಳೆದು ನಿಲ್ಲುತ್ತದೆ. ಪೂಜೆ ಪುರಸ್ಕಾರಗಳಲ್ಲಂತೂ ಈತನ ಪಾತ್ರ ಇನ್ನೂ ಮುಖ್ಯವಾಗಿರುತ್ತದೆ. ಅಲ್ಲದೆ ಪ್ರತಿಯೊಂದು ಆರಾಧನಾ ವಿಧಾನಗಳಲ್ಲಿ ಪೂಜಾರಿಗೆ ಮಹತ್ವದ ಸ್ಥಾನ ಇರುವುದನ್ನು ಜನಪದರು ಗಮನಿಸಬಹುದು.
ಇಲ್ಲಿ ಮುಖ್ಯವಾಗಿ ಪೂಜಾರಿಗಳಲ್ಲಿ ಎರಡು ವರ್ಗಗಳನ್ನು ಕಾಣಬಹುದಾಗಿದೆ. ಒಂದೆನೆಯದಾಗಿ ಆನುವಂಶಿಕವಾಗಿ ಪಾರಂಪರಿಕವಾಗಿ ಪೂಜಾ ಕಾರ್ಯವನ್ನು ವೃತ್ತಿಯಾಗಿ ನಡೆಸಿಕೊಂಡು ಬಂದ ಪುರಾತನ. ಎರಡನೆಯದಾಗಿ ಆಡಳಿತ ವರ್ಗದವರಿಂದ ನಿಯಮಿಸಲ್ಪಟ್ಟ ನಿಯಮಿತ ಕಾಲದವರೆಗೆ ಪೂಜೆ ಕಾರ್ಯಗಳನ್ನು ನೌಕರಿಯ ರೂಪದಲ್ಲಿ ನಡೆಸಿಕೊಂಡು ಬರುವ ನಿಯಮಿತ ಪೂಜಾರಿತನವನ್ನು ಇಲ್ಲಿ ನೋಡಬಹುದಾಗಿದೆ.
ಆನುವಂಶಿಕವಾಗಿ ಬಂದ ಪೂಜಾರಿಗೆ ದೇವಸ್ಥಾನದ ಮೇಲೆ ಒಡೆತನವಿರುತ್ತದೆ. ದೇವಸ್ಥಾನ ಎಲ್ಲಾ ಕೆಲಸ ಕಾರ್ಯಕ್ರಮಗಳ ನಿರ್ವಹಣೆ, ದೇವರ ಅರ್ಚನಾ ಕ್ರಿಯೆಗಳು ಹಾಗೂ ದೇವಸ್ಥಾನಕ್ಕೆ ಸಂಬಂಧಪಟ್ಟ ಆಸ್ತಿಗಳ ಹಕ್ಕು ಈತನಿಗೆ ಇರುತ್ತದೆ. ಇಂತ ಹಕ್ಕನ್ನುಳ್ಳ ಪೂಜಾರಿಯಲ್ಲಿ ವೃತ್ತಿ ಪರಿಸರದ ಪ್ರಭಾವದಿಂದಾಗಿ ಸ್ವಭಾವ ಜನ್ಮವೆನ್ನುವಂತಹ ದೇವರ ಬಗೆಗೆ ನಂಬಿಕೆ ಭಕ್ತಿ ಮತ್ತು ಶ್ರದ್ಧೆ ಬೆಳೆದು ಬಂದಿರುತ್ತದೆ. ದೇವಾರ್ಚನೆಯ ವಿಧಿ-ವಿಧಾನಗಳು ಮತ್ತು ಕ್ರಿಯೆಗಳು ಸಂಪೂರ್ಣವಾಗಿ ಈ ಪೂಜಾರಿಯದು. ದೇವರನ್ನು ನಂಬಿ ಸಂಕಟ ಪರಿಹಾರಕ್ಕಾಗಿ ಬಂದ ಭಕ್ತರನ್ನು ಈ ಪೂಜಾರಿಯವರು ದೇವರ ಪ್ರತಿನಿಧಿಯಾಗಿ ಅಭಯವನ್ನಿತ್ತು ಆಶೀರ್ವದಿಸುತ್ತಾನೆ. ಇಂಥ ಸಂದರ್ಭಗಳಲ್ಲಿ ಭಕ್ತರಿಂದ ಕಾಣಿಕೆಯಾಗಿ ಬಂದ ನೈವೇದ್ಯ ಮುಂತಾದ ಉತ್ಪನ್ನಗಳು ಪೂಜಾರಿಯ ಪಾಲಾಗುತ್ತವೆ. ಎಲ್ಲಮ್ಮ ಬನಶಂಕರಮ್ಮ, ಉಕ್ಕಡಮಾರಮ್ಮ, ಮಾದೇಶ್ವರ, ಮುಂತಾದ ದೇವಸ್ಥಾನಗಳಲ್ಲಿ ಪೂಜೆ ಪುನಸ್ಕಾರಗಳು ವಂಶಪಾರಂಪರ‍್ಯವಾಗಿ ನಡೆದುಕೊಂಡು ಬಂದಿವೆ. ಹೀಗೆ ಒಂದೇ ಮನೆತನದವರು ಆನುವಂಶಿಕವಾಗಿ ಪೂಜಾರಿತನವನ್ನು ನಿರ್ವಹಿಸುತ್ತಾ ಬಂದಿರುವುದನ್ನು ಇಲ್ಲಿ ಸ್ಮರಿಸಬಹುದು.
ಆನುವಂಶಿಕವಾಗಿ ಪೂಜಾರಿತನವನ್ನು ಹೊಂದಿದವವನು ಬೆಳಗಿನ ಜಾವದಲ್ಲಿ ದೇವಿಯ ಗುಡಿಯನ್ನು ಸ್ವಚ್ಛಗೊಳಿಸುತ್ತಾನೆ. ಭಕ್ತಿಭಾವದಿಂದ ಮಡಿಯಾಗಿ ಕುಂಕುಮ, ಗಂಧ, ಅರಿಶಿಣ, ಪುಷ್ಪ, ಪತ್ರೆ ಹಾಗೂ ಇತರ ಪೂಜಾ ಸಾಮಗ್ರಿಯೊಂದಿಗೆ ಶುಚಿಯಾಗಿ ಗುಡಿಗೆ ಆಗಮಿಸಿ ದೇವತೆಯನ್ನು ಪೂಜಿಸುತ್ತಾನೆ. ಬೆಳಗಿನಿಂದ ಸಂಜೆಯವರೆಗೆ ಭಕ್ತರು ಅಪೇಕ್ಷಿಸುವ ಪೂಜಾ ವಿಧಾನವನ್ನು ಕೈಕೊಳ್ಳುವನು. ಹೀಗೆ ಜೀವನೋಪಾಯಕ್ಕಾಗಿ ದೇವರ ಸೇವೆಯನ್ನೇ ಸಂಪೂರ್ಣವಾಗಿ ಅವಲಂಬಿಸಿರುವುದರಿಂದ ವೃತ್ತಿ ಪೂಜಾರಿ ಎನಿಸಿಕೊಳ್ಳುತ್ತಾನೆ.
ಆಡಳಿತ ವರ್ಗದಿಂದ ನೇಮಿತವಾದ ಪೂಜಾರಿಗಳು ಸಹ ಬೆಳಗಿನ ಜಾವದಲ್ಲಿ ದೇವಸ್ಥಾನವನ್ನು ಸ್ವಚ್ಛಗೊಳಿಸಿ ಅರ್ಚನೆಯಲ್ಲಿ ನಿರತರಾಗುತ್ತಾರೆ. ದೇವರ ಅರ್ಚನೆಯೊಂದು ಮಾತ್ರ ಇವರಿಗೆ ಸೀಮಿತವಾಗಿರುತ್ತದೆ. ಈ ಒಂದು ಕಾರ್ಯವನ್ನು ಹೊರತುಪಡಿಸಿ ಬೇರೆ ಜವಾಬ್ದಾರಿಗಳು ಇವರ ಮೇಲೆ ಇರುವುದಿಲ್ಲ. ಆ ಎಲ್ಲ ಜವಾಬ್ದಾರಿಗಳು ದೇವಸ್ಥಾನದ ಆಡಳಿತ ವರ್ಗಕ್ಕೆ ಸಂಬಂಧಪಟ್ಟಿರುತ್ತವೆ. ದೇವಸ್ಥಾನದ ಆಯವ್ಯಯಗಳು ದೇವಸ್ಥಾನದ ಸಹಿತ ಆಡಳಿತ ವರ್ಗಕ್ಕೆ ಸಂಬಂಧಪಟ್ಟಿರುತ್ತವೆ. ದೇವಸ್ಥಾನದ ಆಯವ್ಯಯಗಳು ಸಹಿತ ಆಡಳಿತ  ವರ್ಗದವರಲ್ಲಿ ಕೇಂದ್ರೀಕೃತವಾಗಿರುತ್ತವೆ. ಉದಾಹರಣೆಗೆ ಶಿರಸಿಯ ಮಾರಿಕಾಂಬಾ ದೇವಸ್ಥಾನದಲ್ಲಿ ಆಡಳಿತ ವರ್ಗವಿದ್ದು ಈ ವರ್ಗದವರ ಆದೇಶದಂತೆ ನೇಮಕಗೊಂಡ ಪೂಜಾರಿಗಳು ಕಾರ್ಯ ನಿರ್ವಹಿಸುವುದನ್ನು ಕಾಣಬಹುದು. ಹೀಗೆ ಹಲವಾರು ದೇವರುಗಳ ಪೂಜಾರಿಯನ್ನು ಉದಾಹರಣೆಯಾಗಿ ಕೊಡಬಹುದು.
ಆನುವಂಶಿಕ ಪೂಜಾರಿಗಳು, ಅರ್ಚನೆಯಲ್ಲಿ ನಿರತರಾಗಿದ್ದರೂ ಸಹಿತ ದೇವಸ್ಥಾನದ ಎಲ್ಲ ವ್ಯವಹಾರಗಳಿಗೆ ಸಂಬಂಧಪಟ್ಟಂತೆ ಹಾಗೂ ದೇವಸ್ಥಾನದ ಆಸ್ತಿ ಜಮೀನುಗಳಿಗೆ ಸಂಬಂಧಪಟ್ಟಂತೆ ನೇರವಾಗಿ ವರ್ತಿಸುತ್ತಾರೆ.
ಪೂಜಾರಿ ಮತ್ತು ಪ್ರಾದೇಶಿಕತೆ
ಪ್ರತಿಯೊಂದು ಗ್ರಾಮದಲ್ಲಿ ಗ್ರಾಮ ದೈವಗಳು ಇರುವುದನ್ನು ಕಾಣುತ್ತೇವೆ. ಹಾಗೆಯೇ ಆ ದೈವಗಳನ್ನು ಪೂಜಿಸುವುದಕ್ಕೆ ಪೂಜಾರಿಯನ್ನು ನೇಮಿಸಿಕೊಳ್ಳುತ್ತಾರೆ. ಪೂಜಾರಿಗಳ ಸೇವೆಗೆ ಸಂಬಂಧಿಸಿದಂತೆ ಪ್ರಾದೇಶಿಕ ಭಿನ್ನತೆಯನ್ನು ಕಾಣುತ್ತೇವೆ. ಸಾಮಾನ್ಯವಾಗಿ ಪೂಜಾರಿ ಬೆಳಗಿನ ಜಾವದಲ್ಲಿ ದೇವಸ್ಥಾನವನ್ನು ಸ್ವಚ್ಛಗೊಳಿಸುವುದು. ಮಡಿಯಿಂದ ಅರ್ಚಿಸುವುದು ಇವೇ ಮುಂತಾದ ಕೆಲವು ಅಂಶಗಳು ಎಲ್ಲ ಪೂಜಾರಿಗಳಲ್ಲಿ ಸಾಮಾನ್ಯವಾಗಿದ್ದರೂ ಪ್ರಾದೇಶಿಕ ವಿಶೇಷ ವಿಧಿ-ವಿಧಾನಗಳು ಪ್ರತ್ಯೇಕವಾಗಿ ಕಂಡುಬರುತ್ತವೆ. ಹಲವು ಪ್ರದೇಶಗಳಲ್ಲಿ ದೇವಿಗೆ ಹಿಂದಿನ ದಿನ ಉಡಿಸಿದ ಬಟ್ಟೆಗಳನ್ನು ತೆಗೆಯುವುದು. ದೇವತೆಗೆ ಮಜ್ಜನ ಮಾಡಿಸುವುದು. ನಂತರ ಮಡಿಯಿಂದ ಪುನಃ ದೇವಿಗೆ ಬಟ್ಟೆಗಳನ್ನು ತೊಡಿಸುವುದು, ಅಲಂಕಾರ ಮಾಡುವುದು, ದೇವತಾರ್ಚನೆ ಮುಂತಾದ ಕ್ರಿಯೆಗಳು ನಡೆಯುತ್ತವೆ. ಬೆಳಗಿನ ಜಾವದಿಂದ ಸಂಜೆಯವರೆಗೆ ಪೂಜಾರಿ ದೇವಸ್ಥಾನದಲ್ಲಿಯೇ ಇದ್ದುಕೊಂಡು ಭಕ್ತರಿಗೆ ದೇವಿಯ ದರ್ಶನ ಹಾಗೂ ಅವರು ಇಚ್ಛಿಸಿದ ರೀತಿಯಲ್ಲಿ ನಡೆಸುತ್ತಾರೆ.
ಸಾಮಾನ್ಯವಾಗಿ ಎಲ್ಲಾ ಪ್ರದೇಶದ ದೇವಸ್ಥಾನಗಳಲ್ಲಿ ಮಂಗಳವಾರ ಹಾಗೂ ಶುಕ್ರವಾರದ ದಿನಗಳಲ್ಲಿ ವಿಶೇಷ ಪೂಜೆಗಳು ನಡೆಯುವುದನ್ನು ಕಾಣುತ್ತೇವೆ. ಈ ದಿನಗಳು ದೇವಿಯ ವಾರಗಳೆಂದು ಪರಿಗಣಿಸಿರುವರು. ಆದ್ದರಿಂದ ಈ ಎರಡು ದಿನಗಳಲ್ಲಿ ಸಾಮಾನ್ಯವಾಗಿ ಭಕ್ತರು ಹೆಚ್ಚಿನ ಸಂಖ್ಯೆಯಲ್ಲಿ ಆಗಮಿಸುವರು. ದೇವಿಗೆ ವಿಶೇಷ ಪೂಜೆಯನ್ನು ಸಲ್ಲಿಸುವರು. ರಾತ್ರಿ ಸಮಯದಲ್ಲಿ ಪೂಜಾರಿ ದೇವಿಯನ್ನು ಪೂಜಿಸಿ ಮಂಗಳಾರತಿ ಎತ್ತುವನು.
ಹೀಗೆ ಪ್ರಾದೇಶಿಕವಾಗಿ ದೇವತೆ ದೈವಗಳನ್ನು ಒಳಗೊಂಡಂತೆ ನಡಾವಳಿಯನ್ನು ಕುರಿತಂತೆ ಸ್ವಾರಸ್ಯಕರವಾದ ನಂಬಿಕೆಗಳು ಕಂಡುಬರುತ್ತವೆ. ಈ ನಂಬಿಕೆಗಳನ್ನು ಪ್ರತಿನಿಧಿಸುವಂತೆ ಒಂದು ವಸ್ತು ದೇವತೆಗಳ ಸ್ಥಾನದಲ್ಲಿ ಕಂಡು ಬರುತ್ತದೆ. ಹೀಗಾಗಿ ಪೂಜಾರಿಗಳಲ್ಲಿ ಪ್ರಾದೇಶಿಕವಾಗಿ ಭಿನ್ನತೆಯನ್ನು ಕಾಣುತ್ತೇವೆ. ಕೆಲವು ದೇವಸ್ಥಾನಗಳಲ್ಲಿ ಪೂಜಾರಿಗಳೇ ತಮ್ಮ ಸ್ವಂತ ಜಮೀನಿನಲ್ಲಿ ದೇವಸ್ಥಾನವನ್ನು ನಿರ್ಮಿಸಿ ಆ ದೇವರನ್ನು ಪೂಜಿಸುವುದರ ಮೂಲಕ ಜೀವನ ಸಾಗಿಸುತ್ತಿರುವುದನ್ನು ಇಂದಿಗೂ ಕಾಣಬಹುದಾಗಿದೆ. ಪೂಜಾರಿಗಳು ದೈವದ ಆರಾಧಕರೆಂದು ನಮ್ಮ ಜನಪದರು ಹಿಂದಿನಿಂದಲೂ ನಂಬಿಕೊಂಡು ಬಂದಿದ್ದಾರೆ. ಆದರೆ ಇವತ್ತಿನ ಆಧುನಿಕ ಸಂದರ್ಭಗಳಲ್ಲಿ ಪೂಜಾರಿಗಳ ಸ್ಥಾನಮಾನ ಬೇರೆ ರೀತಿ ಇರುವುದನ್ನು ಅವಲೋಕಿಸಬಹುದು. ಆಧುನಿಕತೆಗೆ ತಕ್ಕಂತೆ ಅವರು ಧರಿಸುವ ಉಡುಪುಗಳಲ್ಲಿ ಮತ್ತು ಆಭರಣಗಳಲ್ಲಿ ವ್ಯತ್ಯಾಸಗಳನ್ನು ಅಲ್ಲಲ್ಲಿ ಇಂದಿಗೂ ಕಾಣುತ್ತೇವೆ.

